
1  1 Tanaꞌo Tiofilas:
ꞌA ragoi nei ra bwane usuꞌi mamaani ꞌiniꞌi mwane maho na 

hauꞌia Jisas naꞌi madoraa na awa beiꞌameu. 2  Mana mareho narau 
usu-usu ꞌabaiꞌi, raꞌi mareho nameu bwane rongoꞌi beiraaui nei narau 
wanaraꞌi maa ꞌiniꞌi. ꞌIraau naasi inoni tatauꞌaro anaꞌia God narau 
maania huraꞌa i tarohasi tanaraaui inoni. 3  Hoita, suria ꞌinau roꞌu 
naasi taꞌi abe nau bonasiai siba haꞌagorohia roꞌu i mamaani ꞌinia 
Jisas mau mai naꞌi taraawaꞌana, ꞌinau nau raba usua roꞌu ta buka 
tanaꞌo. Mwanemaua Tiofilas, ꞌau haua oꞌasi 4  do neina ꞌoi ꞌirara 
haꞌagorohia doni mareho nara haꞌausuriꞌo ꞌiniꞌi raꞌi mareho haꞌa-
momori.

Na Taroha Goro ꞌOnaai Usua Ana

St. Luk
Gere Mamaani ꞌIniai Bukani

Taraꞌi ꞌoha gai waiꞌadoꞌado suria gasi ꞌonaa na Taroha Goro ꞌa maaniꞌi mora 
i mareho haꞌa-momori ꞌinia Jisas maꞌua aiꞌa. Na Taroha Goro ana Luk naasi 
nai maani haꞌagorohia tanagaau neina gai aidangisia do mareho ꞌisi ra haꞌa-
momori.

ꞌI sae nara ꞌunu Luk ꞌiniasi ꞌe dokita maꞌe sae na matai usu-usu ꞌabaiꞌi taha nara 
toꞌo naꞌi ꞌoha bwani. ꞌIiasi ꞌe geresae goro ana Pol mea Mak ma taraꞌi abe roꞌu 
ꞌiniraau naꞌi madoraa ana Jisas. Naꞌi ꞌoha na ꞌia Luk ꞌa haꞌaagau ꞌanai usuai Taroha 
Goro ana, ꞌa huraꞌa ma siba suriꞌi taha nara haꞌa-momori ꞌinia Jisas. Taha na ꞌirisia 
naasi do ꞌai maaniꞌi goro huraꞌa tanaai gere sae ana, ꞌia Tiofilas, i huudi mamaani 
ꞌinia Jisas. Na taha na maaniꞌi ma nugaꞌi dio ꞌa haꞌataꞌinia huraꞌa doꞌa mamaani 
gaꞌu beiraau i nei narau aidangisia goro a Jisas maagu usuꞌi. ꞌIa Luk ꞌa mamaani 
ruhasiꞌi roꞌu i ringeringe adaaꞌi Jiu na ꞌigaau mana geresae ana nai bwara ꞌanai 
aidangisiꞌi.

ꞌIa Luk ꞌa rabasia do ꞌia Tiofilas ꞌai aidangisia goro ꞌiatei naasia Jisas maꞌe taha na 
boi ꞌana. Mia Luk haraaria ꞌa aidangisia ma hinihinia haꞌa-momori taha na usu-usu 
ꞌabaia.

Gasi ꞌa rago i mareho na ꞌo bwani aidangisia ꞌabaia Jisas. Reiꞌuaa na oꞌasi, ꞌoha 
na ꞌoi ꞌohaꞌiniai bukani, ꞌoi ꞌomeꞌome ꞌiniꞌi taha naꞌo aiꞌa aidangisiꞌi mau nara haoru 
tanaꞌo naꞌi tahingamu.

Enjel Gebrel ꞌA ꞌUnua Huraꞌa  
 Do ꞌIa Jon Bwareomaea ꞌAi Huta

5 Naꞌi ꞌoha ꞌia Herod ꞌa mwaeraha naꞌi Jiudea, ꞌe Piriisi na atana ꞌia 
Sakaraea na awa roꞌu naꞌi madoraasi. ꞌIia ꞌe taꞌi ꞌiniraaui ruruhai Piriisi nara 
ꞌunuraau ꞌiniai Abaeja. Mana urao ana Sakaraea ꞌia Elisabet. ꞌIa Elisabet ꞌe 
urao baaniai burungana Eron. Mia Eron ꞌe ꞌetanai Naꞌohadaaui Piriisi naꞌi 
ꞌoha bwani. 6 ꞌIa Sakaraea mea Elisabet raꞌi inoni odo-odo naꞌi maana God 
nararu awa suriꞌi tarau i Haꞌatora mana heiatengaꞌi anaꞌia God. 7 Maꞌata, raru 
aiꞌa toꞌo gare, suria ꞌia Elisabet ꞌa ꞌamara, mirarua raru wari hakoꞌa roꞌu.

8  Hoita, taꞌi ꞌoha, ꞌia Sakaraea ꞌa tauꞌaro naꞌi Ruma Maea ana God, ꞌinia 
ꞌa tari mai ꞌoha anai ruruha ana ꞌanai hauai tatauꞌaro adaau. 9 Ma suriai 
ringeringe adaaui Piriisi naꞌi ꞌohasi. ꞌIraau rau gaasi haꞌara ꞌanai sadoia tei 
naasi nai siri naꞌi Ruma Maea ꞌanai suungiai insens. Naasi ni haꞌara ꞌa auru 
hunia Sakaraea magu siri ꞌanai suungiai insens. 10 Naꞌi madoraasi, ꞌa ragoi 
noni nara goni mai naꞌi maanai Ruma Maeasi ꞌanai haꞌarahesi.

11 Ma naꞌi ꞌoha na ꞌia Sakaraea ꞌa suungiai insens, ꞌe enjel ana Araha God 
ꞌa haꞌamaranga tanaa. ꞌA ura naꞌi aba odo ꞌiniai dora maea nara susuungiai 
insens. 12  Naꞌi ꞌoha na ꞌia Sakaraea ꞌa ꞌomesia, ꞌa kaku taꞌaa i ahuna, ma 
mamaaꞌu diꞌu. 13 Mana enjel ꞌa haꞌatee oꞌani ꞌinia, “ꞌOi abui mamaaꞌu 
Sakaraea! ꞌIa God ꞌa rongoai haꞌarahesi amua mana urao amua ꞌai haꞌahutaai 
gare mwane maꞌoi haꞌa-atana ꞌinia Jon. 14 ꞌIꞌamurua murui waꞌewaꞌe diꞌu 
ꞌinia, mai rago roꞌu i nei narai waꞌewaꞌe ꞌiniai huta ana, 15 suria ꞌiia ꞌai haꞌi 
inoni hauasa naꞌi ꞌadoꞌadona Araha God. ꞌIia ꞌai abui gonohia ta waen, maꞌua 
gonohia ta wai ni bweu heꞌeteꞌi roꞌu moi wou. Na Hiꞌona Maea ꞌai awa beia 
taraawaꞌa mau naꞌi ahuna inana. 16 ꞌAi rago inoni ni Israel nai wairaau ahoꞌi 
mai ꞌanai ahoꞌisia Araha God adaau. 17 ꞌIia ꞌai toꞌo mena nai wetewete ꞌonaaia 
rarabea Elaija. ꞌAi boi naꞌi naꞌo ꞌinia Araha ꞌanai haꞌaagauraaui inoni ꞌanai 
boi ana. ꞌAi haꞌahaguraau ahoꞌi ama beiꞌi gare adaaꞌi maꞌai rihosiꞌi ꞌadomaꞌidi 
nei ra hairaesi beia God marai awa ꞌonaai nei nara awa odo-odo.”

18  Mia Sakaraea ꞌagu songaꞌi oꞌani, “ꞌAi heꞌuai ꞌiraraa agua doni marehosi 
ꞌa haꞌa-momori? ꞌInia ꞌinau ꞌau wariꞌa, mana urao agua ꞌa wariꞌa roꞌu.”

19 Mana enjel ꞌa aramia oꞌani, “ꞌInaua Gebrel, minau ꞌau ura naꞌi maana 
God ꞌado dangi. ꞌIa God na haꞌataariau mai ꞌanai haꞌatee beiꞌo ꞌanai maania 
tanaꞌo i taroha gorosi. 20 Maꞌata suriai aiꞌa hinihiniꞌi amuꞌi haꞌatee aguꞌi, iꞌoe 
ꞌoi baanguu tari dangi nai huta i gare amua. Ni haꞌatee aguꞌi rai toꞌo haꞌa-
momori naꞌi huunai madoraa ꞌana.”

21 Naꞌi ꞌohasi ꞌiraaui mwane inoni ani narau awa ꞌanai haꞌarahesi naꞌi abau 
ꞌomaa rau mamasia Sakaraea doꞌai huraꞌa mai. Rau waiꞌadoꞌado ꞌiniai orea na 
haa siri raronai Ruma Maea. 22  Ma naꞌi ꞌoha nagu huraꞌa mai, ꞌa aiꞌa haꞌatee 
tarairaau ma haaꞌi moi haꞌara tanaraau ꞌiniai rimanaꞌi. Naꞌi ꞌohasi rau ꞌiraraa 
doꞌe mareho na haꞌamaranga tanaa naꞌi Ruma Maea.

23  Ma naꞌi ꞌoha na hako i sade ana ꞌanai tagora, ꞌia Sakaraea ꞌagu ahoꞌi ꞌari 
ruma ana. 24 Naꞌi gere muri moi mai, ꞌia Elisabet ꞌa toꞌora ꞌiniai gare, maꞌe 
rima hura na awa hataraꞌi moi naꞌi ruma. 25 Mia Elisabet ꞌa haꞌatee oꞌani, 

“Naasi ꞌia Araha God ꞌagu goro ꞌiniau ma rahia baaniaui ninima na awa 
beiau ꞌiniai aiꞌa toꞌora gare.”

Enjel ꞌA ꞌUnua Huraꞌa Do ꞌIa Jisas ꞌAi Huta
26 Naꞌi ononai hura ana Elisabet na toꞌora ꞌiniai gare, ꞌia God ꞌa haꞌataaria 

enjel Gebrel ꞌari naꞌi ꞌomaai Nasaret naꞌi Provensi Galili. 27 I enjel ꞌa taha beiai 
gere urao haoru taꞌaa na aiꞌa ꞌari mau beia ta mwane. Na atanai gere uraosi ꞌia 
Meri. Mia Meri ꞌa haguhagu beiai sae na atana ꞌia Josep. ꞌIa Josep ꞌa huta mai 
baaniai burungana Deved i mwaeraha. 28  Mana enjel ꞌa ꞌariwou ma haꞌatee 
oꞌani, “Waꞌewaꞌe raha diꞌu tanaꞌo Meri! ꞌIa God ꞌa awa beiꞌo ma haꞌagorohiꞌo.”

29 ꞌIa Meri ꞌa torakoke i ꞌadomaꞌina ma kakui ahuna ꞌiniꞌi ꞌadoꞌado ꞌadaꞌi 
haꞌatee ꞌisi. 30 Mana enjel ꞌa haꞌatee oꞌani, “Abui mamaaꞌu Meri! ꞌIa God ꞌa 
ꞌome taeniꞌo. 31 Iꞌoe ꞌoi toꞌora ꞌinia ta gare mwane, ma naꞌi ꞌoha nai huta ꞌoi 
haꞌa-atana ꞌinia Jisas. 32  ꞌIia ꞌai haꞌi inoni hauasa marai ꞌunua ꞌiniai garena 
God na ororiu araꞌa. ꞌIa Araha God ꞌai haꞌamwaerahaa ꞌonaai wauwa ana, ꞌia 
Deved. 33 Mana garesi ꞌai marungiraau tarau i saeni Israel mana heimarungi 
ana ꞌa bwaꞌi ꞌoha nai hako.”

34 Mia Meri ꞌa haꞌatee oꞌani, “Maꞌai toꞌo heꞌua i marehosi, naꞌi ꞌoha nau aiꞌa 
awa mau beia ta mwane?” 35 Mana enjel ꞌa aramia oꞌani, “Na Hiꞌona Maea ꞌai 
boi naꞌi hungamu, mana mena ana God na ororiu araꞌa ꞌai awa beiꞌo. Tarana 
naasi na garesi ꞌai maea, marai ꞌunua ꞌiniai garena God. 36 ꞌO ꞌiraraai gere 
inamu a Elisabet? Ra ꞌadomaꞌinia doꞌiia ꞌagu bwaꞌi toꞌo gareꞌa. Ma naꞌi ꞌohani 
ꞌiia ꞌa toꞌora ꞌiniai gare, reiꞌuaa na wari, me naaniꞌa i ononai hura ana. 37 ꞌIa 
God ꞌa bwaꞌi mareho nai bwara tanaa.”

38  Mia Meri ꞌa oꞌani, “ꞌInau ꞌe inoni tatauꞌaro ana Araha God. ꞌA goro doꞌai 
toꞌo oꞌasi tanaau ꞌonaai ꞌunua amua.” Naasi mana enjel ꞌagu hano baania.

Meri ꞌA Garihia Elisabet
39 Naꞌi murina moi ꞌohasi, ꞌia Meri ꞌa haꞌatauraꞌi ma raurau ꞌari ꞌanai ꞌomaa 

naꞌi toroi Jiudea. 40 Naꞌi ꞌoha na ataha wou naꞌi ꞌomaasi, ꞌa siri naꞌi ruma 
ana Sakaraea ma haꞌatee waꞌewaꞌe tanaa Elisabet. 41 Naꞌi ꞌoha ꞌia Elisabet ꞌa 
rongoai haꞌatee waꞌewaꞌe na haua Meri tanaa, na gare naꞌi ahuna Elisabet ꞌa 
ꞌiharaꞌi, mia Elisabet ꞌa rabe beiai Hiꞌona Maea.

42  Ma naꞌi ringe raha ꞌa haꞌatee hurasi oꞌani, “ꞌIa God ꞌa haꞌagorohiꞌo diꞌuꞌi 
mwane urao hako, mai haꞌagorohiai kakae naꞌoi haꞌahutaa. 43 ꞌA ꞌua gasi 
na ꞌia God ꞌa haꞌagorohiau oꞌasi ꞌinia, ꞌoha iꞌoe, inana Araha agua ꞌo boi 
ꞌanai garihiau? 44 Iꞌoe ꞌe inana Araha, ꞌau ꞌiraraa oꞌasi, ꞌinia naꞌi moi ꞌoha 
nau rongoai haꞌatee waꞌewaꞌe amua tanaau, na gare naꞌi raronai ahuguni ꞌa 
ꞌiharaꞌi ꞌiniai waꞌewaꞌe. 45 ꞌIa God ꞌai haꞌagorohiꞌo ꞌiniai hinihinia amua doꞌai 
toꞌo haꞌa-momori tanaꞌo i taha na duruduru ꞌinia.”

Gana ni Haꞌaasa Ana Meri
46 Mia Meri ꞌa oꞌani,

“Ni tahingagu ꞌa haꞌaasaa Araha God.

 47 Mau waꞌewaꞌe,
ꞌinia ꞌiia na haꞌatahiau.

 48 ꞌIia ꞌa ꞌadomaꞌiniau i inoni tatauꞌaro ana,
reiꞌuaa nau aiꞌa ororiu.
Naꞌi ꞌohani ma ꞌariꞌa, na mwane ugui inoni
rai haꞌarangasia huraꞌa i haꞌagorohiau na haua God,

 49 ꞌiniai mareho hauasa na haua tanaau ꞌiniai mena ana.
Na atana na maea.

 50 ꞌIia ꞌa ahu taꞌahirai nei nara ginagina ꞌinia,
suriꞌi mwane ugui inoni heꞌeteꞌi hairiu.

 51 ꞌIia ꞌa hauꞌi mwane tatauꞌaro hauasa ꞌiniai mena ana.
ꞌIia ꞌa taari ꞌadaraꞌiniraaui nei nara ꞌadomaꞌi haꞌataꞌeraau haariraau.

 52 ꞌA haꞌa-huraꞌahiraaui mwaeraha baaniꞌi dora ni heimarungi adaaꞌi,
ma haꞌa-ororiuraaui nei rau heiheiraau ahoꞌi.

 53 ꞌIia ꞌa hanganiraau ꞌiniꞌi mwane mareho goro ꞌi nei ra hioro,
ma haꞌa-taariraau beiraꞌi kongari nei ra totoꞌora.

 54-55 ꞌIia ꞌa ꞌaꞌauhigaaui Israel, i inoni tatauꞌaro anaꞌi,
ma ahu taꞌahia tarau a Ebraham mana warowaronaꞌi,
ꞌonaai durua ana tanaraaui wauwa agaaꞌi.”

56 Mia Meri ꞌa gaꞌi ꞌonaai oru hura na awa beia Elisabet, maagu ahoꞌi ꞌari 
ꞌomaa ana naꞌi Nasaret.

Na Huta Ana Jon Bwareomaea
57 Naꞌi ꞌoha nagu tari mai madoraa ana Elisabet ꞌanai haꞌahuta, ꞌa 

haꞌahutaai gare mwane. 58  ꞌIraaui noni anaꞌia Elisabet, miraaui nei narau 
mono goni taꞌi ꞌomaa rau rongoai heitaꞌahi ꞌia Araha God na haua tanaa, 
marau waꞌewaꞌe beia ꞌinia.

59 Ma naꞌi warunai dangi, rau goni mai ꞌanai hauai ringei aha haꞌara 
tanaai kakae, ma ꞌanai haꞌa-atana ꞌinia Sakaraea, ꞌe haꞌamarahu suriai 
amana. 60 Mana inanai garesi ꞌa haꞌatee wetewete tanaraau oꞌani, “Aiꞌa. Na 
atana ꞌia Jon!”

61 Miraau inoni rau oꞌani ꞌinia, “Miꞌoe aiꞌa tanei naꞌi burungamu nai 
toꞌoraai atasi.” 62  Naasi marau haai haꞌara tanaai amanai garesi ꞌanai ꞌunua 
ta ata nai ꞌirisia nana.

63  Mia Sakaraea ꞌa hauai haꞌara tanaraau dorai haua tanaa ta mareho 
ꞌanai usu-usu naꞌiei. Ma naꞌi ꞌoha narau haua tanaa, ꞌa usua oꞌani, “Na 
atana ꞌia Jon.” Naꞌi ꞌohasi na mwane inoni hako ra heimwaotaꞌi diꞌu. 
64 Ma naꞌi mau ꞌohasi ꞌa matai hadahada ahoꞌi ma taraawaꞌa haꞌaasaa 
God.

65 Na mwane inoni naꞌi ꞌomaasi ꞌa kakui ahudaau hako, mana marehosi ra 
hadangaꞌinia suriꞌi mwani ꞌomaa naꞌi toroi Jiudea. 66 Miraau hakoi nei rau 
rongoa rau waiꞌadoꞌado surisuria, rau oꞌani, “Romwane, ꞌai haꞌi sae heꞌua naꞌi 
ꞌoha nai raha araꞌa?” Rau haꞌatee oꞌasi, suria rau aidangisia doni mena ana 
God ꞌa awa beiai garesi.

ꞌIa Sakaraea ꞌA Gana Haꞌaasaa God
67 Mia Sakaraea, amana Jon, ꞌa rabe beiai Hiꞌona Maea ma haꞌatee 

rarabeangaꞌiniꞌi taha ꞌia God na ꞌunuꞌi tanaa.
 68 “Gau magai haꞌatee haꞌagorohia Arahaga, i God agaaui Israel,

ꞌinia ꞌiia ꞌa boi ꞌanai ruhasiraaui inoni anaꞌi.
 69 ꞌA haua tanagiai Haꞌatahi na wetewete

na huraꞌa baaniai burunganai inoni tatauꞌaro ana, ꞌia Mwaeraha Deved.
 70 Naasi taha na duruduru ꞌinia naꞌi ngoodaaꞌi rarabea anaꞌi ꞌoha bwani.
 71 ꞌA durua do ꞌai haꞌatahigia baaniꞌi maerongaga,

mei baaniꞌi hakoi mena adaaꞌi nei ra ꞌutaigia.
 72 ꞌIia ꞌa haꞌataꞌiniai ahu heitaꞌahi ana tanaraaui wauwa agaaꞌi,

suria ꞌa aiꞌa kakuꞌaai duruduru ana tanaraau na wetewete ma maea.
 73 Na durudurusi ꞌa haua tanaa Ebraham, i wauwa agaau.
 74 ꞌA ꞌunua do ꞌai haꞌatahigia baaniraaui maerongaga,

magai abui mamaaꞌu naꞌi ꞌoha gai tauꞌaro tanaa God,
 75 beiai awaha na maea mana odo-odo naꞌi maana suriꞌi mwane dangiga.
 76 Miꞌoe gare agua, rai ꞌunuꞌo ꞌe rarabea ana God ororiu araꞌa,

suria iꞌoe ꞌoi naꞌotara tanaai Araha ꞌanai haꞌaagauraaui noni ꞌanai boi ana.
 77 ꞌOi tarohaꞌinia tanaraaui inoni i tahi tarau na ꞌia God ꞌai matai haua 

tanaraau
ꞌoha nai ꞌadomaꞌi nugasiꞌi ora-oraꞌa adaaꞌi.

 78 Maꞌai oꞌasi ꞌiniai ahu heitaꞌahi ana God tanagaau.
ꞌOnaai sina na araꞌa, i Haꞌatahi aga ꞌai boi baaniai aro

 79 ꞌanai bewaasiraaui nei narau awa naꞌi kuhi,
mara awa naꞌi bahainai heimarungi anai mae.
ꞌIia ꞌai naꞌotaragia ꞌanai hagu goro ahoꞌi beia God.”

80 Mia Jon ꞌa raha araꞌa ma haꞌi sae raroma goro. ꞌA ꞌari ma awa naꞌi dora 
mangasara, tari ꞌoha na taraawaꞌa heitarohaꞌi tanaraaui inoni nai Israel.

Na Huta Ana Jisas 
(Matiu 1:18-25)

2  1 Naꞌi madoraa na kekerei maua Jon, ꞌia Ogastas na mwaeraha adaaui 
Rom, ꞌa haꞌa-urasiai ringe ꞌanai usu ata tanaraau hakoi mwane inoni 

suriꞌi ꞌado dora narau awa naꞌi bahainai heimarungi ana. 2  (Naasi ꞌetanai usu 
ata naigui toꞌo naꞌi madoraa na ꞌia Kuirinias na Primia ꞌanai Provensi Siria.) 
3 Na mwane inoni hako ra hano baaniꞌi ꞌomaa nara awa suriꞌi mara ꞌari ꞌanai 
usu ata suriꞌi huudi ꞌomaa adaaꞌi.

4 Naasi ꞌia Josep ꞌa hano baaniai ꞌomaai Nasaret naꞌi Provensi Galili, ma 
ꞌari naꞌi Betlehem, ꞌomaa ana Deved, naꞌi Provensi Jiudea. ꞌIa Josep ꞌa ꞌari 
Betlehem, suria ꞌiiasi ꞌe burungana Deved. 5 Mia Meri nara durua tanaa Josep 
ꞌanai waina, raru taꞌi hano roꞌu ꞌanai usu ata. Mia Meri ꞌa bwane toꞌora ꞌiniai 
gare.

6 Ma naꞌi ꞌoha narau awa naꞌi Betlehem, ꞌa tari mai madoraa anai gare 
ꞌanai huta. 7 Mia Meri ꞌa haꞌahutaai ꞌetanai gare ana, ꞌe gare mwane. ꞌA hoꞌua 

2:22 Levitikas 12:1-8 Naꞌi murinai huta nai hauai gare, na urao ꞌa doꞌoꞌa naꞌi maana God ma naꞌi ꞌohasi ꞌai 
awa hataraꞌi naꞌi ruma. Murinai oru tangahuru mana oru dangi, ni uraosi ꞌai hauai hoꞌasi tanaa God ꞌanai 
haꞌa-wariwaria ahoꞌi. 

ꞌiniꞌi bwana, ma haꞌadadaoa naꞌi dora ni hangani mwamwaa, suria naꞌi ruma 
ni mahuara ꞌa aiꞌa taradarua.

Enjel ꞌA Tarohaꞌinia Huraꞌa  
 Do ꞌIa Jisas ꞌA Huta

8  Ma naꞌi rodosi, raꞌi sae nara awa huraꞌa baaniai ꞌomaasi narau ꞌomesuriꞌi 
siip adaaꞌi. 9 Raugu ꞌasuꞌa mana enjel ana Araha God ꞌa haꞌataꞌi tanaraau, 
mana rarahana Araha God ꞌa bewaasiraau. Miraau mamaaꞌu diꞌu. 10 Mana 
enjel ꞌa haꞌatee oꞌani tanaraau, “Mou abui mamaaꞌu! ꞌInau ꞌau boi beiai 
taroha na goro tanaꞌamou ꞌanai haꞌa-waꞌewaꞌeraaui mwane inoni hako. 11 Na 
deꞌeni, i nei ꞌanai haꞌatahiꞌamou na huta mai naꞌi ꞌomaa ana Deved. ꞌIia naasi 
Kraest i Araha. 12  Ma naani haꞌara ꞌinia tanaꞌamou. Moi ꞌomesiai gare nara 
hoꞌua ꞌini bwana nara haꞌadadaoa naꞌi dora ni hangani mwamwaa.”

13 Raugu ꞌasuꞌa maꞌe kae ruruhai enjel rau rurugoni mai beiai nata enjel 
ani marau haꞌatee haꞌagorohia God oꞌani,
 14 “Haꞌahauasaa God naꞌi aro,

mana gooroha ana ꞌai awa beiraaui nei naꞌi marewana na ꞌia God ꞌa 
ahugoro ꞌiniraau.”

15 ꞌIraaui enjel rau ahoꞌi araꞌai aro, miraaui ꞌomesuri siip raugu oꞌani 
ꞌiniraau hairiu, “Gaau magai ꞌari ꞌomesiai taha na toꞌo naꞌi Betlehem, na ꞌia 
Araha God na haꞌarangasia tanagaau.”

16 Marau raurau ꞌari Betlehem, rau sadoia Josep mea Meri mana kakae 
na dadao naꞌi raronai dora ni hangani mwamwaa. 17 Naꞌi ꞌoha narau 
ꞌomesiai kakae, rau maaniꞌi mwane mareho na enjel ꞌa maaniꞌi tanaraau 
ꞌiniai kakaesi. 18  Miraaui nei narau rongoꞌi, rau heimwaotaꞌi diꞌu ꞌiniꞌi 
mareho narau maaniꞌi. 19 Mia Meri ꞌa nugaꞌi mareho ꞌisi naꞌi ꞌadomaꞌina ma 
waiꞌadoꞌado suriꞌi tarau. 20 Miraau na ꞌomesuri siip rau ahoꞌi. Rau haꞌaasaa 
marau haꞌatee haꞌagorohia God ꞌiniꞌi mwane mareho narau rongoꞌi marau 
ꞌomesiꞌi. Ra toꞌo ꞌonaaiai taha i enjel na maaniꞌi tanaraau.

Jisas Ra Haꞌa-atana
21 Naꞌi ꞌoha na gare ꞌa tari warunai dangi, ra haua tanaai ringei aha haꞌara 

marau haꞌa-atana ꞌinia Jisas. Naasi ata na enjel ꞌa bwane ꞌunua mau naꞌi ꞌoha 
na aiꞌa toto mau naꞌi ahuna inana.

Josep Mea Meri Raru Waia Jisas  
 ꞌAri Ruma Maea Naꞌi Jerusalem

22  ꞌAgu tari mai madoraa ana Josep mea Meri ꞌanai haꞌa-wariwarirarua 
ahoꞌi naꞌi maana God ꞌonaai Ringe anaꞌia Moses na ꞌunua ꞌanai haua murinai 
huta anai gare. † Raru waiai kakae ꞌari Ruma Maea ana God naꞌi Jerusalem 
ꞌanai wateai gare tanaa Araha God, 23  ꞌinia na Ringe anaꞌia Moses ꞌa oꞌani, 

2:23 Eksodas 13:2 

“Na ꞌadodi ꞌetadi gare mwane rai wateꞌi tanaa Araha God.” † 24 Miraru haua 
roꞌu i hoꞌasi tanaa God suriai ringe na ꞌia Moses na ꞌunua dorai hoꞌasi ꞌinia ta 
rua abei ꞌao maꞌua ta rua garei waibora.

25 Naꞌi ꞌohasi ꞌe sae atana ꞌia Simion ꞌa awa naꞌi Jerusalem. ꞌIia ꞌe sae odo-odo 
na awa suriai heiꞌirisina God. ꞌIa Simion ꞌa mamasiai ꞌoha na ꞌia God ꞌai haꞌataaria 
mai ta nei ꞌanai ruhasiraaui inoni nai Israel. Mana Hiꞌona Maea ꞌa rabe beia, 26 ma 
bwane ꞌunua tanaa do ꞌiia ꞌa bwaꞌi mae tari ꞌoha ꞌai ꞌomesiai Haꞌatahi na ꞌia Araha 
God ꞌa duruduru ꞌinia ꞌanai haꞌataaria mai. 27 Mana Hiꞌona Maea ꞌa tauꞌaro naꞌi 
raromana Simion, ma ꞌari naꞌi Ruma Maea. Ma naꞌi muri, ꞌia Josep mea Meri raru 
ataha mai ꞌanai watea Jisas tanaa Araha God ꞌonaai Ringe anaꞌia Moses na ꞌunua.

28  Mia Simion ꞌa suruꞌiai kakae ma haꞌatee haꞌagorohia ꞌinia God. ꞌA oꞌani,
 29 “Araha God, na duruduru amua ꞌa toꞌo haꞌa-momoriꞌa.

Naasi, ꞌau waꞌewaꞌeꞌa mau haꞌaagau ꞌanai mamaro baaniai marewanani.
 30-31 ꞌInia ꞌinau wanaraꞌi maa ꞌiniai nei naꞌo haꞌaagaua

ꞌanai haꞌatahiraaui mwane inoni hako.
 32 Na kakaeni ꞌai ꞌonaai raita nai haꞌataꞌiniai huunai tara tanaraaui nei 

narau aiꞌa Jiu,
maꞌai haꞌa-ororiuꞌameu inoni amuꞌi nai Israel.”

33 Mia Josep mea Meri raru heimwaotaꞌi ꞌiniꞌi mareho na ꞌia Simion na 
ꞌunuꞌi ꞌiniai gare adarua. 34 Ma naꞌi ꞌoha ꞌia Simion ꞌa haꞌagorohiraau hako, 
magu haꞌatee oꞌani ꞌinia Meri, “Ni gareni, ꞌai ragoi noni nai Israel nai haꞌa-
auruhiraau, maꞌata ꞌai rago roꞌu i nei nai haꞌa-araꞌahiraau. ꞌInia naasi maho 
na ꞌia God ꞌa ꞌome sigihia ꞌanai haua. ꞌIia ꞌe haꞌara ꞌanai haꞌataꞌinia God 
tanaraaui noni. Maꞌata ꞌai ragoi nei narai ura bwarasia, 35 mana mwane 
mareho nara bainihu suriꞌi ꞌadomaꞌidaaꞌi rai haꞌataꞌi huraꞌa. Mei tanaꞌo Meri, 
na ahutotou ꞌai maataꞌi ꞌonaai naihi na ganu tahuraga naꞌi toꞌohunumu.”

36 Naꞌi roꞌu i ꞌohasi ꞌe urao rarabea nara ꞌunua ꞌinia ꞌAana na awa beiraau naꞌi 
Ruma Maea ana God. ꞌIia ꞌe gare ana Panuel baaniai burungana ꞌAsa. ꞌIa ꞌAana 
ꞌa wari diꞌuꞌa, me ꞌiia ꞌe nao. ꞌE biu harisi nararu haꞌiwai mwane ana, mana 
mwane ana ꞌa mae baania. 37 ꞌIia ꞌa awa ꞌari, mana harisina ꞌagu buna tari naꞌi 
waru tangahuru mana hai. ꞌAdo dangi mana rodo ꞌa siri Ruma Maea ana God 
ꞌanai ririhungaꞌi. ꞌA haꞌariritaꞌi ngau ma awa moi ꞌanai haꞌarahesi. 38 Naꞌi ꞌoha 
na hadahada maua Simion beia Josep mea Meri, ꞌia ꞌAana ꞌa ꞌariwou beiraau ma 
haꞌatee haꞌagorohia God ꞌiniai gare adarua. Ma naꞌi muri, ꞌa maania Jisas tanaraaui 
nei narau mamasiai boi anai Haꞌatahi ꞌanai haꞌatahiraaui inoni nai Israel.

39 Naꞌi ꞌoha ꞌia Josep mea Meri raru hauꞌi hako i taha na Ringeringe ana God na 
ꞌirisia, rarugu ahoꞌi ꞌari ꞌomaa adarua i Nasaret naꞌi Provensi Galili. 40 Mia Jisas ꞌa 
raha araꞌa beiai wetewete mana madoma, mia God ꞌa haꞌagorohia diꞌu.

Jisas ꞌA Awa Naꞌi Ruma Maea Ana God
41 Haꞌatai naꞌi ꞌado harisi i amana mana inana Jisas raru ꞌari Jerusalem 

ꞌanai haꞌatoꞌoai rongo ꞌanai ꞌadomaꞌi ahoꞌisiai Roho Aharau. 42  Maꞌe taꞌi ꞌoha, 

na taha mai madoraa ꞌanai ꞌari roꞌu ꞌanai rongosi, ꞌia Jisas harisina ꞌa tari 
taꞌi tangahuru mana rua. ꞌIa amana mia inana raru waia roꞌu ꞌari ꞌanai dangi 
hauasa naasi. 43 Naꞌi ꞌoha na ngaugoni ꞌa hako, ꞌia amana mia inana Jisas 
raru hano ꞌanai ahoꞌi ꞌari ꞌomaa adaau, mia Jisas ꞌa awa mau naꞌi Jerusalem. 
Mirarua raru aiꞌa ꞌiraraa oꞌasi, 44 ꞌinia raru ꞌadomaꞌinia doꞌa gaꞌi awa ta dora 
beiraau naꞌi kae ruruha narau taꞌi hanosi. Ma naasi raru hanoꞌa suriai dangi 
bubu. Ma naꞌi suꞌurahi, rarugu taraawaꞌa siba suria beiraaui nei anaꞌi, mei 
beiraaui sae narau heiꞌiraraꞌi. 45 Naꞌi ꞌoha nararu aiꞌa sadoia, rarugu ahoꞌi 
ꞌari Jerusalem ꞌanai ꞌome ꞌinia. 46 ꞌE rua dangi na hakoꞌa ma rarugu toꞌoanai 
heinagu ana beiraaui Haꞌausuri adaaꞌi Jiu naꞌi dora aꞌora naꞌi maanai Ruma 
Maea ana God. ꞌA bahurongo suriꞌi taha narau maaniꞌi ma sosongaꞌiniraau. 
47 Miraaui nei narau rongoa rau heimwaotaꞌi diꞌu ꞌiniai aidangi ana mana 
heiarami anaꞌi.

48  Naꞌi ꞌoha ꞌia inana mia amana raru ꞌomesia, raru kae heimwaotaꞌi diꞌu 
roꞌu ꞌinia. Mia inana ꞌa haꞌatee oꞌani ꞌinia, “Garegu, ni ꞌuaana naꞌo haua 
oꞌasi ꞌinia tanaꞌamiria? ꞌIꞌamiria amamu ꞌa kae taꞌaabemiria diꞌu ꞌiniꞌo, ꞌini 
bonasiai sadoiꞌo.”

49 Mia Jisas ꞌa oꞌani ꞌinirarua, “Ni ꞌuaana muru sibaniau ꞌinia suriꞌi mwani 
dora? Muru gaꞌi ꞌiraraa do ꞌinau wai awa naꞌi ruma ana Amagu!” 50 Mia 
Josep mea Meri raru aiꞌa aidangisiai taha ꞌia Jisas na ꞌunua tanararua.

51 Naasi ꞌia Jisas ꞌa ahoꞌi beirarua ꞌari Nasaret ma awa bahainai 
heimarungi adarua. Mia inana ꞌa nugaꞌi mareho nara toꞌo ꞌisi naꞌi ꞌadomaꞌina 
ma waiꞌadoꞌado tarau suriꞌi. 52  Naasi mia Jisas ꞌa raha araꞌa beiai madoma 
mia God miraaui inoni rau waꞌewaꞌe ꞌinia.

Na Heitarohaꞌi Ana Jon Bwareomaea 
(Matiu 3:1-12; Mak 1:1-8; Jon 1:19-28)

3  1 Naꞌi taꞌi tangahuru mana rimanai harisi na ꞌia Taebirias na mwaeraha 
ꞌanai Rom, ꞌia Pontias Paelat naasi na Primia ꞌanai Provensi Jiudea, mia 

Herod Antipas naasi na heimarungi naꞌi Provensi Galili. ꞌIa Pilip, doꞌorana 
Herod naasi na heimarungi naꞌi Provensi ꞌIturia manaꞌi Trakonaetis mia 
Lisanias na heimarungi naꞌi Abilin. 2  Ma naꞌi roꞌu i ꞌohasi, ꞌia ꞌAnas mea 
Kaeafas nararu Naꞌohadaaui Piriisi adaaꞌi Jiu. Hoita, naꞌi ꞌohasi ꞌia God ꞌa 
haaꞌi haꞌatee anaꞌi tanaa Jon, garena Sakaraea, naꞌi ꞌoha na ꞌia Jon ꞌa awa 
naꞌi ꞌomaa mangasara. 3 Mia Jon ꞌa ꞌari suriꞌi ꞌomaa gaarangiai wai Jodan 
ꞌanai tarohaꞌiniꞌi haꞌatee anaꞌia God tanaraaui inoni. ꞌA oꞌani ꞌiniraau, “Moi 
rihosi baaniꞌi mwane baronga taꞌaꞌi amooꞌi mamoi bwareomaea, mia God 
ꞌai ꞌadomaꞌi nugasiꞌi ꞌinomooꞌi.” 4 Naꞌi ꞌoha bwani ꞌia rarabea Aisaea ꞌa usu 
tarohaꞌiniai boi ana Jon. ꞌA oꞌani,

“ꞌE nei nai totoro huraꞌa naꞌi dora mangasara. ꞌAi haꞌatee oꞌani,
‘Moi haꞌaagau! ꞌIa Araha ꞌa gaarangi boiꞌa.
Moi haꞌa-odoodoai tara tanaa.

 5 Moi anoiꞌi mwane marawai,
mana mwane boꞌoboꞌo, mana hungahunga moi haꞌa-auruhiꞌi.

3:4-6 Aisaea 40:3-5 

Na tara mwakirukiruꞌa moi haꞌa-odoodoꞌi,
mana tara nara kokekokeꞌa moi haꞌa-arataraꞌi.

 6 Mana mwane inoni hako raigui ꞌomesia
do ꞌia God ꞌai haꞌatahiraau.’ ” †

7 Hoita, ꞌa ragoi inoni nara boi doꞌia Jon ꞌai bwareomaearaau. Me taraꞌi 
nei ꞌiniraau ra aiꞌa boi beiai huunai ꞌadoꞌado ꞌanai rihosi. Mia Jon ꞌa haꞌatee 
oꞌani ꞌiniraau, “ꞌIꞌamou mwane mwaa taꞌaꞌi! ꞌA ꞌua? Mou ꞌadomaꞌinia doni 
bwareomaea moi nai ꞌaꞌauhiꞌamou ꞌanai bainihu baaniai haꞌa-mamaꞌai 
na ꞌia God ꞌai haꞌataaria mai? 8  ꞌOnaa namou ꞌirisiai bwareomaea mamoi 
nugasiꞌi barongamooꞌi nara taꞌaꞌi, mamoi hauꞌi mareho goro nai haꞌataꞌinia 
domou rihosi baaniꞌi ora-oraꞌa amooꞌi. Mou gasigu ꞌadomaꞌinia doꞌia God ꞌa 
bwaꞌi haꞌa-mamaꞌaiꞌamou do ꞌiniai huta amoou mai ꞌonaai warowaronaꞌi a 
Ebraham. ꞌInau wai ꞌunua tanaꞌamou, ꞌia God ꞌa matai haꞌa-ahoꞌitaꞌiniꞌi hau 
ꞌini, marai haꞌi warowaronaꞌi a Ebraham. 9 ꞌIa God ꞌa haꞌaagauꞌa ꞌanai haꞌa-
mamaꞌairaaui nei nara aiꞌa ꞌadomaꞌi orisi. ꞌA ꞌonaai nei na haꞌaagau ꞌanai 
araiꞌi dioi mwane hasiꞌei. ꞌOnaa nara bwaꞌi hungu ꞌiniꞌi hua goro, ꞌai ara dio 
suriꞌi raridi mai gaasiꞌi araꞌai ꞌeu ꞌanai suu gataꞌiniꞌi.”

10 Miraau inoni rau songaꞌinia Jon oꞌani, “ꞌOnaa na oꞌasi, maꞌe taha namei 
haua ꞌanai haꞌataꞌinia domeu rihosi baaniꞌi ora-oraꞌa ameeꞌi?”

11 Mia aramiraau oꞌani, “ꞌIatei ꞌiniꞌamou na toꞌo rua toꞌoni abe, ꞌai hisungia 
moꞌo na pohara ꞌinia ta taꞌi nei, mia moꞌo na toꞌo mahoingau ꞌai hisungia 
moꞌo na aiꞌa toꞌora mahoingau.”

12  Ma raꞌi sae hahaꞌa takisi nara boi doꞌai bwareomaearaau, rau oꞌani ꞌinia, 
“Haꞌausuri, me ꞌimeeu ꞌe taha namei haa?”

13 Mia Jon ꞌa aramiraau oꞌani, “Moi abui haꞌangoni diꞌuai siha haꞌa na 
gaumani na soia baaniraaui inoni ꞌanai takisi ꞌinia.”

14 Ma taraꞌi heheiꞌoi ra boi beia mara oꞌani ꞌinia, “Me ꞌimeeu ꞌa ꞌua? ꞌE taha 
namei haa?”

Mia aramiraau oꞌani, “Moi abui haꞌa-mamaaꞌusiraaui inoni ꞌanai haꞌi haꞌa 
tanaꞌamou, maꞌua toꞌo haisubuni ꞌanai rahi haꞌa baaniraau. Moi waꞌewaꞌe 
ꞌiniai siha ra horimou ꞌinia.”

15 Na ꞌadoꞌadodaaui inoni hako ra wetewete ꞌanai ꞌomesiai Haꞌatahi, marau 
ꞌadomaꞌinia do ꞌia Jon naasi gasi na ꞌia God na ꞌome sigihia. 16 Mia Jon ꞌa 
aramiraau oꞌani, “ꞌInau ꞌau bwareomaeaꞌamou ꞌiniai wai, mia moꞌo nai boi naꞌi 
murigu, ꞌai bwareomaeaꞌamou ꞌiniai Hiꞌona Maea mana ꞌeu. ꞌIia ꞌa ororiu diꞌuau 
minau aiꞌa arari ꞌanai mwaoro auru ꞌanai wagasiꞌi sandol anaꞌi. 17 ꞌIia ꞌa haꞌaagau 
ꞌanai hoairaaui noni goro baaniraaui nei taꞌaꞌi, ꞌonaai nei na hoaiꞌi koradi wiit 
anaꞌi baaniꞌi kahokahodi. ꞌIia ꞌai nugaraaui noni goro naꞌi dora goro, maꞌai haꞌa-
mamaꞌairaaui noni taꞌaꞌi, ꞌonaai nei na nuga haꞌagorohiꞌi koradi wiit naꞌi dora 
ꞌana mana kahokahodi ꞌa suu gataꞌiniꞌi naꞌi ꞌeu na bwarai kuru.” 18 Ma raꞌi mwane 
mamaani heꞌeteꞌi hairiu oꞌasi na ꞌia Jon na hauꞌi ꞌanai tarohaꞌiniai Taroha Goro 
tanaraaui inoni. Ma haꞌataꞌuꞌuraau wetewete ꞌanai orisiꞌi barongadaaꞌi nara taꞌaꞌi.

19 Maꞌe taꞌi ꞌoha, ꞌia Jon ꞌa raongia Herod Antipas ꞌiniai waina ana 
Herodias, ꞌe urao ana gaꞌu a doꞌorana, ma ꞌiniꞌi roꞌu i mwane mareho taꞌaꞌi na 
haaꞌi. 20 Mana taꞌi mareho na taꞌaa diꞌu roꞌu wou na haua, naasi i ꞌunua ana 
tanaraaui sae heheiꞌoi ꞌanai gaasia Jon Bwareomaea naꞌi rumanihoꞌo.

ꞌIa Jon ꞌA Bwareomaeaa Jisas 
(Matiu 3:13-17; Mak 1:9-11)

21 Naꞌi ꞌoha na ꞌia Jon ꞌa bwareomaearaaui inoni, ꞌoha narau aiꞌa nugaa 
mau naꞌi rumanihoꞌo, ꞌiia ꞌa bwareomaeaa roꞌua Jisas. Ma naꞌi ꞌoha ꞌia Jisas 
ꞌa haꞌarahesi, na aro ꞌa heihoa, 22  mana Hiꞌona Maea ꞌa dio naꞌi hungana naꞌi 
ꞌomehanai waibora. Maꞌe ringe na ao diomai baaniai aro ꞌa oꞌani, “Iꞌoe naasi 
garegu nau taꞌahiꞌo ororiu, mau ahugoro ꞌiniꞌo.”

Burungana Jisas 
(Matiu 1:1-17)

23  ꞌOha na ꞌia Jisas ꞌa tari oru tangahurui harisi, nagu taraawaꞌa huraꞌa 
ꞌanai hauai tatauꞌaro ana ꞌanai haꞌausuriraaui inoni. Naꞌi ꞌadoꞌadodaaui inoni, 
rau ꞌadomaꞌinia doꞌia Jisas ꞌe gare ana Josep.

Mia Josep ꞌe garena Hilae,
 24 mia Hilae ꞌe garena Matat,

ꞌia Matat ꞌe garena Livae,
mia Livae ꞌe garena Melkae.
ꞌIa Melkae ꞌe garena Janai,
mia Janai ꞌe garena Josep.

 25 ꞌIa Josep ꞌe garena Matataeas,
ꞌia Matataeas ꞌe garena ꞌEmos.
ꞌIa ꞌEmos ꞌe garena Neham,
mia Neham ꞌe garena ꞌEslae.
ꞌIa ꞌEslae ꞌe garena Nagai,

 26 mia Nagai ꞌe garena Maat.
ꞌIa Maat ꞌe garena Matataeas,
mia Matataeas ꞌe garena Semein.
ꞌIa Semein ꞌe garena Josek,
mia Josek ꞌe garena Joda.

 27 ꞌIa Joda ꞌe garena Joanan,
mia Joanan ꞌe garena Risa.
ꞌIa Risa ꞌe garena Serababel,
mia Serababel ꞌe garena Saltiel.
ꞌIa Saltiel ꞌe garena Nerae,

 28 mia Nerae ꞌe garena Melkae.
ꞌIa Melkae ꞌe garena Adae,
mia Adae ꞌe garena Kosam.
ꞌIa Kosam ꞌe garena Elmadam,
mia Elmadam ꞌe garena ꞌEri.

 29 ꞌIa ꞌEri ꞌe garena Josua,
mia Josua ꞌe garena ꞌEliesa.
ꞌIa ꞌEliesa ꞌe garena Jorim,
mia Jorim ꞌe garena Matat.
ꞌIa Matat ꞌe garena Livae,

 30 mia Livae ꞌe garena Simion.
ꞌIa Simion ꞌe garena Jiuda,
mia Jiuda ꞌe garena Josep.
ꞌIa Josep ꞌe garena Jonam,
mia Jonam ꞌe garena Elaeakim.

 31 ꞌIa Elaeakim ꞌe garena Milia,
mia Milia ꞌe garena Mena.
ꞌIa Mena ꞌe garena Matata,
mia Matata ꞌe garena Netan.
ꞌIa Netan ꞌe garena Deved,

 32 mia Deved ꞌe garena Jesi.
ꞌIa Jesi ꞌe garena Obed,
mia Obed ꞌe garena Boas.
ꞌIa Boas ꞌe garena Salmon,
mia Salmon ꞌe garena Nason.

 33 ꞌIa Nason ꞌe garena Aminadab,
mia Aminadab ꞌe garena Admin.
ꞌIa Admin ꞌe garena Anae,
mia Anae ꞌe garena Hesron.
ꞌIa Hesron ꞌe garena Peres,
mia Peres ꞌe garena Jiuda.

 34 ꞌIa Jiuda ꞌe garena Jekop,
mia Jekop ꞌe garena Aisak.
ꞌIa Aisak ꞌe garena Ebraham,
mia Ebraham ꞌe garena Tera.
ꞌIa Tera ꞌe garena Neho,

 35 mia Neho ꞌe garena Sirag.
ꞌIa Sirag ꞌe garena Riu,
mia Riu ꞌe garena Peleg.
ꞌIa Peleg ꞌe garena Eba,
mia Eba ꞌe garena Sila.

 36 ꞌIa Sila ꞌe garena Keinan,
mia Keinan ꞌe garena Afaksad.
ꞌIa Afaksad ꞌe garena Siem,
mia Siem ꞌe garena Noa.
ꞌIa Noa ꞌe garena Lamek,

 37 mia Lamek ꞌe garena Metusala.
ꞌIa Metusala ꞌe garena Inok,
mia Inok ꞌe garena Jered.

4:4 Diutronomi 8:3 4:8 Diutronomi 6:13 4:12 Diutronomi 6:16 

ꞌIa Jered ꞌe garena Mahelalel,
mia Mahelalel ꞌe garena Kenan.

 38 ꞌIa Kenan ꞌe garena Enos,
mia Enos ꞌe garena Set.
ꞌIa Set ꞌe garena Adam,
mia Adam ꞌe garena God.

Saetan ꞌA Ohongia Jisas 
(Matiu 4:1-11; Mak 1:12-13)

4  1 ꞌIa Jisas ꞌa bwareomaea hako, magu hano baaniai wai Jodan. Naꞌi 
ꞌohasi na Hiꞌona Maea ꞌa rabe beia. Mana Hiꞌona Maea ꞌa waia ꞌari naꞌi 

dora mangasara. 2  Maꞌe hai tangahurui dangi na awa naꞌi dorasi na ꞌia Saetan 
ꞌa ohongia naꞌiei. Naꞌi madoraasi ꞌa aiꞌa ngau, ma naꞌi haꞌahakona ꞌia Jisas 
ꞌagu hioro.

3 Mia Saetan ꞌa haꞌatee oꞌani ꞌinia, “ꞌOnaa iꞌoe garena God, ꞌoi haꞌatee 
tanaai hauni mai ahoꞌitaꞌi bredi.”

4 Mia Jisas ꞌagu haꞌatee oꞌani ꞌinia, “Naꞌi Usu-usu Maea ra usu oꞌani, ‘I sae 
ꞌa bwaꞌi tahi moi ꞌiniai huai bredi.’ ” †

5 Mia Saetan ꞌagu waia araꞌa naꞌi dora ahaaha. Ma naꞌi moi gere madoraa, 
ꞌa haꞌataꞌiniꞌi hako tanaai mwane kantri naꞌi marewana hako, 6-7 magu 
haꞌatee oꞌani ꞌinia, “ꞌOnaa naꞌoi topiraꞌi ruru maꞌoi haꞌarahesiau, ꞌoi marungiꞌi 
mwane kantri ꞌisi mana totoꞌora adaaꞌi wai hauꞌi hako tanaꞌo. ꞌInia na mwane 
mareho ꞌisi ra hauꞌi hako tanaau, ma ꞌinau wai matai hauꞌi tanaa moꞌo nawai 
raba hauꞌi tanaa.”

8  Mia Jisas ꞌagu aramia oꞌani, “Ra usua naꞌi Usu-usu Maea oꞌani, ‘Moi 
haꞌarahesia moi Araha God amoou, me ꞌiia moi namoi tauꞌaro tanaa.’ ” †

9 Mia Saetan ꞌa waia ꞌari Jerusalem ma haꞌa-urasia naꞌi dora ahaaha naꞌi 
hunganai Ruma Maea ana God, magu oꞌani ꞌinia, “ꞌOnaa iꞌoe garena God, ꞌoi 
rege auru. 10 ꞌInia ra usua naꞌi Usu-usu Maea oꞌani, ‘ꞌIa God ꞌai haꞌa-taariraaui 
enjel anaꞌi ꞌanai ꞌaꞌauhiꞌo. 11 Rai dau bwarasiꞌo ꞌiniꞌi rimadaaꞌi mana uwamuꞌi 
ra bwaꞌi maara ꞌiniꞌi hau.’ ” 12  Mia Jisas ꞌa aramia oꞌani, “Na Usu-usu Maea ꞌa 
oꞌani, ‘Moi abui haꞌimaania Araha God amoou.’ ” †

13 ꞌOha ꞌia Saetan ꞌa ohongia hakoa Jisas ꞌiniꞌi heiohongi ꞌisi, ꞌiia ꞌagu 
nugasia ꞌana ta ꞌoha goro naigui sadoia ꞌanai ohongia roꞌu.

Taraawaꞌanai Tatauꞌaro Ana Jisas 
(Matiu 4:12-17; Mak 1:14-15)

14 Mia Jisas ꞌa ahoꞌi ꞌari Provensi Galili, mana mena ana Hiꞌona Maea 
ꞌa awa beia. Na tarohana ꞌa ꞌadarara hako ꞌari suriai mwane ꞌomaa naꞌi 
Provens naasi, mei suriꞌi taraꞌi dora heꞌeteꞌi roꞌu wou. 15 Ma naꞌi ꞌoha na 
haꞌausuri suriꞌi ruma ni haꞌarahesi adaaꞌi Jiu, na mwane inoni hako ra haꞌa-
aneanea.

4:18-19 Aisaea 61:1-2 

Jisas Ra ꞌItaa Naꞌi ꞌOmaai Nasaret 
(Matiu 13:53-58; Mak 6:1-6)

16 Mia Jisas ꞌa ahoꞌi ꞌari Nasaret, i ꞌomaa na raha araꞌa iei. Ma naꞌi dangi ni 
mamaro adaaui Jiu ꞌa siri naꞌi ruma ni haꞌarahesi ꞌonaai bwane hahaua ana. 
Mia Jisas ꞌa ura araꞌa ma ꞌohaꞌi baaniai Usu-usu Maea. 17 Mana usu-usu nara 
haua tanaa ꞌanai ꞌohaꞌiniasi, ꞌe dorai usu-usu na ꞌia rarabea Aisaea na usua. 
ꞌA kehasiai bukasi, ma sadoiai dora ꞌanai ꞌohaꞌi ma ꞌohaꞌinia huraꞌa oꞌani,
 18 “Na Hiꞌona Maea ana Araha God ꞌa awa beiau,

suria ꞌiia na ꞌome sigihiau
ꞌanai tarohaꞌiniai Taroha Goro tanaraaui pohara.
ꞌIia ꞌa haꞌataariau ꞌanai tarohaꞌinia huraꞌa
do ꞌiraaui nei nara hunasiraau naꞌi rumanihoꞌo rai haꞌa-huraꞌahiraau 

dadaraꞌa,
mana nei ra kuru rai ꞌomeꞌome ahoꞌi,
mana nei nara awa haꞌataꞌairaau rai dadaraꞌa.

 19 Mia Araha God ꞌa haꞌataariau mai ꞌanai tarohaꞌinia huraꞌa
do ꞌa bwaꞌi orea mai haꞌataꞌiniai heitaꞌahi ana tanaraaui inoni anaꞌi.” †

20 Mia Jisas ꞌa honosiai buka ma haua ahoꞌi tanaai nei na naꞌotaranai 
rihungaꞌi ma heinagu auru ꞌanai haꞌausuriraaui inoni. Na mwane inoni naꞌi 
rumasi rau wana toꞌobuu ꞌinia. 21 Mia Jisas ꞌagu haꞌatee oꞌani ꞌiniraau, “Na 
dorai Usu-usu Maea namou rongoa nau ꞌohaꞌinia ani, ꞌa toꞌo haꞌa-momori naꞌi 
ꞌohani.”

22  Miraau hakoi nei narau awa ꞌisi, ra haꞌatee waꞌewaꞌe ꞌinia Jisas marau 
heimwaotaꞌi ꞌiniꞌi mwane mareho rongo goro na maaniꞌi. Miraaugu haꞌatee 
oꞌani, “ꞌE gare moi ana Josep naasi.”

23 Jisas ꞌa oꞌani ꞌiniraau, “ꞌAu ꞌiraraa domou raba ꞌunuai dora i haꞌatee na 
oꞌani ꞌiniau, ‘Na nei na matai haꞌagorohiꞌi inoni baaniꞌi daoha, ꞌai haꞌagorohia 
gaꞌu haaria ꞌanai haꞌataꞌiniai mena ana.’ ꞌAdoꞌado ꞌana, ‘ꞌOnaa iꞌoe naasi 
Haꞌatahi, ꞌoi haaꞌi naꞌi ꞌomaa amua haariꞌo i haꞌabuꞌoahu nameu rongoa naꞌo 
hauꞌi naꞌi Kapaniam.’ ”

24 Mia Jisas ꞌa oꞌani roꞌu, “Wai ꞌunua haꞌa-momori tanaꞌamou, aiꞌa rarabeaꞌa 
do ꞌiraaui inoni naꞌi ꞌomaa ana rai haꞌahoua. 25 Naꞌi madoraa ana rarabea Elaija 
naꞌi ꞌoha bwani, ꞌa ragoi nao naꞌi Israel narau rongomaataꞌi. Naꞌi madoraasi, ꞌe 
oru harisi mana aba na aiꞌa rangi ma ꞌe hioro raha na toꞌo ꞌari hako suriꞌi ꞌomaa 
hako naꞌi dorasi. 26 Reiꞌuaa na towaꞌi oꞌasi, ꞌia God ꞌa aiꞌa haꞌataaria Elaija ꞌanai 
ꞌaꞌauhia ta taꞌi nao naꞌi kantri ana haaria, maꞌata ꞌe nao naꞌi ꞌomaai Sarefat naꞌi 
dora ra ꞌunua ꞌiniai Saedon na ꞌia God na haꞌataaria Elaija doꞌai ꞌaꞌauhia. 27 Ma 
naꞌi madoraa ana rarabea Elaesa, ꞌa ragoi inoni naꞌi Israel na sadoiraau i daoha 
nara ꞌunua ꞌiniai lepa. Ma aiꞌa ta taꞌi nei ꞌiniraau ꞌia God ꞌai haꞌagorohia, maꞌata 
ꞌe inoni ni Siria moi na atana ꞌia Neman, na ꞌia God nagu haꞌagorohia.”

28  Naꞌi ꞌoha na ꞌiraaui inoni naꞌi ruma ni haꞌarahesi rau rongoꞌi mareho ꞌisi, 
rau taesuꞌa diꞌu ꞌana Jisas. 29 Naasi rau surutaꞌe ꞌanai tarihaꞌinia huraꞌa Jisas 

baaniai ꞌomaasi. Ni ꞌomaasi ꞌa awa taꞌeha naꞌi hungahunga. Naasi rau waia 
ꞌari naꞌi bwaunai rihua na awa gaarangiai ꞌomaa dorai gaasia dio. 30 Mia 
Jisas ꞌa siri hokahoka naꞌi ꞌuruhadaau ma hano baaniraau.

Mamaani ꞌIniai Sae Na Bwaunia i Adaro 
(Mak 1:21-28)

31 Mia Jisas ꞌa ꞌari Kapaniam, ꞌe ꞌomaa naꞌi Provensi Galili. Ma naꞌi dangi 
ni mamaro adaaui Jiu, ꞌa ha-haꞌausuriraaui inoni naꞌi ruma ni haꞌarahesi. 
32  Mana inoni hako rau heimwaotaꞌi diꞌu ꞌiniꞌi haꞌausuringaꞌi anaꞌi, ꞌinia rau 
ꞌome ꞌiraraa doꞌiia ꞌa huunai ꞌiraraꞌi mareho na maaniꞌi.

33 Ma naꞌi ruma ni haꞌarahesi naꞌi madoraasi, ꞌe sae na bwauniai adaro na 
awa ꞌisi, mana saesi ꞌa awara raha araꞌa oꞌani, 34 “ꞌEii! Jisas, saeni Nasaret! ꞌO 
raba ꞌuaameuni? ꞌO boi ꞌanai haꞌa-taꞌaiꞌameu? ꞌInau ꞌau ꞌiraraa haꞌagorohiꞌo! 
Iꞌoe nei na maea naꞌo boi baania God.”

35 Mia Jisas ꞌa haꞌatee hurasi tanaai adarosi. ꞌA oꞌani, “ꞌOi papaku, maꞌoi 
huraꞌa mai baania moꞌosi!” Mana adarosi ꞌa ꞌidiraꞌinia moꞌosi dio naꞌi ano 
huniraau, magu huraꞌa baania, maꞌata ꞌa aiꞌa haꞌamaaraai saesi.

36 Na mwane inoni hako ra heimwaotaꞌi diꞌu mara heisosongaꞌi hairiu 
oꞌani, “Romwane! ꞌE tahasi? Ni haꞌatee anaꞌi ra toꞌo mena mara wetewete 
diꞌu! ꞌA haꞌatee moi tanaraaui adaro ꞌanai huraꞌa mara huraꞌaꞌa.” 37 Mana 
tarohana Jisas ꞌa ꞌadarara hako ꞌari suriꞌi mwane ꞌomaa heꞌeteꞌi roꞌu wou 
gariai Kapaniam.

Jisas ꞌA Haꞌagorohiꞌi Mwani Daoha  
 Heꞌeteꞌi Hairiu 

(Matiu 8:14-17; Mak 1:29-34)
38  Mia Jisas ꞌa huraꞌa baaniai ruma ni haꞌarahesi ma ꞌari ruma ana 

Saemon. Ma naꞌi rumasi ꞌe urao na mataꞌi raha diꞌu na awa iei ma raorao diꞌu 
i abena. Mana uraosi ꞌe hungona Saemon. Miraaugu haꞌangonia Jisas ꞌanai 
ꞌaꞌauhia. 39 Jisas ꞌa ꞌariwou naꞌi bobonai beꞌanai uraosi, ma haꞌatee wetewete 
tanaai mataꞌisi doꞌai huraꞌa baania. Naꞌi mau ꞌohasi, mana mataꞌi ꞌa rigisiaꞌa, 
ma surutaꞌe ma haꞌaagau mahoingau ꞌadaau.

40 Naꞌi ꞌoha na aurui sina, ra ragoi nei nara waaꞌi mai inoni nara sadoiꞌi 
mwane daoha heꞌeteꞌi hairiu. Mia Jisas ꞌa dau wou naꞌi hungadi, mara goro 
ahoꞌi. 41 Mia Jisas ꞌa taariꞌi huraꞌa i adaro baaniraau taraꞌi sae, mana adaro ra 
haꞌatee hurasi oꞌani, “Iꞌoesi garena God.”

Mia Jisas ꞌa haꞌa-aburaau wetewete dorai abui haꞌateeꞌa roꞌu, suria ꞌa 
ꞌiraraa dorau aidangisia doꞌiia naasi Haꞌatahi.

Jisas ꞌA Tarohaꞌiniai Haꞌatee Ana God  
 Suriꞌi Mwane Ruma ni Haꞌarahesi 

(Mak 1:35-39)
42  Ma naꞌi mau i hahoꞌoa taꞌaa naꞌi nata dangi, ꞌia Jisas ꞌa ꞌari haaria naꞌi 

dora bwaranga. Miraaui inoni rau siba suria naraugu buna sadoia. Naꞌi ꞌoha 

5:1 Suriꞌi mwani Baebol ra aiꞌa ꞌunua “kae bwera i Galili,” ra ꞌunua moi “kae bwera i Geneserat.” Maꞌata 
raru taꞌisada moi. Geneserat ꞌe dora naꞌi bobonai kae bwera i Galili. 

narau sadoia, raugu haꞌatee haꞌabwarasia, marau ꞌunua tanaa doꞌai awa gaꞌu 
beiraau naꞌi Kapaniam. 43 Mia Jisas ꞌa oꞌani ꞌiniraau, “Nau wai tarohaꞌinia 
maꞌata i Taroha Goro ꞌiniai heimarungi ana God ꞌari suriꞌi taraꞌi ꞌomaa roꞌu 
wou, ꞌinia naasi tarana na ꞌia God ꞌa haꞌataariau mai ꞌinia.” 44 Naasi, mia 
Jisas ꞌa ꞌaariha hairiu ꞌanai tarohaꞌiniai Taroha Goro suriꞌi ruma ni haꞌarahesi 
naꞌi Provensi Jiudea.

Jisas ꞌA ꞌOme Sigihiraaui  
 Rongoiusuri Tahamora Anaꞌi 
(Matiu 4:18-22; Mak 1:16-20)

5  1 ꞌE taꞌi ꞌoha ꞌia Jisas ꞌa ura naꞌi one naꞌi bobonai kae bwera i Galili, † 
mana inoni rau goni mai hunia ꞌanai bahurongoꞌi haꞌatee anaꞌia God, 

rau haꞌasuꞌisuꞌia diꞌu. 2  Ma ꞌomesiai rua ora naꞌi wai, gaarangiai one. 
Miraaui sae ahu-ahuasi narau nugaꞌi ora ꞌisi, rau poru wasi orimaꞌiniꞌi huꞌo 
adaaꞌi. 3 Miagu taꞌe araꞌa naꞌi ora ana Saemon, ma ꞌunua tanaa doꞌai gere 
usuhaꞌinia huraꞌa baaniai bobonai one, mia Jisas ꞌagu heinagu naꞌi ora ꞌanai 
haꞌausuriraaui inoni narau goni wou beia.

4 Ma naꞌi ꞌoha na mamaani hako tanaraaui inoni, ꞌagu oꞌani ꞌinia Saemon, 
“ꞌOi saraa huraꞌa i ora amua naꞌi dora suꞌu mamoi gaasia dioi huꞌo, mamoi 
toꞌoiꞌi taraꞌi mwane iiꞌa.”

5 Mia Saemon ꞌa oꞌani ꞌinia, “Saemaua, meu bona matoo suriai rodo bubu 
nabongi ani, ma aiꞌa ta taꞌi iiꞌa namei toꞌoia. Maꞌata mei haua roꞌu suriai 
ꞌunua amua.” 6 ꞌOha naraugu haua ꞌonaai ꞌunua ana Jisas tanaraau, mana 
huꞌo ꞌa honuꞌa ꞌiniai iiꞌa, ꞌa gaarangi moi maai ohogao. 7 Miraau booriraau 
taraꞌi abe adaaꞌi naꞌi nata ora ꞌanai boi ꞌaꞌau. ꞌOha narau ataha mai beiraau, 
raugu buna haꞌahonua roꞌu i rua ora ꞌiniꞌi iiꞌa, mana ora ra gaarangi marai 
dodo.

8  Naꞌi ꞌoha ꞌia Pita ꞌa ꞌomesia oꞌasi, ꞌa topiruru auru tanaa Jisas ma oꞌani, 
“ꞌOi ꞌari wou baaniau Araha, ꞌinau ꞌe inoni ora-oraꞌa!” 9 ꞌIa Pita ꞌa haꞌatee 
oꞌasi suria ꞌa buꞌo i ahudaaꞌi ꞌiniꞌi mwane iiꞌa narau ngahuiꞌi. 10 Mirarua rua 
garena Sebedi, ꞌia Jems mea Jon nararu ꞌaꞌauhia Pita, raru heimwaotaꞌi diꞌu 
roꞌu.

Mia Jisas ꞌa oꞌani ꞌinia Pita, “ꞌOi abui mamaaꞌu! Taraawaꞌa naꞌi ꞌohani ma 
ꞌariꞌa, ꞌoi wairaau mai sae beiau ꞌonaai rauꞌi amuꞌi iiꞌa naꞌi wai.” 11 Miraaugu 
usuꞌi ora araꞌai dora mamata. Rau nugasiꞌi mwane mareho marau suria Jisas.

Jisas ꞌA Haꞌagorohia Ahoꞌi Sae Lepa 
(Matiu 8:1-4; Mak 1:40-45)

12  Mia Jisas ꞌa ꞌariwou ma taha naꞌi ꞌomaa na awa iei sae na toꞌia i daoha 
nara ꞌunua ꞌiniai lepa. Ni abena ꞌa ꞌome taꞌaa hako ꞌiniai lepa. Mana ꞌoha na 
saesi ꞌa ꞌomesia Jisas, ꞌa boi beia ma topiruru ma mwaoro auru naꞌi ano. Ma 

haꞌangonia wetewetea Jisas oꞌani, “Araha, ꞌonaa ꞌo mwaꞌemwaꞌe, maꞌo gaꞌi 
haꞌagorohiau ahoꞌi baaniai daoha na toꞌiauni.”

13 Mia Jisas ꞌa tarangaꞌinia huraꞌa i rimana, ꞌa dau wou beia ma oꞌani, “ꞌIo, 
ꞌau mwaꞌemwaꞌe moi, ꞌoi goroꞌa ahoꞌi!” Naꞌi mau ꞌohasi, na abena ꞌagu goro 
ahoꞌi. 14 Mia Jisas ꞌa haꞌaabua wetewete oꞌani, “ꞌOi abu maania gaꞌu tanaa 
ta sae i maho na toꞌo beiꞌo. ꞌOi ꞌari odo-odo beiai Piriisi mai ꞌiraraa haaria 
do iꞌoe ꞌo goro ahoꞌi. Naasi maꞌoi hauai bane amua tanaai Piriisi maai hoꞌasi 
ꞌinia ꞌonaai ꞌunua ana Moses, ꞌanai haꞌataꞌinia tanaraaui noni doꞌo goroꞌa.”

15 Ma reiꞌuaa na haꞌaabua moꞌosi, na taroha ꞌinia Jisas ꞌagu ꞌadarara roꞌu 
wou baaniai naꞌo. Ma ragoi nei ra boi ꞌanai bahurongoꞌi haꞌausuringaꞌi anaꞌi, 
ma ꞌanai haꞌagorohiraau baaniꞌi daoha adaaꞌi. 16 Maꞌata ꞌa ragoi ꞌoha ꞌia Jisas 
ꞌa nugasiraaui inoni ꞌanai ꞌari haaria naꞌi dora bwaranga ꞌanai haꞌarahesi.

Jisas ꞌA Haꞌagorohiai Nei Na Nugui Abena 
(Matiu 9:1-8; Mak 2:1-12)

17 Maꞌe taꞌi dangi na ꞌia Jisas ꞌa ha-haꞌausuri, raꞌi Farisei ma taraꞌi 
Haꞌausuri roꞌu ꞌanai Ringe anaꞌia Moses narau heinagu naꞌi dorasi. Rau 
boi baaniꞌi ꞌomaa naꞌi Provensi Galili mei Jiudea mei baaniai ꞌomaa raha i 
Jerusalem. Mana mena ana Araha God ꞌa awa beia Jisas ꞌanai haꞌagorohirai 
nei ra daoha. 18  Ma naꞌi ꞌohasi, raꞌi inoni ra suruꞌia mai sae na sadoiai 
abe nugu mana saesi ꞌa dadao naꞌi beꞌana. Rau haꞌimaania dorai waia siri 
tanaa Jisas, 19 magu bwara ꞌiniai rago diꞌu anai inoni. Mei suriai bwara ana 
tanaraau, rau suruꞌia taꞌeha suriai tara hanehane ꞌanai taꞌehai hunganai 
rumasi. Hunganai rumasi ꞌa sada moi. Rau tahangiai dora naꞌi hunganai 
ruma, marau totoꞌoa dioi saesi naꞌi ꞌuruhadaaui inoni naꞌi gaarangiai dora na 
ꞌia Jisas na ura iei. 20 ꞌOha ꞌia Jisas ꞌa ꞌome ꞌiraraai hinihinidaau, ꞌagu oꞌani 
ꞌinia, “Geresae agua, na ora-oraꞌa amuꞌi ꞌau ꞌadomaꞌi nugasiꞌi hako tanaꞌo.”

21 Miraau na Farisei mana Haꞌausuri ꞌanai Ringe anaꞌia Moses narau awa 
ꞌisi raugu ꞌadomaꞌi oꞌani haariraau, “I sae heꞌua naasi? ꞌA ꞌadomaꞌinia do ꞌiia 
naasia God? ꞌIa moia God nagau ꞌiraraa na matai ꞌadomaꞌi nugasiꞌi ora-oraꞌa! 
ꞌIia ꞌa haꞌatee haꞌataꞌaia God!”

22  Jisas ꞌa aidangisiai taha na awa suriꞌi ꞌadomaꞌidaaꞌi, magu oꞌani ꞌiniraau, 
“ꞌA ꞌua namou toꞌoraa ꞌiniai ꞌadomaꞌisi? 23  Taha na mwadaꞌu? ꞌAnai ꞌunua 
tanaai saesi doꞌau ꞌadomaꞌi nugasiꞌi ora-oraꞌa anaꞌi, maꞌua ꞌanai ꞌunua tanaa 
doꞌai ura maai hahano? ꞌAnai ꞌunua tanaa moꞌosi doꞌau ꞌadomaꞌi nugasiꞌi 
ora-oraꞌa anaꞌi ꞌa mwadaꞌu, ꞌinia ꞌa bwarai ꞌiraraa ꞌonaa ra ꞌadomaꞌi nugasiꞌi 
ora-oraꞌa anaꞌi maꞌua aiꞌa. 24 Naasi, ꞌinau i Garei Inoni wai hauai maho 
namou ꞌadomaꞌi haꞌabwaraa ma moiguꞌi ꞌiraraa do ꞌau toꞌoraa roꞌu i mena 
ꞌanai ꞌadomaꞌi nugasiꞌi ora-oraꞌa naꞌi marewanani.”

Naasi magu oꞌani ꞌiniai sae na abe nugusi, “Nau wai ꞌunua tanaꞌo, ꞌoi ura 
araꞌa, ꞌoi suruꞌiai beꞌamu, maꞌoi ꞌari ruma amua!”

25 Naꞌi mau ꞌohasi na saesi ꞌa ura araꞌa naꞌi maadaau hakoi inoni. ꞌA rahiai 
beꞌana na dadao iei ma ahoꞌi ꞌari ꞌomaa ana, ꞌa haꞌaasaa God. 26 Miraaui 
mwane inoni narau ꞌomesiai marehosi ra buꞌo hakoi ahudaaꞌi, marau 

5:34-35 Ni ꞌadoꞌado ꞌanai heihaꞌauuni ꞌa oꞌani: Aiꞌa taꞌisada do ꞌiraaui rongoiusuri anaꞌia Jisas rai 
haꞌariritaꞌi ngau ꞌoha ꞌia Jisas ꞌa awa mau beiraau. Naꞌi ꞌoha ꞌia God ꞌai waia Jisas baaniraau, naasi madoraa 
goro ꞌanai haꞌariritaꞌi ngau ꞌiniai ahutotou adaau. 

haꞌaasaa God. Rau honu ꞌiniai mamaaꞌu marau haꞌatee oꞌani, “ꞌE kae mareho 
raha diꞌu nagau ꞌomesia naꞌi dangini.”

Jisas ꞌA Soia Livae 
(Matiu 9:9-13; Mak 2:13-17)

27 Naꞌi muri ꞌia Jisas ꞌagu huraꞌa wou ma ꞌomesiai sae na heinagu naꞌi 
dora ni horihori takisi. Na atanai saesi ꞌia Livae. ꞌIiasi ꞌe sae na tatauꞌaro 
tanaai gaumani ꞌanai siꞌogoniꞌi takisi. Jisas ꞌagu oꞌani ꞌinia, “Livae, ꞌoi boi 
suriau ꞌonaai rongoiusuri agua.” 28  Naꞌi mau ꞌohasi, mia Livae ꞌa ura araꞌa ma 
nugasiꞌi mwane mareho anaꞌi ma suriaꞌa Jisas.

29 Naasi ꞌia Livae ꞌagu hauai kae ngaugoni tanaa Jisas naꞌi ruma ana. Ma 
ragoi inoni ha-haꞌatakisi mana taraani inoni moi nara boi naꞌi ngaugonisi. 
30 Miraau na Farisei, ma taraꞌi Haꞌausuri ꞌanai Ringe anaꞌia Moses nara aba 
beiraaui Farisei raugu haꞌatee haꞌa-taꞌairaaui rongoiusuri anaꞌia Jisas oꞌani, 
“Ni ꞌuaana namou ngau ꞌinia beiraaui sae ha-haꞌatakisi miraaui sae taꞌaꞌisi?”

31 Mia Jisas ꞌagu aramiraau oꞌani, “Na sae nara goro moi abedi ra bwaꞌi 
rabasiai ꞌaꞌau baaniai sae na matai haꞌagorohiꞌi daoha, me ꞌiraau moi nei nara 
daoha nara rabasiai ꞌaꞌau. 32  ꞌA oꞌasi roꞌu, ꞌinau boi naꞌi marewanani, aiꞌa do 
ꞌanai ꞌaꞌauhiraau inoni odo-odo, maꞌata ꞌau boi ꞌanai ꞌaꞌauhiraaui inoni ora-
oraꞌa dorai rihosi baaniꞌi ora-oraꞌa adaaꞌi.”

Haꞌausuringaꞌi Bwani ꞌA Bwaꞌi ꞌAri Goni  
 Beiai Haꞌausuringaꞌi Haoru 
(Matiu 9:14-17; Mak 2:18-22)

33 Ma taraꞌi inoni ra haꞌatee oꞌani ꞌinia Jisas, “ꞌAdo ꞌoha ꞌiraaui rongoiusuri 
anaꞌia Jon Bwareomaea mana rongoiusuri adaaꞌi Farisei ra haꞌariritaꞌi ngau 
ꞌanai haꞌarahesi. Miꞌoe na rongoiusuri amuꞌi rau aiꞌa haꞌariritaꞌi ngau moeꞌa, 
rau ngau mara gono moi.”

34 Mia Jisas ꞌa aramiraau oꞌani, “ꞌA ꞌua? ꞌIꞌamou mou ꞌadomaꞌinia do ꞌiraaui 
nei ra awa naꞌi rongo ni haꞌiwai rai haꞌariritaꞌi ngau ꞌoha na awa beiraau a 
moꞌo ra haꞌahaꞌiwaia? ꞌAbwaꞌi! 35 Maꞌata tari ꞌoha na nei na haꞌiwai rai waia 
baaniraau maraigui matai haꞌariritaꞌi ngau ꞌiniai ahutotou adaau.” †

36 Mia Jisas ꞌagu haꞌausuriraau roꞌu oꞌani, “ꞌAbwaꞌi nei ꞌai karia mwadaꞌu 
ta maakari naꞌi toꞌoni haoru ana ꞌanai tata ponosia ꞌiniai dora na maakari 
naꞌi toꞌoni bwani. ꞌOnaa nai haua oꞌasi, ꞌai here haꞌataꞌaiai toꞌoni haoru ana, 
mana maakari toꞌoni haorusi, ꞌa bwaꞌi ꞌome taꞌisada beiai toꞌoni bwanisi.

37 “Nata mareho roꞌu, ꞌabwaꞌi nei nai matai nuga waen haoru suriꞌi bei 
bwani nara tagoraꞌi ꞌiniꞌi uri-uri mwamwaa, ꞌinia na bei bwani ra bwane 
ꞌaꞌasi. Naꞌi ꞌoha na waen haoru ꞌai suꞌu, na bei bwani rai pusu. Naasi mana 
waen rai ahe gataꞌiniꞌi, mana bei rai maakari taꞌaꞌi. 38  Na waen haoru rai 
nigaꞌi maꞌata naꞌi bei haoru roꞌu. 39 Na nei na gonohiai waen bwani naꞌi naꞌo, 

ꞌagu aiꞌa rabasiaꞌa roꞌu i waen haoru. ꞌAi ꞌunua doni waen bwani na goro 
diꞌuai waen haoru.”

ꞌIraaui Sae Rau Ororiu Diꞌuai  
 Dangi ni Mamaro 

(Matiu 12:1-14; Mak 2:23-3:6)

6  1 Maꞌe taꞌi dangi ni mamaro adaaui Jiu, naꞌi ꞌoha ꞌia Jisas mana 
rongoiusuri anaꞌi rau tahahoro naꞌi ꞌubutadi moui wiit, ꞌiraaui 

rongoiusuri raugu rahiꞌi taraꞌi nei marau rogarogaꞌi baaniꞌi kahokahodi 
marau ngaaꞌi dora ngaungau. 2  Ma taraꞌi Farisei rau oꞌani ꞌiniraau, “Mou gaꞌi 
bwaꞌi husiꞌi wiit ꞌisi. Naꞌi dangi ni mamaro, i Ringe anaꞌia Moses ꞌa haꞌaabuai 
tauꞌaro naꞌi dangisi!”

3 Mia Jisas ꞌa aramiraau oꞌani, “ꞌA ꞌua? Mou aiꞌa ꞌohaꞌiniai mamaani ꞌinia 
Mwaeraha Deved mana nei narau taꞌi hano naꞌi ꞌoha narau hioro? 4 ꞌIa Deved 
ꞌa siri naꞌi Ruma Maea Saira ana God ma ngaai bredi nara haꞌamaeaa ma 
hanganiraau roꞌu i nei rau taꞌi hano. Na bredisi ꞌiraau moi na Piriisi narau 
matai ngaa. Naasi ꞌia Deved ꞌa horosia roꞌu i Ringe mia God ꞌa aiꞌa taesuꞌa 
ꞌana.” 5 Mia Jisas ꞌa oꞌani roꞌu ꞌiniraau, “ꞌInau Garei Inoni, ꞌinau ꞌau matai 
ꞌunuꞌi maho ꞌiraaui sae ra matai haaꞌi naꞌi dangi ni mamaro. ꞌInia ꞌinau naasi 
Araha ꞌanai dangi ni mamaro.”

Sae Na Mae i Rimana 
(Mak 3:1-6; Matiu 12:9-14)

6 Maꞌe taꞌi dangi ni mamaro roꞌu, ꞌia Jisas ꞌa siri naꞌi ruma ni haꞌarahesi 
adaaui Jiu ma haꞌausuriraaui inoni. Ma naꞌi ꞌohasi ꞌe sae na mae i rima odona 
na awa roꞌu ꞌisi. 7 Miraau na Farisei mana Haꞌausuri ꞌanai Ringe anaꞌia Moses 
rau ꞌomeꞌome ꞌonaa ꞌia Jisas ꞌai haꞌagorohia ahoꞌi sae na mae i rimanasi, do nei 
narai subunia doꞌa hauai tauꞌaro naꞌi dangi ni mamaro. 8  ꞌIa Jisas ꞌa ꞌiraraai 
ꞌadomaꞌidaaꞌi ma oꞌani ꞌiniai sae na mae i rimanasi, “ꞌOi surutaꞌe maꞌoi araꞌa 
mai naꞌi naꞌo.” Mana saesi ꞌa ura araꞌa ma araꞌa ura naꞌi dora na mwane inoni 
rai matai ꞌomesia. 9 Mia Jisas ꞌagu oꞌani ꞌiniraau, “Wai songaꞌiniꞌamou. ꞌE taha 
na Ringe anaꞌia Moses ꞌa haꞌawategaau ꞌanai haua naꞌi dangi ni mamaro? ꞌAnai 
haaꞌi mareho goro, maꞌuasi ꞌanai haaꞌi mareho taꞌaꞌi? ꞌAnai haꞌatahiai noni 
maꞌua ꞌanai haꞌamaesia?” 10 Mia Jisas ꞌa wanasiraau hakoi inoni magu oꞌani 
ꞌiniai saesi, “ꞌOi tarangaꞌinia huraꞌa i rimamu.” ꞌOha na tarangaꞌinia huraꞌa i 
rimana, na rima na taꞌaasi ꞌa goro ahoꞌi. 11 Naꞌi ꞌoha na ꞌiraaui Haꞌausuri ꞌanai 
Ringe anaꞌia Moses miraau na Farisei rau ꞌomesia oꞌasi, rau kaeni taesuꞌa diꞌu 
marau haꞌaradorado ꞌinia ta here narai haua ꞌana Jisas.

Jisas ꞌA ꞌOme Sigihiai Waira Taꞌi Tangahuru  
 Mana Rua Haꞌataari 

(Matiu 10:1-4; Mak 3:13-19)
12  ꞌE taꞌi dangi roꞌu, ꞌia Jisas ꞌagu taꞌeha araꞌa naꞌi hungahunga ꞌanai 

haꞌarahesi. Maꞌe rodo bubu na haꞌarahesi suria tanaa God. 13 Naꞌi hahoꞌoa ꞌa 

ꞌunuraau mai rongoiusuri anaꞌi beia, ma ꞌome sigihiai waira taꞌi tangahuru 
mana rua, na ꞌunuraau ꞌiniai Haꞌataari.
 14 ꞌIa Saemon (na ꞌia Jisas na ꞌunua ꞌinia Pita),

ꞌia Andru, doꞌorana Saemon,
ꞌia Jems,
ꞌia Jon,
ꞌia Pilip
ꞌia Batolomiu,

 15 ꞌia Matiu,
ꞌia Tomas,
mana nata Jems gare ana Alfias,
ꞌia Saemon baaniai ruruha ra raba taaria huraꞌa i gaumani adaaui Rom 

baania Israel,
 16 ꞌia Jiudas gare ana Jems,

mea Jiudas Iskariot, ꞌia moꞌo na usuhaꞌinia Jisas tanaraaui 
maeronganaꞌi.

Ni Tatauꞌaro Ana Jisas Naꞌi Galili 
(Matiu 4:23-25)

17 ꞌIa Jisas ꞌa dio wou baaniai hungahunga beiraaui Haꞌataari anaꞌi marau 
ura naꞌi dora sada. Ma naꞌi ꞌohasi ꞌa ragoi rongoiusuri anaꞌi ma taraꞌi inoni 
naꞌi Jerusalem mei suria hako ꞌari i Provensi Jiudea nara rurugoni mai naꞌi 
dorasi. Ma raꞌi nei ra boi roꞌu baaniai rua kae ꞌomaai Taea mana Saedon 
nararu awa naꞌi bobonai asi. 18  Rau boi goni ꞌanai rongoꞌi haꞌausuringaꞌi 
anaꞌia Jisas, ma ꞌanai haꞌagorohiraau baaniꞌi daoha nara sadoiraau. Miraaui 
nei na adaro ꞌa bwauniraau, ꞌia Jisas ꞌa taariꞌi huraꞌa baaniraau. 19 Na mwane 
inoni hako rau bonasia dorai hataria, suria na mena ana God na awa beia ꞌa 
haꞌagorohiraaui nei rau daoha.

Waꞌewaꞌe Mana Ahutotou 
(Matiu 5:1-12)

20 Mia Jisas ꞌa wanasiraaui rongoiusuri anaꞌi ma oꞌani,
“ꞌIa God ꞌai haꞌagorohiꞌamou i nei namou pohara,
ꞌinia ꞌiꞌamou moi awa naꞌi bahainai heimarungi ana God.

 21 ꞌIa God ꞌai haꞌagorohiꞌamou i nei namou hioro,
ꞌinia ꞌiꞌamou moi dauai taha namou ꞌirisiasi.
ꞌIa God ꞌai haꞌagorohiꞌamou i nei namou angi,
ꞌe madoraa nai boi mau namoi daꞌa haꞌi waꞌewaꞌe.

 22 ꞌIa God ꞌai haꞌagorohiꞌamou i nei ra ꞌutaiꞌamou
mara dingaiꞌamou mara ꞌisiꞌisiꞌamou mara haꞌatee haꞌa-taꞌaiꞌamou,
suria ꞌiꞌamou raꞌi rongoiusuri aguꞌi, ꞌinau i Garei Inoni.

23 “ꞌOha na oꞌasi, moi honu ꞌiniai waꞌewaꞌe mamoi maomao. ꞌInia ꞌe heitahari 
na raha na ꞌia God ꞌa haꞌaagau mamasiꞌamou ꞌinia naꞌi aro. Mamoi abui kakuꞌaa 
doni wauwa adaaꞌi ra here haꞌataꞌairaau oꞌasi roꞌu i rarabea naꞌi ꞌoha bwani.

 24 Maꞌata ꞌai taꞌaa diꞌu tanaꞌamoui nei namou totoꞌora,
suria mou bwane awa naꞌi tahitahi na mwadaꞌu
mana madoraa ni pohara tanaꞌamou ꞌai boi mau.

 25 ꞌAi taꞌaa diꞌu tanaꞌamoui nei namou ngaungau goro ꞌohani,
ꞌinia ni madoraa ni hioro tanaꞌamou ꞌai boi mau.
ꞌAi taꞌaa diꞌu tanaꞌamoui nei namou daꞌa ꞌegeꞌegeꞌamou,
ꞌinia ni madoraa ni angi mana ahutotou tanaꞌamou ꞌai boi mau.

 26 ꞌAi taꞌaa diꞌu tanaꞌamoui nei na ꞌiraaui noni rau haꞌatee haꞌagorohiꞌamou 
do ꞌiꞌamou raꞌi sae goro.

ꞌInia na wauwa adaaꞌi ra haꞌatee oꞌasi roꞌu
ꞌiniraaui rarabea pwapwaariꞌi naꞌi ꞌoha bwani.
Ma reiꞌuaa na oꞌasi, mia God ꞌa haꞌa-mamaꞌairaau moi.”

Haꞌausuringaꞌi ꞌAnai Taꞌahiraaui  
 Maerongamuꞌi 

(Matiu 5:38-48; 7:12a)
27 Mia Jisas ꞌa oꞌani roꞌu, “Nau wai ꞌunua tanaꞌamoui nei namou 

bahurongoau! Moi taꞌahiraaui maerongamooꞌi mamoi goro tanaraaui nei ra 
ꞌitamou. 28  Moi haꞌangonia God maai haꞌagorohiraaui nei ra ꞌuaasiꞌamou, 
mamoi haꞌarahesi ꞌiniraaui nei ra here haꞌa-taꞌaiꞌamou. 29 ꞌOnaa ꞌia tei nai 
hidariai babamu, ꞌoi rihotaꞌi maai hida roꞌu naꞌi nata aba, ma ꞌonaa ꞌiatei nai 
rahia baaniꞌo i toꞌoni bohuraꞌa amua, nugasia mai rahia roꞌu i toꞌoni bo siri. 
30 ꞌIatei nai haꞌangoniꞌo ꞌinia ta mareho, ꞌoi haua tanaa. Ma ꞌonaa raꞌi mareho 
amuꞌi nara rahiꞌi baaniꞌo, ꞌoi abu bonasiai rahiꞌi ahoꞌi. 31 Ni here naꞌoi haua 
tanaai nata sae, ꞌai suriai here naꞌo ꞌirisia dorai haua tanaꞌo.

32  “ꞌOnaa naꞌoi taꞌahiraau moi nei narau taꞌahiꞌo, ꞌa bwaꞌi heitahari naꞌoi 
daua ꞌinia. Reiꞌuaa inoni taꞌaꞌi, mara heitaꞌahi roꞌu moi oꞌasi. 33 Ma ꞌonaa ꞌo 
goro moi ꞌiniraaui nei nara goro ꞌiniꞌo, ꞌa bwaꞌi heitahari naꞌoi daua ꞌinia. 
ꞌIraaui inoni taꞌaꞌi mara matai haua roꞌu moi oꞌasi. 34 Ma ꞌonaa naꞌoi hisuhisu 
moi tanaraaui nei naꞌo ꞌiraraa dorai hisu ahoꞌi tanaꞌo, ꞌa bwaꞌi heitahari naꞌoi 
daua ꞌinia. Reiꞌuaa ꞌiraaui sae taꞌaꞌi mara matai hisuhisu roꞌu moi oꞌasi, ꞌiniai 
ꞌirisia adaau dorai suꞌuꞌi hako tanaraau ahoꞌi taha narau hisu ꞌiniꞌi.

35 “Miꞌamou moi taꞌahiraaui maerongamooꞌi mamoi goro ꞌiniraau. Moi hisu 
tanaraau, mamoi abui ꞌadomaꞌinia dorai suꞌuꞌi ahoꞌi tanaꞌamou i taha namoi 
hisu ꞌiniꞌi. Naasi na heitahari amoou ꞌai raha, marai ꞌome ꞌiraraa do ꞌiꞌamou 
raꞌi garena God na ororiu araꞌa. ꞌInia ꞌia God ꞌa goro ꞌiniraaui inoni, reiꞌuaa 
na ꞌiraaui inoni rau aiꞌa haꞌatee haꞌagorohia maꞌua rau haaꞌi mwane here 
taꞌaꞌi. 36 Moi taꞌahiraaui inoni ꞌonaa God na taꞌahiraau hako mwane inoni.”

Haꞌausuringaꞌi ꞌIniai Hiiriai Nata Nei 
(Matiu 7:1-5)

37 ꞌIa Jisas ꞌa oꞌani roꞌu ꞌiniraau, “ꞌOi abui hiiriai nata nei, mara bwaꞌi 
hiiriꞌo roꞌu. ꞌOi abui hiiri haꞌa-mamaꞌaiai nata nei, maragu bwaꞌi hiiri haꞌa-
mamaꞌaiꞌo roꞌu. ꞌOi ꞌadomaꞌi nugasiai ꞌinonai nata nei maraigui ꞌadomaꞌi 

St. Luk 6

The New Testament in Arosi of Solomon Islands, 1st ed. ©2004, Wycliffe Bible Translators, Inc.



137

nugasiꞌi roꞌu i ꞌinomuꞌi. 38  Moi hisuhisu maraigui hisu roꞌu tanaꞌamou. ꞌInia 
ꞌonaa moi hi-hisuhisu, na hisu narai haua tanaꞌamou ꞌai diꞌu roꞌu wou, mai 
honu aharau ꞌonaai baegi nara haꞌaburu haꞌagorohia mara haꞌahonua roꞌu 
mau. Na hisu narai haa tanaꞌamou, ꞌai suriai hisu namou haua tanaai nata 
nei.”

39 Mia Jisas ꞌa haaꞌi roꞌu taraꞌi haꞌatee heihaꞌauu tanaraau oꞌani, “Na nei na 
kuru ꞌa bwaꞌi matai uruai nata sae kuru. ꞌOnaa ꞌai urua, ꞌirarua rarui ahoda 
hako dio naꞌi giru. 40 Mana rongoiusuri ꞌa aiꞌa ahaaha diꞌuai haꞌausuri ana. 
Maꞌata naꞌi ꞌoha nai daaꞌi hakoi mwane haꞌausuringaꞌi anaꞌi, naasi ꞌaigui 
taꞌisada beiai haꞌausuri ana.

41 “Ni ꞌuaana naꞌo bonasiai rahia ꞌiniai gere mamamo naꞌi maanai nata 
nei, maꞌogu aiꞌa aidangisiai kae mamamo naꞌi maamu haariꞌo? 42  ꞌA heꞌuai 
ꞌunua amua tanaai nata nei doꞌoi ꞌaꞌauhia ꞌanai rahiai gere mamamo baaniai 
maana, naꞌi ꞌoha na iꞌoe ꞌo aiꞌa wana goro ꞌiniai kae mamamo naꞌi maamu 
haariꞌo? ꞌO pwariꞌi taꞌaa! ꞌOi rahia gaꞌu naꞌi naꞌo i kae mamamo baaniai 
maamu neina ꞌoi matai wana goro ꞌanai rahiai mamamo baaniai maanai nata 
nei.”

Na Hasiꞌei Mana Huanaꞌi 
(Matiu 7:16-20, 24-27; 12:33-35)

43 Mia Jisas ꞌa haꞌatee roꞌu oꞌani, “Na hasiꞌei goro ꞌa bwaꞌi matai hungu 
ꞌiniꞌi hua taꞌaꞌi, mana hasiꞌei taꞌaa ꞌa bwaꞌi matai hungu ꞌiniꞌi hua goro. 44 Na 
hasiꞌei goro mana hasiꞌei taꞌaa ꞌoi matai ꞌiraraa ꞌiniai huadi. ꞌA bwaꞌi nei nai 
matai husiai huai ꞌaai mana memeapu suriꞌi waroraraki, maꞌua suriꞌi taraani 
hasiꞌei taꞌaꞌi moi. 45 ꞌA oꞌasi roꞌu, ni sae goro ra huraꞌa mai mareho goro 
baaniai ngoona, suria ni raromana ꞌa honu ꞌiniai maho goro. Mana sae taꞌaa, 
ra huraꞌa mai mareho taꞌaꞌi baaniai ngoona, suria ni raromana ꞌa honu ꞌiniai 
maho taꞌaa. ꞌInia ni ngoo, naasi na haꞌarangasia huraꞌa i taha na honu ꞌinia ꞌi 
raromanai noni.

46 “Ni ꞌuaana namou ꞌunu Araha ꞌiniau mamougu aiꞌa haꞌisuriꞌi taha nau 
ꞌunuꞌi tanaꞌamou? 47 ꞌIatei na boi na bahurongo ma haꞌisuriꞌi mareho nau 
ꞌunuꞌi, wai haꞌataꞌinia tanaꞌamou i ꞌomehana. 48  ꞌIia ꞌa ꞌonaai sae na tagoraai 
ruma. ꞌA ꞌeꞌeri ganu dio tarana naꞌi hunganai hau. Naꞌi ꞌoha na toꞌo i rangi 
raha mana ahe ꞌa toꞌiai rumasi, ni rumasi ꞌa aiꞌa ꞌihaꞌiha, suria ꞌia moꞌo na 
tagoraa ꞌa tagora haꞌababaua goro. 49 Mia moꞌo na rongoꞌi haꞌatee aguꞌi magu 
aiꞌa haꞌisuriꞌi taha nau ꞌunuꞌi, ꞌa ꞌonaai sae na tagoraai ruma ana moi naꞌi 
ano na aiꞌa ꞌeꞌeri ganu dio tarana. Naꞌi ꞌoha na rangi mana wai ꞌa ahe toꞌiai 
rumasi, mana rumasi ꞌa arobo ma ꞌadarara!”

Hinihininai Taꞌi Sae Mwanemaua  
 Adaaui Heheiꞌoi 

(Matiu 8:5-13)

7  1 ꞌIa Jisas ꞌa haꞌausuriraau hako inoni naꞌi dorasi, maagu ahoꞌi ꞌari 
Kapaniam. 2  Ma naꞌi ꞌomaasi ꞌe sae na daoha iei ꞌa gaarangi mae, ꞌia 

moꞌosi ꞌe sae tatauꞌaro anai taꞌi saemaua naꞌi ruruhani heheiꞌoi adaaui Rom. 
Mana sae tatauꞌarosi ꞌe sae na taꞌahia diꞌu. 3 Ma naꞌi ꞌoha na saemauasi ꞌa 
rongo tarohana Jisas, ꞌagu haꞌa-taariraau taraꞌi saemaua adaaꞌi Jiu ꞌanai 
ꞌunua tanaa doꞌai boi ꞌanai haꞌagorohia ahoꞌi sae tatauꞌaro ana. 4 Miraau 
ꞌariwou beia Jisas marau haꞌabongaꞌinia wetewete oꞌani, “ꞌIa moꞌo na 
haꞌataariꞌameu maini, ꞌa arari doꞌoi ꞌaꞌauhia, suria ꞌiia ꞌe sae goro. 5 ꞌA 
taꞌahigaau i Jiu ma ꞌaꞌau ꞌanai haꞌa-urasiai ruma ni haꞌarahesi tanaꞌameu.”

6 Mia Jisas ꞌagu hano beiraau ꞌanai ꞌari naꞌi ruma anai saemauasi. Naꞌi 
ꞌoha na gaarangia wou i ruma, ni saemauasi ꞌa haꞌataariꞌi roꞌu wou taraꞌi sae 
ꞌanai heisadoi beia Jisas ꞌanai oꞌani ꞌinia, “Araha, ꞌoi abui tauꞌaro raha ꞌanai 
hano haꞌatau, ꞌinia ꞌinau ꞌau aiꞌa arari doꞌoi boi naꞌi ruma agua. 7 Minau aiꞌa 
taꞌisada roꞌu ꞌanai heisadoi beiꞌo. Maꞌata ꞌau ꞌiraraa do ꞌonaa naꞌoi haꞌatee moi 
mana sae tatauꞌaro agua ꞌai matai goroꞌa ahoꞌi. 8  ꞌAu ꞌiraraa oꞌasi, suria ꞌinau 
ꞌau toꞌoraai nei na marungiau na ꞌinau wai haꞌisuriꞌi heiatengaꞌi anaꞌi, minau 
roꞌu ꞌau toꞌoraꞌi roꞌu i sae heheiꞌoi na ꞌiraau rai haꞌisuriꞌi roꞌu i heiatengaꞌi 
aguꞌi. Naꞌi ꞌoha nawai oꞌani ꞌinia ta taꞌi ꞌiniraau, ‘ꞌOi ꞌariwou ꞌisi,’ ꞌiia ꞌai 
haꞌisuriaꞌa maꞌata. Ma ꞌonaa nawai oꞌani ꞌinia ta nei ꞌiniraau, ‘ꞌOi boi ꞌini,’ ꞌiia 
ꞌai boiꞌa roꞌu maꞌata. Ma ꞌonaa wai oꞌani ꞌiniai sae tatauꞌaro agua, ‘ꞌOi hauai 
tauꞌaroni,’ ꞌiia ꞌai hauaꞌa maꞌata.”

9 Naꞌi ꞌoha na ꞌia Jisas ꞌa rongoꞌi mareho na ꞌunuꞌia moꞌosi, ꞌa heimwaotaꞌi 
diꞌu ma rihotaꞌi ma oꞌani ꞌiniraaui noni hunga rau surisuria, “Romwane! Nau 
wai ꞌunua tanaꞌamou, aiꞌa ta taꞌi saeni Israel nawai ꞌomesia doꞌai hinihini 
tari ꞌonaaia moꞌosi.” 10 Naꞌi ꞌoha narau ahoꞌi wou naꞌi ruma, i mwane nara 
haꞌa-taariraau wou beia Jisas ani, rau ꞌomesia doni sae na daohasi ꞌa goroꞌa 
ahoꞌi.

Jisas ꞌA Haꞌatahia Ahoꞌi  
 Gare Mwane Anai Nao

11 Naꞌi muri, ꞌia Jisas ꞌa ꞌari ꞌomaa ra ꞌunua ꞌiniai Nein, ꞌiraaui 
rongoiusuri mana mwane inoni rago rau taꞌi hano beia. 12  Naꞌi ꞌoha na 
gaarangia wou i maanai bara ꞌanai ꞌomaasi, ꞌa ꞌomesiai suruꞌia ada huraꞌa 
mai bwea na awa iei sae na mae naꞌi ꞌomaasi, mana sae na maesi ꞌe gare 
mwane ana ꞌe nao. Mana garesi, naꞌasiꞌa i taꞌi gare ana. Ma ragoi inoni naꞌi 
ꞌomaasi narau awa beiai naosi. 13  Naꞌi ꞌoha na ꞌia Araha ꞌa ꞌomesiai naosi, 
ꞌa kae ahutotou diꞌu ma oꞌani ꞌinia, “ꞌOi abui angi.” 14 Naasi ꞌa ꞌariwou ma 
dau naꞌi bwea. Miraaui nei narau suruꞌiai bweasi rau ura papaku. Mia 
Jisas ꞌa oꞌani ꞌiniai gare na maesi, “Geresae, ꞌoi surutaꞌe!” 15  Naꞌi ꞌoha nagu 
haꞌatee oꞌasi moia Jisas, na gare na maesi ꞌa heinagu araꞌa ma haꞌatee. 
Mia Jisas ꞌa waia ahoꞌi wou tanaa inana. 16  Mana mwane inoni hako rau 
mamaaꞌu, rau ginataꞌinia God marau haꞌaasaa. Rau haꞌatee oꞌani, “ꞌE 
rarabea hauasa na haꞌataꞌi mai beigaau naꞌi ꞌohani. ꞌIa God ꞌa haꞌataaria 
mai ꞌanai ꞌaꞌauhiraaui inoni anaꞌi.” 17 Mana taroha ꞌinia Jisas ꞌa ꞌadarara 
hako ꞌari suriꞌi mwane dora naꞌi Provensi Jiudea, mei suriꞌi mwane dora 
huraꞌa wou gariai Provensisi.

7:27 Malakae 3:1 

Na Tatauꞌaro Ana Jisas  
 Mea Jon Bwareomaea 

(Matiu 11:1-19)
18  Miraaui rongoiusuri anaꞌia Jon rau mamaani tanaa ꞌiniꞌi mareho na 

ꞌia Jisas na haaꞌi. Mia Jon ꞌa soirarua mai waira rua ꞌiniꞌi rongoiusuri anaꞌi 
19 ꞌanai haꞌa-taarirarua ꞌari beia Araha ꞌanai songaꞌinia oꞌani, “Iꞌoe naasi 
nei nara ꞌunua doꞌai boi ꞌanai haꞌatahiꞌameu, maꞌuasi ꞌe nei heꞌeteꞌi namei 
mamasia roꞌu mau?”

20 Naꞌi ꞌoha nararu ataha wou beia Jisas raru oꞌani ꞌinia, “ꞌIa Jon na 
haꞌataarimiria mai do ꞌanai songaꞌiniꞌo oꞌani, ‘ꞌA ꞌua? Iꞌoe naasi nei nara 
ꞌunua doꞌai boi ꞌanai haꞌatahiꞌameu, maꞌuasi ꞌe nei heꞌeteꞌi namei mamasia 
roꞌu mau?’ ”

21 Naꞌi roꞌu mau madoraa nararu ꞌari wousi, na ꞌia Jisas ꞌa haꞌagorohiꞌi 
mwane inoni nara sadoiꞌi mwane daoha heꞌeteꞌi hairiu, ma taariꞌi huraꞌa i 
adaro baaniꞌi taraꞌi nei, ma ragoi nei ra kuru na haꞌa-ꞌomeꞌomeraau roꞌu. 
22  ꞌIa Jisas ꞌagu oꞌani ꞌiniraruai rua rongoiusuri ana Jon, “Murui ahoꞌi ꞌari 
ma murui ꞌunuꞌi tanaa Jon i mareho namuru rongoꞌi mana mareho na muru 
ꞌomesiꞌi nau haaꞌi. Nei ra kuru ra wanawanaꞌa, nei ra pwaki ra hahanoꞌa, 
nei nara lepa ra goro ahoꞌi, nei ra pwarongo ra rongorongoꞌa, nei ra mae ra 
surutaꞌe ahoꞌi baaniai mae, miraaui pohara ra bahurongoai Taroha Goro. 
23  ꞌIa God ꞌai haꞌagorohiai nei na ꞌomesiꞌi mareho nau haaꞌi, ma aiꞌa ꞌadomaꞌi 
heiruaruaꞌa ꞌiniau.”

24 Na rua rongoiusuri anaꞌia Jon raru ahoꞌi ꞌari, mia Jisas ꞌagu mamaani 
tanaraaui inoni ꞌinia Jon. ꞌA oꞌani, “ꞌA ꞌua? Naꞌi ꞌoha namou ꞌari naꞌi dora 
mangasara ꞌanai bahurongoa Jon, ꞌe taha namou ꞌadomaꞌinia domoi ꞌomesia? 
ꞌE sae na orisia tarau i ꞌadomaꞌina ꞌonaai ade na gegewao? 25 ꞌE sae heꞌua 
namou huraꞌa ꞌanai reꞌia? ꞌE sae na siri suriꞌi toꞌoni goro nara ꞌome goro 
diꞌu? Aiꞌa! ꞌIraaui nei ra siri suriꞌi bwana goro miraaui sae totoꞌora ra awa 
suriꞌi ruma adaaꞌi mwaeraha, aiꞌa suriꞌi dora mangasara. 26 Maꞌe tahata 
namou huraꞌa ꞌanai ꞌomesia naꞌi dora mangasara? ꞌE rarabea? Haꞌamomori, 
ꞌe rarabea, maꞌata ꞌiia aiꞌa doꞌe rarabea moi. 27 ꞌIa Jon naasi nei na ꞌia God na 
tarohaꞌi ꞌabaia oꞌani naꞌi Usu-usu Maea,

‘Nau wai haꞌataaria wou i noni heitarohaꞌi agua naꞌi naꞌo ꞌiniꞌo.
ꞌIia nai haꞌaagauraaui noni ꞌanai boi amua.’ †

28  Nau wai ꞌunua tanaꞌamou, ꞌia Jon naasi na ororiu diꞌuꞌi hakoi mwane inoni 
nara huta mai naꞌi marewanani. Maꞌata, namoiwou ta sae na aiꞌa taraa ororiu 
na awa naꞌi heimarungi ana God, ꞌa ororiu diꞌua Jon.”

29 Naꞌi ꞌoha na ꞌiraaui mwane inoni, goni beiraaui nei ꞌanai siꞌogoni takisi, 
rau rongoꞌi haꞌatee anaꞌia Jisas, rau ꞌadomaꞌi aratara doni haꞌa-aratara ana God 
ꞌa odo-odo. ꞌIraausi na ꞌia Jon na bwareomaearaau ani. 30 Miraaui Farisei mana 
Haꞌausuri ꞌanai Ringe anaꞌia Moses rau ꞌitaa i taha God na ꞌirisia tanaraau, 
suria rau aiꞌa raba rihosi marau aiꞌa ꞌirisia doꞌia Jon ꞌai bwareomaearaau.

31 Mia Jisas ꞌa oꞌani roꞌu, “ꞌE taha nawai heihaꞌauu ꞌinia nai taꞌisada 
beiraaui inoni naꞌi ꞌohani? ꞌIraau rau ꞌome heꞌua? 32  ꞌIraau rau ꞌonaaiꞌi gare 
na matai haꞌariaria nara hainonora naꞌi dora ni maketi nara awara oꞌani 
ꞌari tanaai nata ruruha, ‘ꞌEi, meu uuhiꞌi gana ni hainonora mamou aiꞌa raba 
mao, mameu ganariꞌi gana ni heitori mamou aiꞌa raba angi.’ 33  ꞌIꞌamou mou 
hahaꞌariaria oꞌasi roꞌu! Naꞌi ꞌoha na ꞌia Jon ꞌa boi na haꞌariritaꞌi ngau bredi 
mana gono waen, mou ꞌunua do ꞌe adaro na bwaunia. 34 Ma naꞌi ꞌoha nau boi, 
Garei Inoni, mou reꞌia do ꞌau matai gono waen mau matai ngaungau, mamou 
ꞌunua doꞌau ngangauraꞌa mau bweu ꞌini gonohiai waen, ma do ꞌinau ꞌe sae 
goro adaaui inoni ha-haꞌatakisi miraaui inoni taꞌaꞌi. 35 Maꞌata, na awaha odo-
odo adaaꞌi nei narau hinihiniꞌi haꞌausuringaꞌi amiria Jon ꞌai haꞌataꞌinia huraꞌa 
i madoma nara haaꞌi haꞌausuringaꞌi ꞌisi.”

Jisas ꞌA ꞌAdomaꞌi Nugasiai  
 ꞌInonai Urao Ora-oraꞌa

36  Maꞌe taꞌi ꞌiniraaui Farisei na ariꞌahua Jisas ꞌanai ngau beia naꞌi ruma 
ana. Mia Jisas ꞌa siri wou naꞌi rumasi ma heinagu auru ꞌanai ngau. 37 Ma naꞌi 
ꞌomaasi ꞌe urao na ora-oraꞌa diꞌu na awaiei. Naꞌi ꞌoha na uraosi ꞌa ꞌiraraa doꞌia 
Jisas ꞌa awa naꞌi rumasi, ꞌa siri mai beiai gere bei ꞌome goro na honu ꞌiniai 
rumu na siꞌini goro diꞌu. 38  ꞌA siriwou ma ura naꞌi odohanai uwana Jisas ma 
angi. Naꞌi ꞌoha na angi, ꞌa haꞌabunibuniai uwanaꞌia Jisas ꞌiniai wainai maana, 
ma haꞌamaahaa ꞌiniai warihuna. ꞌA ngooniai uwanaꞌi, ma ringisiai rumusi 
naꞌi uwanaꞌi.

39 Ma naꞌi ꞌoha na Fariseisi ꞌa ꞌomesiai mareho na haua i uraosi, ꞌagu 
ꞌadomaꞌi oꞌani haaria, “ꞌOnaa ꞌe rarabea naasi, ꞌa gaꞌi ꞌiraraa moia moꞌo na 
daai uwanasi, ma gaꞌi ꞌiraraa doni uraosi ꞌe urao taꞌaa.”

40 ꞌIa Jisas ꞌa oꞌani ꞌiniai Farisei, “Saemon, ꞌe mareho nau raba ꞌunua 
tanaꞌo.”

Mia Saemon ꞌa oꞌani, “ꞌE taha haꞌausuri?”
41 Mia Jisas ꞌagu oꞌani ꞌinia, “ꞌE waira rua nararu kaoni haꞌa beiai noni 

totoꞌora na matai wateꞌi haꞌa tanaraaui nei narau raba kaoni ꞌiniai siha haꞌa 
narau ꞌirisiꞌi. ꞌE taꞌi na kaoni ꞌiniai rima merui korai silva, maꞌe taꞌi ꞌe rima 
ꞌarangi. 42  ꞌIraruai waira ruasi, aiꞌa ta taꞌi ꞌinirarua naigui suꞌua ahoꞌi kaoni 
ana, suria raru aiꞌa toꞌo haꞌa arari. Mana mareho na hauai noni totoꞌorasi, 
ꞌa kakuꞌaꞌi kaoni adaruꞌi ma ꞌadomaꞌi nugasirarua. Hoita, ꞌo ꞌadomaꞌinia do 
ꞌiatei ꞌiniraruai waira ruasi nai taꞌahia diꞌua moꞌo nararu kaoni beiasi?”

43 Mia Saemon ꞌa oꞌani, “ꞌInau ꞌau ꞌadomaꞌinia doꞌia moꞌo na kaoni raha.”
Mia Jisas ꞌagu oꞌani ꞌinia Saemon, “ꞌO odo haꞌatai.” 44 Mia Jisas ꞌa rihotaꞌi 

wou, ꞌa wanasiai uraosi ma oꞌani ꞌinia Saemon, “ꞌO ꞌiraraai uraoni? Iꞌoe ꞌo 
aiꞌa haa ta wai tanaau ꞌanai wasiꞌi uwagu naꞌi ꞌoha nau sirimai naꞌi ruma 
amua, meꞌiia ꞌa haꞌabunibuniꞌi uwagu ꞌiniai wainai maana, ma haꞌamahaꞌi 
ꞌiniai warihuna. 45 Miꞌoe ꞌo aiꞌa haꞌamaotoau ꞌinia ta haingoni. Meꞌiia ꞌa 
aiꞌa mamarotaꞌi ngoonia moeꞌa mau i uwaguꞌi, taraawaꞌa mau naꞌi ꞌoha nau 
sirimai. 46  Ma aiꞌa rumu naꞌoi haua ꞌanai bwaugu, me uraoni ꞌa hauai rumu 

na siꞌini goro diꞌu ꞌanai uwaguꞌi. 47 Mawai ꞌunua tanaꞌo, na mwane ora-oraꞌa 
anaꞌi ra ꞌadomaꞌi nugasiꞌi hako tanaa. Naia na taꞌahiau diꞌu ꞌiniasi. Mana nei 
na aiꞌa toꞌoraꞌi mwane ora-oraꞌa rago ꞌanai ꞌadomaꞌi nugasiꞌi, na heitaꞌahi ana 
ꞌai kekerei moi.” 48  Mia Jisas ꞌagu oꞌani ꞌiniai uraosi, “Na ora-oraꞌa amuꞌi ra 
ꞌadomaꞌi nugasiꞌi hako tanaꞌo.”

49 Miraaui nei narau heinagu naꞌi dora ngaungau raugu oꞌani haariraau, 
“ꞌE sae heꞌua naani na matai ꞌadomaꞌi nugasiꞌi ꞌiniꞌi ora-oraꞌa adaaꞌi inoni?”

50 Mia Jisas ꞌagu oꞌani ꞌiniai uraosi, “I hinihinimu na ꞌia God na haꞌatahiꞌo 
ꞌinia. ꞌOi ꞌariwou dadaraꞌa.”

Urao Narau Matai Hano Beia Jisas  
 ꞌAnai ꞌAꞌauhia

8  1 Naꞌi muri, ꞌia Jisas ꞌagu ꞌaariha roꞌu ꞌari suriꞌi ꞌomaa raha mei 
gere ꞌomaa naꞌi Provensi Galili ꞌanai tarohaꞌiniai Taroha Goro ꞌiniai 

heimarungi ana God. Mana waira taꞌi tangahuru mana rua Haꞌataari anaꞌi 
rau roꞌu beia. 2  Ma roꞌu raꞌi urao na ꞌia Jisas ꞌa taariꞌi adaro baaniraau, ma 
raꞌi nei na haꞌagorohiraau roꞌu baaniꞌi daoha. Taraꞌi nei ꞌiniraau naasia Meri 
ni Magdala na ꞌia Jisas ꞌa taariai biu adaro baania, 3 mia Susana, mia Joana, 
i urao anai sae ra ꞌunua ꞌinia Kusa. ꞌIa Kusa ꞌe sae na tatauꞌaro tanaa Herod 
ꞌanai ꞌomesuriꞌi mwane totoꞌora anaꞌi. ꞌIraaui urao ꞌisi beiraau taraꞌi urao roꞌu 
narau wateꞌi haꞌa adaaꞌi ꞌanai ꞌaꞌauhia Jisas mana rongoiusuri anaꞌi ꞌiniꞌi taha 
narau ꞌirisiꞌi.

Haꞌatee Heihaꞌauu ꞌIniai Sae  
 Na Rarasangaꞌiniꞌi Korai Wiit 

(Matiu 13:1-9; Mak 4:1-9)
4 ꞌE taꞌi dangi, ꞌe kae ruruhai inoni baaniꞌi mwane ꞌomaa heꞌeteꞌi hairiu rau 

boi ꞌanai bahurongoa Jisas. Mia Jisas ꞌagu haua tanaraaui haꞌatee heihaꞌauu 
na oꞌani, 5 “ꞌE taꞌi ꞌoha na ꞌe taꞌi sae na huraꞌa ꞌanai hasi korai wiit naꞌi mou 
ana. Ma naꞌi ꞌoha na rarasangaꞌiniꞌi kora, raꞌi nei nara toꞌo naꞌi tara na sae 
ra buuriꞌi, mana gere manu ra dio mara ngaaꞌi. 6 Raꞌi kora ra toꞌo naꞌi ano 
hunganai hau. Ma naꞌi ꞌoha nara tahi araꞌa nagu raongiꞌi sina, mana kora 
nara tahi ra mae moi ahoꞌi, suria ꞌa maamaha i dora ra tahi ei. 7 Raꞌi kora ra 
toꞌo suriꞌi dora nara tahi suriꞌi waroraraki. Naasi naꞌi ꞌoha nara tahi araꞌa, ra 
mae ahoꞌi moi suria ni waroraraki ra agu haꞌamaesiꞌi. 8  Ma raꞌi nei ra toꞌo naꞌi 
ano goro, mara tahi goro araꞌa mara hungu. Mana hungu nara haaꞌi ra rago 
diꞌuꞌi roꞌu wou i siha korai wiit na hasiꞌi.” Jisas ꞌagu haꞌahakoai hadahada ana 
oꞌani, “Tei na toꞌo karinga ꞌanai rongo ꞌai bahurongoa, mai aidangi tarihana.”

Taranai Taha Jisas Na Haaꞌi  
 ꞌIniꞌi Haꞌatee Heihaꞌauu 

(Matiu 13:10-17; Mak 4:10-12)
9 Miraau na rongoiusuri anaꞌia Jisas rau songaꞌinia ꞌiniai ꞌadoꞌado ꞌanai 

haꞌatee heihaꞌauu na hauasi. 10 Mia Jisas ꞌagu oꞌani ꞌiniraau, “Naꞌi naꞌo, ꞌia 

8:10 Aisaea 6:9 

God aiꞌa haꞌarangasia heꞌua i marungiraau nai haai noni anaꞌi. Me naꞌi ꞌohani 
ꞌa haꞌataꞌinia tanaꞌamou. Mei tanaraaui nei narau aiꞌa hinihini mau, wai 
hauꞌi haꞌatee heihaꞌauu tanaraau. Wai haua oꞌasi neina reiꞌuaa narai towaꞌi 
ꞌomeꞌome marau bwaꞌi matai ꞌome ꞌiraraa, maꞌuasi rai towaꞌi bahurongo 
marau bwaꞌi aidangisia.” †

Jisas ꞌA Haꞌatee Ruhasiai Heihaꞌauu  
 ꞌIniai Sae Na Hasi Korai Wiit 
(Matiu 13:18-23; Mak 4:13-20)

11 “Naani ꞌana ꞌadoꞌado i haꞌatee heihaꞌauu ꞌiniai sae na hasi korai wiit: 
Ni korai wiit, naasi haꞌatee anaꞌia God. 12  Mana kora naꞌi tara, naasi ꞌiraaui 
nei ra rongoꞌi haꞌatee anaꞌia God, mia Saetan ꞌa boi ma haꞌakakuꞌaraau ahoꞌi 
ꞌiniꞌi, dorau gasi hinihini marau tahi. 13 Ni kora naꞌi hunganai hau, naasi 
ꞌiraaui nei ra dauꞌi haꞌi waꞌewaꞌe i haꞌatee anaꞌia God. Mara aiꞌa daaꞌi orea 
ꞌinia na haꞌatee ra aiꞌa ganu dio naꞌi tahingadaaꞌi ꞌonaai hasiꞌei ra aiꞌa ganu 
i raridi. Tari ꞌoha raugu siri sadoiꞌi moi mareho bwara suriꞌi tahingadaaꞌi, 
marau gagataꞌiniꞌi hako ahoꞌi mwane haꞌatee. 14 Ni kora nara awa suriꞌi 
waroraraki, naasi ꞌiraaui nei rau rongoꞌi haꞌatee anaꞌia God ma aiꞌa orea 
mana ꞌadomaꞌidaaꞌi ra torakoke ꞌini taraani mareho marau ꞌadomaꞌi riu ꞌiniai 
totoꞌora mana mwane heiꞌirisi anai abe. Tarana naasi, ꞌa aiꞌa ta mareho nai 
goro doꞌai huraꞌa mai baaniꞌi tahingadaaꞌi. 15 Mana kora naꞌi ano goro, ꞌa 
ura ꞌiniraaui nei ra rongoꞌi haꞌatee anaꞌia God mara nuga haꞌagorohiꞌi suriꞌi 
tahingadaaꞌi nara goro mara odo-odo. Rau dau baabau tarau suriꞌi haꞌatee 
anaꞌia God mana mwane mareho goro ra huraꞌa mai baaniꞌi tahingadaaꞌi.”

Marewa ꞌAi Rara Huraꞌa 
(Mak 4:21-25)

16 Mia Jisas ꞌa oꞌani roꞌu, “ꞌA bwaꞌi nei nai suu raita moi ꞌanai nugaa naꞌi 
bahainai raboꞌo maꞌua bahainai bwea, ꞌai nugaa maꞌata naꞌi dora ni toki raita 
ꞌanai bewaasiraaui inoni nara sirimai naꞌi ruma. 17 ꞌA oꞌasi roꞌu. Na mwane 
mareho nara awa bainihu suriꞌi haꞌatee aguꞌi, raigui haꞌataꞌi huraꞌa mau. 
18  Naasi moi bahubahu rongo goro suriꞌi taha namou rongoꞌi. Suria ꞌiatei na 
aidangisiꞌi mareho nau maaniꞌi ma araisuriꞌi, ꞌia God ꞌai aꞌoia tanaai aidangi na 
bwane toꞌoraa. Mia moꞌo na ꞌadomaꞌinia do ꞌa aidangisiꞌi mareho nau maaniꞌi 
magu aiꞌa araisuriꞌi, na gere aidangi na toꞌoraasi, ꞌia God ꞌai rahia baania.”

Huudi Nei Anaꞌia Jisas 
(Matiu 12:46-50; Mak 3:31-35)

19 ꞌIa inana Jisas miraaui doꞌoranaꞌi rau ꞌariwou ꞌanai ꞌomesia, mei suriai 
rago anai inoni, ꞌa bwara tanaraaui taha beia naꞌi ruma na awa iei. 20 Maꞌe 
taꞌi sae na oꞌani ꞌinia Jisas, “Inamu miraaui doꞌoramuꞌi neiraau huraꞌasi, 
maraugu raba reꞌiꞌo.”

21 ꞌIa Jisas ꞌagu haꞌatee oꞌani, “Na huunai inagu mana doꞌoraguꞌi naasi 
ꞌiraaui nei nara bahurongoꞌi haꞌatee anaꞌia God marau haꞌisuriꞌi.”

Jisas ꞌA Haꞌapapakuꞌi Tabaosi 
(Matiu 8:23-27; Mak 4:35-41)

22  Maꞌe taꞌi dangi ꞌia Jisas miraaui rongoiusuri anaꞌi rau taꞌe araꞌa naꞌi 
ora ma haꞌatee oꞌani ꞌiniraau, “Gaau magai ꞌari nata batarau ꞌiniai bwera.” 
Miraaugu tahamora haꞌaroꞌasi ꞌari. 23  Naꞌi ꞌoha narau ꞌaꞌari mau, ꞌia Jisas ꞌa 
dadao moi auru ma mauruꞌa. Raugu ꞌasuꞌa maꞌe roꞌa mana tabaosi raha na 
toꞌiraauꞌa naꞌi bwerasi, mana ora ꞌa gaarangi moi maai dodo suria ꞌa honu 
ꞌiniai wai.

24 Miraaui rongoiusuri rau ꞌariwou haꞌaraia Jisas, rau haꞌatee oꞌani, 
“Saemaua, Saemaua! Gai dodoꞌa naani.”

ꞌIa Jisas ꞌa surutaꞌe araꞌa ma haꞌatee wetewete tanaai roꞌa mana tabaosi 
do rarui papaku. Naꞌi ꞌohasi, na roꞌa mana tabaosi raru araisuria, ma biowaa 
goro ahoꞌi. 25 Mia Jisas ꞌagu haꞌatee oꞌani ꞌiniraaui rongoiusuri anaꞌi, “ꞌA ꞌua? 
Nahei hinihinimooꞌi?”

Miraaugu mamaaꞌu marau kae heimwaotaꞌi diꞌu, rau heisongaꞌi hairiu 
oꞌani, “Romwane, ꞌe sae heꞌua naasi? Naꞌi ꞌoha na haꞌatee tanaai roꞌa mana 
tabaosi, raru araisuria.”

Sae Na Ragoi Adaro Ra Bwaunia 
(Matiu 8:28-34; Mak 5:1-20)

26 ꞌIa Jisas miraaui rongoiusuri anaꞌi raugu taha wou naꞌi dora ra ꞌunua 
ꞌiniai Gerasa, naꞌi nata batarau ꞌiniai kae bwera i Galili. 27 Naꞌi ꞌoha na ꞌia 
Jisas ꞌa siriwou naꞌi one, ꞌa heisadoi beiai sae ni dorasi na ragoi adaro na 
bwaunia. ꞌIia ꞌa awa haꞌi waꞌaroko mai oreaꞌa, ma aiꞌa awa naꞌi ruma, ꞌa awa 
moi suriꞌi wabwa nara toringiꞌi ei sae mae. 28-29 ꞌA ragoi ꞌoha na adaro ꞌisi 
ra haꞌa-bweubweuꞌaa. Ma reiꞌuaa narai hoꞌosiꞌi uwanaꞌi mana rimanaꞌi ꞌiniꞌi 
arihau marai nugaꞌi sae ꞌanai ꞌomesuria, ꞌiia ꞌai ꞌidiraꞌi mosiꞌi moi arihau, 
mana adaro ꞌisi rai haꞌa-ꞌusuꞌusua ꞌanai ꞌari ꞌanai awa naꞌi dora mangasara. 
Hoita, naꞌi ꞌoha na ꞌome toꞌoana Jisas, ꞌa boi ma topiruru auru tanaa. Mia 
Jisas ꞌa oꞌani, “Adaro, ꞌoi huraꞌa baaniai saeni!” Mana saesi ꞌa awara raha ma 
oꞌani, “Jisas garena God ororiu araꞌa, ꞌo raba ꞌuaauni? Nau haꞌangoniꞌo, ꞌoi 
abui haꞌa-mamaꞌaiau!”

30 Mia Jisas ꞌa songaꞌiniai saesi oꞌani, “ꞌIatei atamu?”
Mia aramia Jisas oꞌani, “Ni atagu ꞌia Kae Ruruha.” ꞌA ꞌunua oꞌasi suria ꞌe 

kae ruruhai adaro narau bwaunia. 31 Marau haꞌanongia wetewetea Jisas doꞌai 
abui haꞌa-taariraau ꞌari naꞌi dora ni rongomaataꞌi ꞌanai haꞌa-mamaꞌairaau.

32  Ma naꞌi bobonai abaaba gaarangiraau, raꞌi mwane boo nara suasua ꞌisi. 
Mana adaro ꞌisi rau bongaꞌinia Jisas ꞌanai haꞌa-taariraau ꞌanai siri suriꞌi boo 
ꞌisi. Mia Jisas ꞌagu haꞌawateraau. 33 Naꞌi ꞌoha na adaro ꞌisi ra huraꞌa baaniai 
saesi, rau siri suriꞌi boo ꞌisi. Mana mwani boo ꞌisi ra ꞌeba dio suriai ahana 
mara rege dio naꞌi wai mara dodo hako.

8:43 Taraꞌi kopi bwani ꞌiniai Baebol ra ꞌunua doni uraosi ꞌa gaasiꞌi hakoi haꞌa anaꞌi ꞌanai horiraaui sae nara 
bonasiai haꞌagorohia. 

34 Naꞌi ꞌoha ꞌiraaui nei nara ꞌomesuriꞌi boo ꞌisi rau ꞌomesia oꞌasi, rau ꞌeba 
ꞌari ꞌanai tarohaꞌinia tanaraaui inoni naꞌi ꞌomaa, mei tanaraaui nei narau 
awa huraꞌa wou baaniai ꞌomaa. 35 Na mwane inoni ra ꞌari ꞌanai ꞌomesiai 
taha na toꞌo. Naꞌi ꞌoha narau ataha wou beia Jisas, rau ꞌomesiai sae na taariꞌi 
huraꞌa baania i adaro ꞌisi, ꞌa heheinagu gaarangia Jisas. ꞌA hoꞌo bwana ahoꞌi 
mana aidangina ꞌa odo-odo ahoꞌi. Naꞌi ꞌohasi na inoni rau mamaaꞌu hako. 
36 Miraaui nei narau ꞌomesiai maho na hauasi a Jisas, rau tarohaꞌinia huraꞌa 
hako tanaraaui noni i heꞌua nagu goro ahoꞌi ꞌinia i saesi. 37 Miraaui saenai 
dorasi rau ꞌunua tanaa Jisas do ꞌai huraꞌa baaniai dorasi, ꞌinia rau mamaaꞌu 
raha diꞌu. Mia Jisas ꞌa taꞌe araꞌa naꞌi ora ma haꞌaagau ꞌanai hano baaniai 
dorasi.

38  Mana nei na ꞌia Jisas ꞌa taariꞌi adaro baania, ꞌa haꞌangonia wetewete 
ꞌanai hano beia, mia Jisas ꞌa oꞌani ꞌinia, 39 “Abu, maꞌata ꞌoi ꞌari ꞌomaa maꞌoi 
tarohaꞌinia tanaraau inoni taha na ꞌia God na haua tanaꞌo.”

Naasi ꞌia moꞌosi ꞌagu ahoꞌi ꞌari ꞌomaa ma tarohaꞌinia tanaraaui mwane 
inoni hako i mareho na ꞌia Jisas ꞌa haaꞌi tanaa.

ꞌE Gare Urao Na Mae  
 Mana Urao Na Adoiai ꞌAbu Raha 

(Matiu 9:18-26; Mak 5:21-43)
40 Naꞌi ꞌoha ꞌia Jisas ꞌa taꞌe ataha ahoꞌi mai, ꞌe kae ruruhai inoni narau 

haꞌamaotoa, suria rau ꞌiraraa doꞌiia ꞌai ahoꞌi mau mai. 41 Maꞌe taꞌi ꞌiniraaui 
naꞌotara naꞌi ruma ni haꞌarahesi naꞌi ꞌomaasi ꞌa boi ma topiruru auru tanaa 
ma bongaꞌinia do rarui taꞌi ꞌari naꞌi ruma ana. Atanai saesi ꞌia Jaeras. 42  ꞌIia 
ꞌa bongaꞌinia Jisas, suria na gare urao ana na harisina ꞌe taꞌi tangahuru mana 
rua, ꞌa gaarangi mae maagu naasiꞌa i taꞌi gare uraoꞌa ana.

Naꞌi ꞌoha na ꞌia Jisas ꞌa hano ꞌanai ꞌari naꞌi ruma ana Jaeras, rau 
haꞌasuꞌisuꞌia diꞌu ꞌiniai rago anai inoni. 43 Maꞌe urao na toꞌia i ꞌabu raha 
suriai taꞌi tangahurui harisi mana rua na awa roꞌu naꞌi ꞌohasi. Mana daohasi 
ꞌa bwara dona ta sae ꞌai haꞌagorohia baania. † 44 Na uraosi ꞌa ꞌariwou naꞌi 
murina Jisas ma karohiai gaonai toꞌoni tewa ana. Ma naꞌi ꞌoha na karohia 
mau wou, naꞌi mau i ꞌohasi na ꞌabu ꞌa papaku.

45 Mia Jisas ꞌa haꞌatee oꞌani, “ꞌIa tei ꞌiniꞌamou na karohiau?”
Miraaui noni rau tohe hako, mia Pita ꞌa haꞌatee oꞌani, “Araha, ꞌa bwarai 

ꞌiraraa, ꞌinia na inoni ra rago mara haꞌasuꞌisuꞌi diꞌu!”
46 Mia Jisas ꞌa haꞌatee oꞌani, “Magu ꞌe sae na karohiau ꞌinia ꞌau arungana 

do mena agua, ꞌe sae na goro ahoꞌi ꞌinia baaniai daoha.” 47 Naꞌi ꞌoha na uraosi 
ꞌa ꞌiraraa do ꞌa bwaꞌi matai bainihu mwadaꞌu, ꞌa ꞌidiꞌidi ꞌiniai mamaaꞌu. 
ꞌA boi ma topiraꞌi ruru auru tanaa Jisas. Ma naꞌi maadaau hako inoni ꞌa 
haꞌarangasia huraꞌa i taranai taha nagu karohia ꞌinia i toꞌoni ana Jisas, ma 
tarohaꞌinia tanaraau i hasi goro ahoꞌi ana moi naꞌi ꞌohasi baaniai daoha. 

48  Mia Jisas ꞌa oꞌani ꞌinia, “Ina, na hinihinimu na haꞌagorohiꞌo ahoꞌi. ꞌOi 
ꞌariwou dadaraꞌa.”

49 Mau naꞌi ꞌoha na ꞌia Jisas ꞌa ha-hadahada mau, ꞌe sae na ataha mai 
baaniai ruma ana Jaeras na oꞌani, “Jaeras, ni gare amua ꞌa hakoꞌa. ꞌOigu abu 
ꞌunuaꞌa i haꞌausurisi ꞌanai ꞌari!”

50 ꞌOha na ꞌia Jisas ꞌa rongoa oꞌasi, ꞌa haꞌatee oꞌani ꞌinia Jaeras, “ꞌOi abui 
mamaaꞌu, ꞌoi hinihini moi mana gare amua ꞌai goro ahoꞌi.”

51 Naꞌi ꞌoha na ataha wou naꞌi ruma ana Jaeras, ꞌagu aiꞌa ꞌirisiaꞌa do mwane 
sae rago rai siri ruma. Naasi ꞌa waia moia Pita, ꞌia Jems mea Jon, miraruaꞌa i 
amana mana inanai gare uraosi. 52  Naꞌi ꞌohasi na inoni ra angi mara ago-ago. 
Mia Jisas ꞌa haꞌatee oꞌani ꞌiniraau, “Moi abui angi, na garesi ꞌa aiꞌa mae, ꞌiia 
ꞌa mauru moi.”

53 Naꞌi ꞌohasi na inoni ra daꞌataꞌinia, suria rau ꞌiraraa doni garesi ꞌa bwane 
mae. 54 Mia Jisas ꞌa siriwou, ꞌa dau naꞌi rimana ma haꞌatee oꞌani, “Garegu, ꞌoi 
surutaꞌe!” 55 Naꞌi mau ꞌohasi mana garesi ꞌa manawa ahoꞌi ma ura araꞌa. Mia 
Jisas ꞌa ꞌunua tanaa amana mia inana do rarui haua tanaa ta mahoingau. 
56 Naꞌi ꞌohasi, ꞌia amana mana inanai garesi raru kae heimwaotaꞌi diꞌu. Mia 
Jisas ꞌa haꞌatee wetewete tanararua do rarui abui tarohaꞌiniaꞌa roꞌu tanaa ta 
sae i marehosi.

Jisas ꞌA Haꞌataariraau Huraꞌa  
 i Haꞌataari Anaꞌi 

(Matiu 10:5-15; Mak 6:7-13)

9  1 Mia Jisas ꞌa soi goniraau mai Haꞌataari anaꞌi ma haua tanaraaui 
tatauꞌaro mana mena ꞌanai taariꞌi huraꞌa i adaro ma ꞌanai haꞌagorohiꞌi 

mwani daoha. 2  Ma haꞌa-taariraau huraꞌa ꞌanai tarohaꞌiniai heimarungi ana 
God ma ꞌanai haꞌagorohiraau ahoꞌi nei ra daoha. 3 ꞌA oꞌani ꞌiniraau, “Naꞌi 
hano namoi haua, abu tanei ꞌiniꞌamou nai waia ta mareho. Abu ta ꞌaꞌabi, 
maꞌua ta anga ni ꞌaariha, ta huai bredi, ta haꞌa, maꞌua do ta toꞌoni madara 
roꞌu. 4 ꞌE ruma rai haꞌamaotoꞌamou naꞌiei ꞌoha moi ataha wou ta ꞌomaa, 
moi mauru iei tari ꞌoha moi hano baaniai ꞌomaasi. 5 Me ꞌonaa ꞌiraaui inoni 
rau bwaꞌi haꞌamaotoꞌamou ꞌanai rongoꞌi taha namoi hadangaꞌiniꞌi, moi 
huraꞌa baaniai ꞌomaasi. Ma naꞌi ꞌoha moi huraꞌa, moi tarohiꞌi kahua baaniꞌi 
uwamooꞌi. Naasi ꞌe haꞌabasu tanaraau doꞌia God ꞌai haꞌa-mamaꞌairaau.”

6 Miraau na Haꞌataari raugu huraꞌa marau ꞌari suriꞌi ꞌomaa ꞌanai 
tarohaꞌiniai Taroha Goro, ma ꞌanai haꞌagorohiraau ahoꞌi nei ra daoha.

Herod ꞌA Rongo Tarohana Jisas 
(Matiu 14:1-12; Mak 6:14-29)

7 Ma naꞌi ꞌohasi ꞌia Herod Antipas ꞌa rongoꞌi mwane mareho na ꞌia Jisas ꞌa 
haaꞌi. Ma kae kakui ahuna, ꞌinia taraꞌi nei ra ꞌunua doꞌia Jon Bwareomaea 
ꞌa surutaꞌe ahoꞌi baaniai mae, 8  ma taraꞌi nei ra ꞌunua doꞌia rarabea Elaija na 
haꞌamaranga, ma taraꞌi nei roꞌu rau ꞌadomaꞌinia doꞌe nei ꞌiniraaui rarabea 
nara mae mau naꞌi ꞌoha bwani na tahi ahoꞌi. 9 Mia Herod ꞌa oꞌani, “ꞌIa Jon 

Bwareomaea ꞌa maeꞌa, ꞌinia ꞌinau bwane ꞌunua dorai horosiai ꞌuꞌuna! Naasi 
ꞌiatei roꞌu nagu hauꞌi mareho nara rongo oꞌasi roꞌu ꞌisi?” Naꞌi ꞌohasi ꞌia Herod 
ꞌa bonasiai heisadoi beia Jisas.

Jisas ꞌA Hanganiai Rima Merui Mwane 
(Matiu 14:13-21; Mak 6:30-44; Jon 6:1-14)

10 Naꞌi ꞌoha na ꞌiraaui Haꞌataari rau ahoꞌi mai, rau maaniꞌi tanaa Jisas 
mwane mareho narau haaꞌi. Mia Jisas ꞌagu wairaau marau ꞌari naꞌi dora 
na gaarangiai ꞌomaa nara ꞌunua ꞌiniai Betsaeda, dora rai matai awa 
haariraau naꞌiei. 11 Miraaui inoni rau ꞌiraraa moi marau ꞌari haisuri. Mia 
Jisas ꞌa haꞌamaotoraau ma tarohaꞌinia tanaraaui heimarungi ana God, ma 
haꞌagorohiraaui nei nara daoha.

12  Naꞌi ꞌoha na sina ꞌa abariꞌiꞌa, i Haꞌataari anaꞌia Jisas rau boi beia marau 
oꞌani, “ꞌOi haꞌa-taariraau hako inoni huraꞌa, marai ꞌari suriꞌi ꞌomaa ꞌisi mana 
ruma suriai dorasi, marai siba ꞌadaau mahoingau mana dora ni mauru, ꞌinia 
ꞌigaau gau awa naꞌi dora na bwarai mwane mareho naani.”

13 Mia Jisas ꞌagu aramiraau oꞌani, “ꞌIꞌamou namoi haꞌi ꞌadaau mahoingau.”
Miraaugu haꞌatee oꞌani ꞌinia Jisas, “ꞌE rima huai bredi maꞌe rua iiꞌa moi 

na beiꞌameu. ꞌO ꞌirisia domei ꞌari ꞌanai hori mahoingau ꞌanai kae ruruhasi?” 
14 Ma ꞌonaai rima merui mwane nara goni naꞌi dorasi.

Mia Jisas ꞌagu oꞌani ꞌiniraaui rongoiusuri anaꞌi, “Moi ꞌunua tanaraaui inoni 
marai heinagu suriꞌi ruruha, ꞌa gaꞌi rima tangahuru taꞌi ruruha.”

15 Naasi miraaui rongoiusuri rau haua ꞌonaai ꞌunua ana tanaraau. Ma 
naꞌi ꞌoha ꞌiraaui inoni rau heinagu hako auru, 16  ꞌia Jisas ꞌa dauai rima 
huai bredi mana rua iiꞌa. ꞌA wana araꞌai aro ma haꞌatee haꞌagorohia 
God ꞌinia. Naasi ma uubiꞌi magu hauꞌi tanaraaui rongoiusuri anaꞌi ꞌanai 
haꞌatoraꞌiniꞌi tanaraaui inoni. 17 Rau ngau hako, marau masu. Miraaui 
rongoiusuri anaꞌi rau haꞌahonuai taꞌi tangahuru mana rua abira ꞌiniꞌi taha 
narau ngau tahiꞌi.

ꞌIa Pita ꞌA ꞌUnu Haꞌarangasia Huraꞌa  
 Doꞌia Jisas Na Haꞌatahi 

(Matiu 16:13-20; Mak 8:27-30)
18  Maꞌe taꞌi dangi ꞌoha ꞌia Jisas ꞌa haꞌarahesi haaria, ꞌiraaui rongoiusuri 

anaꞌi rau boi beia. Miagu songaꞌiniraau oꞌani, “ꞌIraaui inoni rau ꞌunua do 
ꞌinau atei?”

19 Miraau aramia oꞌani, “Taraꞌi nei ra ꞌunua do iꞌoe a Jon Bwareomaea, 
ma taraꞌi nei ra ꞌunua do iꞌoe a rarabea Elaija, na haꞌamaranga. Taraꞌi nei ra 
ꞌunua doꞌe rarabea ni ꞌoha bwani na surutaꞌe ahoꞌi baaniai mae.”

20 Mia Jisas ꞌagu songaꞌiniraau roꞌu oꞌani, “Miꞌamou, mou ꞌadomaꞌinia do 
ꞌinau atei?”

Mia Pita ꞌa aramia oꞌani, “Iꞌoe naasi Haꞌatahi na ꞌia God na duruduru ꞌinia 
ꞌanai haꞌataaria mai.” 21 Mia Jisas ꞌagu haꞌabasuraau wetewete dorai abui 
maania roꞌu tanaa tanei marehosi.

9:23 Mwaꞌemwaꞌe ꞌanai suruꞌiai dadaahoro: Ni ꞌadoꞌado ꞌana ꞌa oꞌani. Gai mwaꞌemwaꞌe ꞌanai rongomaataꞌi 
mana mae. ꞌInia ni sae na suruꞌiai dadaahoro ꞌa hano ꞌanai mae. 

Jisas ꞌA Maania Huraꞌa i Rongomaataꞌi  
 Mana Mae Ana 

(Matiu 16:21-28; Mak 8:31-9:1)
22  Mia Jisas ꞌa ꞌunua roꞌu oꞌani, “ꞌInau, Garei Inoni, rai haꞌa-rongomaataꞌiau 

diꞌu. ꞌIraaui Naꞌohadaaꞌi Piriisi miraaui Haꞌausuri ꞌanai Ringe anaꞌia Moses 
ma taraꞌi saemaua roꞌu rai ꞌutaiau marai haꞌamaesiau. Ma ꞌe rua dangi nai 
hako manaꞌi oruna, waigu surutaꞌe ahoꞌi.”

23  Mia Jisas ꞌa haꞌatee tanaraau roꞌu oꞌani, “ꞌIatei na raba haꞌi rongoiusuri 
agua, ꞌai nugasiai heiꞌirisina haaria, ꞌai mwaꞌemwaꞌe ꞌado dangi ꞌanai suruꞌiai 
dadaahoro ana, † maai suriau. 24 ꞌIatei na raba dau baabau naꞌi tahingana 
naꞌi marewanani, ꞌa bwaꞌi toꞌoraai huunai tahi. Me ꞌiatei na mwaꞌemwaꞌe 
ꞌanai haꞌa-aiꞌaai tahingana ꞌiniai suriau ana, ꞌai toꞌoraa nana i tahi. 25 ꞌA ꞌua? 
ꞌOnaa ta sae ꞌai daaꞌi hako nana i mwani mareho naꞌi marewana, mana saesi 
ꞌai mae maꞌai siri naꞌi dora ni rongomaataꞌi, ni mareho ꞌisi rai ꞌaꞌauhia? ꞌA 
bwaꞌi! 26 ꞌInau na Garei Inoni, wai boi ahoꞌi mau ta ꞌoha haꞌi raraha beiraaui 
enjel anaꞌia God beiai mena na taꞌisada beia amagu. Mana ꞌoha wai boi, 
waigui ꞌutairaaui nei nara ninimataꞌiniau naꞌi ꞌohani. Ma wai ꞌutairaau roꞌu 
i nei ra ninimataꞌi tarohaꞌiniꞌi haꞌatee aguꞌi. 27 Nau wai ꞌunua haꞌa-momori 
tanaꞌamou, raꞌi nei ꞌiniꞌamou ꞌini moi awa tari mau ꞌanai ꞌomesiai heimarungi 
ana God.”

Jisas ꞌA Ahoꞌitaꞌi Raraha 
(Matiu 17:1-8; Mak 9:2-8)

28  ꞌA gaꞌi ꞌonaai taꞌi sade na hako, ꞌia Jisas ꞌa waia Pita, ꞌia Jon, mia Jems 
marau taꞌeha araꞌa naꞌi hungahunga ꞌanai haꞌarahesi. 29 Naꞌi madoraa na 
haꞌarahesi, ni ꞌomeha naꞌi hauraena tari auru naꞌi ꞌuꞌuna ꞌa orisi, mana 
bwana anaꞌi ra mamaahui wadoraꞌi. 30 Naꞌi ꞌohasi ꞌe waira rua sae nararu 
mamaani beia, na rua saesi ꞌia Moses mia Elaija. 31 ꞌIrarua raru haꞌamaranga 
ꞌiniai raraha nara toꞌoraa i enjel naꞌi aro, mararu maania tanaa Jisas i mae 
nai haa naꞌi Jerusalem ꞌanai haꞌatoꞌoai i haꞌa-aratara na haua God na bwani 
awa.

32  Naꞌi madoraasi ꞌia Pita mana nata rua rongoiusurisi, rau mauru. Naꞌi 
ꞌoha narau rarai, rau ꞌomesiai rarahana Jisas mana rua sae nararu ura beia. 
33 Naꞌi ꞌoha na rua saesi raru taraawaꞌa hano baania Jisas, ꞌia Pita ꞌa haꞌatee 
oꞌani ꞌinia Jisas, “Saemaua, ꞌa goro nagau awa ꞌini! Mei haꞌa-urasia ta oru 
hare, ꞌe taꞌi tanaꞌo, ꞌe taꞌi tanaa Moses, ma ta taꞌi tanaa Elaija.” ꞌIa Pita ꞌagu 
toꞌo haꞌatee oꞌasi moi.

34 Naꞌi ꞌoha ꞌia Pita ꞌa ha-hadahada mau, ꞌe rorodo na dio huniraau ma 
marumarusiraau. Na oru rongoiusurisi rau mamaaꞌu raha diꞌu naꞌi ꞌoha na 
rorodosi ꞌa dio huniraau. 35 Naꞌi ꞌohasi rau rongoai ringe na ao mai baaniai 
rorodosi, ꞌa oꞌani, “Naani garegu nau ꞌome sigihia, moi rongosuria.” 36 Naꞌi 

ꞌoha narau rongoa hakoi ringesi, raugu ꞌome mia moia Jisas nagu ura ꞌisi. 
Naꞌi ꞌohasi rau papakungaꞌinia moi haariraaui marehosi. ꞌAriwou na oreaꞌa 
maraugu tano maaniꞌi mareho rau ꞌomesiꞌi tanaraau taraꞌi nei.

Jisas ꞌA Taariai Adaro  
 Baaniai Gare Mwane 

(Matiu 17:14-18; Mak 9:14-27)
37 Naꞌi nata dangi, ꞌoha narau ahoꞌi dio baaniai hungahunga, rau heisadoi 

beiai kae ruruhai inoni nara goni mai ꞌanai mamasia Jisas. 38  Maꞌe taꞌi 
ꞌiniraau na haꞌatee huraꞌa oꞌani, “Haꞌausuri, ꞌau ꞌirisia doꞌoi ꞌaꞌauhiai gare 
agua, naasiꞌa i taꞌi gare agua. 39 ꞌE adaro taꞌaa na bwaunia. Naꞌi ꞌoha ꞌai 
hurasia, na gare agua ꞌai awara raha mana abena ꞌai ꞌidiꞌidi. ꞌAi rahutaꞌi 
dio naꞌi ano, mana hutohuto ra huraꞌa mai naꞌi ngoona. Ni marehosi ꞌa 
bwarai hako baania, ma here haꞌataꞌaia diꞌui abena. 40 ꞌAu bongaꞌiniraaui 
rongoiusuri amuꞌi dorai taaria huraꞌa, magu bwara.”

41 Mia Jisas ꞌagu haꞌatee oꞌani ꞌiniraau, “ꞌIꞌamou inoni naꞌi ꞌohani mou haꞌi 
sae taꞌaꞌi, mamou bwarai hinihini! ꞌAi orea heꞌuai maratanoa nawai haua 
beiꞌamou, maꞌua wai awa orea tari heꞌua beiꞌamou mamoigu hinihini?”

Mia Jisas ꞌa oꞌani ꞌiniai amanai garesi, “ꞌOi waia mai gare amua.”
42  Naꞌi ꞌoha na garesi ꞌagu boboi mau beia Jisas, mana adarosi ꞌa haꞌa-

ahugea dio naꞌi ano ma ꞌidiꞌidi naꞌiei. Mia Jisas ꞌa haꞌatee wetewete tanaai 
adarosi doꞌai huraꞌa, magu huraꞌa baaniai garesi. Mia Jisas ꞌagu haua ahoꞌi 
garesi tanaa amana. 43 Naꞌi ꞌoha na ꞌiraaui inoni rau ꞌomesiai haꞌabuꞌoahu na 
ꞌia Jisas na hauasi, rau taꞌi kaeni heimwaotaꞌi diꞌu ꞌiniai mena ana God na 
haꞌagorohiai garesi.

Ruanai ꞌOha Na ꞌIa Jisas  
 ꞌA Hadangaꞌiniai Mae Nai Haua 

(Matiu 17:22-23; Mak 9:30-32)
Naꞌi ꞌoha ꞌiraaui inoni rau heimwaotaꞌi mau ꞌiniꞌi mareho na haaꞌia Jisas, ꞌia 

Jisas ꞌa oꞌani ꞌiniraaui rongoiusuri anaꞌi, 44 “Moi bahurongoai taha nawai maania 
tanaꞌamou. ꞌInaui Garei Inoni, ta nei nai usuhaꞌiniau tanaraaui nei narau haꞌimae 
beiau.” 45 Miraaui rongoiusuri anaꞌi rau aiꞌa aidangisiai ꞌadoꞌado ꞌanai maho na 
maania tanaraausi. ꞌIa God ꞌa girua baaniraau neina rai abui ꞌiraraꞌi taha narai 
toꞌo, miraau roꞌu i rongoiusuri rau magugutaꞌi songaꞌinia Jisas ꞌinia.

ꞌIatei Nai Ororiu? 
(Matiu 18:1-5; Mak 9:33-37)

46 ꞌE heitohetohe na toꞌo beiraaui rongoiusuri ꞌinia tei ꞌiniraau nai ororiu 
diꞌu. 47 ꞌIa Jisas ꞌa ꞌiraraꞌi ꞌadoꞌadodaaꞌi ma soia mai gare kekerei, ꞌa haꞌa-
urasia naꞌi bobona 48  magu oꞌani ꞌiniraau, “ꞌOnaa ꞌo haꞌamaotoa ta nei ꞌonaai 
gareni suria ꞌo taꞌahiau, ꞌa damana roꞌu moi doꞌo haꞌamaotoau. Ma ꞌonaa ꞌo 
haꞌamaotoau, ꞌo aiꞌa haꞌamaotoau moi, mia roꞌua God na haꞌataariau mai. 
Naasi, ꞌiatei na haꞌa-anoanoa haaria, naasia moꞌo na ororiu diꞌu ꞌiniꞌamou.”

Tei Na Aiꞌa Ura Bwarasiꞌamou,  
 ꞌIa Moꞌosi ꞌIaamoou 

(Mak 9:38-40)
49 Mia Jon ꞌa haꞌatee oꞌani ꞌinia Jisas, “Saemaua, ꞌiꞌameu meu ꞌomesiai sae 

na taariꞌi adaro baaniraaui inoni ꞌiniai atamu mameu haꞌaabua, suria ꞌiia ꞌa 
aiꞌa awa naꞌi ruruha agaau.”

50 Mia Jisas ꞌagu oꞌani ꞌinia, “Moi abui haꞌaabua, ꞌinia ꞌiatei na aiꞌa ura 
bwarasigaau, ꞌiiasi ꞌe nei ꞌiniai ruruha agaau.”

Raꞌi Sae ni Samaria Rau Aiꞌa Raba  
 Haꞌamaotoa Jisas

51 Na madoraa na ꞌia God ꞌai waia Jisas araꞌa ahoꞌi aro ꞌa 
raumwadu. Mia Jisas ꞌa ꞌirisia wetewete ꞌanai ꞌari taha naꞌi Jerusalem. 
52  Naasi ꞌia Jisas ꞌa haꞌataariꞌi ꞌari naꞌi naꞌo taraꞌi sae naꞌi ꞌomaa 
adaaui sae ni Samaria ꞌanai haꞌaagau tarana Jisas. 53  Miraaui sae 
naꞌi ꞌomaasi rau aiꞌa ꞌirisia Jisas ꞌanai awa naꞌi ꞌomaa adaau, suria 
rau ꞌiraraa dorau hano ꞌanai haꞌarahesi naꞌi Jerusalem, aiꞌa naꞌi 
Samaria. 54  Naꞌi ꞌoha na ꞌia Jems mea Jon raru rongoa doꞌiraaui 
inoni nai ꞌomaasi rau kakawataꞌinia Jisas, rarugu oꞌani ꞌinia Jisas, 
“ꞌA ꞌua Araha? Mirii haꞌangonia God ꞌanai haꞌadiohiai ꞌeu ꞌanai suu 
gaasingaꞌiniraau?”

55 Mia Jisas ꞌa rihotaꞌi ma haꞌa-aburarua wetewete, 56 maraugu hano 
daaraꞌi baaniai ꞌomaasi ꞌanai ꞌari nata ꞌomaa.

Raꞌi Sae Narau Raba Suria Jisas  
 Magu Bwara 

(Matiu 8:19-22)
57 Naꞌi ꞌoha ꞌia Jisas mana rongoiusuri anaꞌi rau ꞌariwou suriai tara, 

ꞌe sae na oꞌani ꞌinia Jisas, “ꞌInau wai suriꞌo reiꞌuaa ta dora naꞌoi ꞌari 
iei.”

58  Mia Jisas ꞌagu haꞌatee oꞌani ꞌinia, “Na mwane mwamwaa wasi ra toꞌo 
dora ni mauru, mana manu ra toꞌoraꞌi nuꞌi. Minau, na Garei Inoni, ꞌau aiꞌa 
toꞌo dora ni mono.”

59 Mia Jisas ꞌagu haꞌatee oꞌani roꞌu ꞌiniai nata sae, “ꞌOi suriau ꞌonaai 
rongoiusuri agua.”

Mana saesi ꞌagu oꞌani, “Araha, wai ꞌari gaꞌu mawai toringia amagu.”
60 Mia Jisas ꞌagu haꞌatee oꞌani ꞌinia, “Nugasiraaui nei ra suriai tara 

ꞌanai mae tarau marai toringiraaui nei nara mae. Miꞌoe ꞌoi huraꞌa maꞌoi 
tarohaꞌiniai heimarungi ana God.”

61 Maꞌe taꞌi sae na oꞌani ꞌinia Jisas, “ꞌInau nawai suriꞌo Araha, maꞌata wai 
ꞌari gau mawai haihaꞌari beiraaui sae aguꞌi.”

62  Mia Jisas ꞌagu haꞌatee oꞌani, “ꞌIatei na taraawaꞌa suriau, ma naꞌi muri ꞌa 
ꞌadomaꞌiniꞌi ahoꞌi moi mareho na bwani nugasiꞌi, ꞌa aiꞌa arari ꞌanai awa naꞌi 
bahainai heimarungi ana God.”

10:12 ꞌOi ꞌome naꞌi Jenesis 19 ꞌanai ꞌohaꞌiniai mamaani ꞌinia Sodom. 

Jisas ꞌA Haꞌataariraau Huraꞌa  
 i Biu Tangahuru Mana Rua Rongoiusuri

10  1 Naꞌi muri ꞌia Araha ꞌagu ꞌome sigihia roꞌu i biu tangahuru mana 
waira rua ꞌanai tatauꞌaro suriꞌi ꞌomaa nai ataha suriꞌi. ꞌE waira rua 

ma haꞌa-taarirarua huraꞌa ꞌari naꞌi taꞌi ꞌomaa. 2  Naꞌi naꞌo magu haꞌa-taariraau 
huraꞌa, ꞌa haꞌatee oꞌani ꞌiniraau, “Na nei nara haꞌaagau ꞌanai hinihiniau ra 
rago diꞌuꞌa ꞌonaai mwane hua nara mauaꞌa suriꞌi hasiꞌei. Ma aiꞌa rago i nei 
ꞌanai husiꞌi. Naasi, moi haꞌarahesi tanaa God maai haꞌataariꞌi huraꞌa taraꞌi 
mwane sae tatauꞌaro ꞌanai ꞌaꞌau naꞌi mou hasiꞌeisi. 3 Moi ꞌariꞌa, maꞌata moi 
mamataihere, suria ꞌiꞌamou mou ꞌonaaiꞌi garei siip nau haꞌataariꞌi huraꞌa 
naꞌi ꞌuruhadi misu hahairete. 4 ꞌA bwaꞌi tanei ꞌiniꞌamou nai waa ta pwaosi, 
maꞌuasi ta anga ni ꞌaariha, maꞌua ta sandol. Naꞌi ꞌoha namoi ꞌariwou, moi 
abui mamaani orea beiꞌi sae namoi heitoꞌoi beiꞌi suriai tara.

5 “Naꞌi ꞌoha namoi siriwou ta ruma moi haꞌatee oꞌani, ‘Gooroha ana God 
ꞌai awa beiꞌamou naꞌi rumani.’ Naasi mareho namoi ꞌunua tahamora. 6 ꞌOnaa 
ꞌia moꞌo na toꞌoraai rumasi ꞌai haꞌamaotoꞌamou goro, na haꞌagorohi ana God 
ꞌai awa tarau naꞌi rumasi, ma ꞌonaa ꞌa bwaꞌi, mana haꞌagorohisi ꞌa bwaꞌi awa 
roꞌu. 7 Suriꞌi mwane ꞌomaa namoi taha suriꞌi, moi mauru naꞌi ruma tahamora 
narai haꞌamaotoꞌamou naꞌiei. Moi abui mauru ta ruma heꞌeteꞌi roꞌu. Mana 
taha narai hauꞌi tanaꞌamou ꞌanai ngaaꞌi mana gonohiꞌi, moi ngaaꞌi mamoi 
gonohiꞌi. Suria na inoni tatauꞌaro ꞌa arari dorai taharia ꞌiniai tauꞌaro na haua.

8  “ꞌOnaa namoi ꞌariwou ta ꞌomaa marai haꞌamaotoꞌamou, taha narai 
haꞌaagauhia tanaꞌamou ꞌanai ngaua, moi ngaua. 9 Moi haꞌagorohirai nei 
ra daoha, mamoi tarohaꞌinia tanaraaui inoni dona heimarungi ana God ꞌa 
raumwadu. 10 Ma ꞌonaa namoi ataha wou ta ꞌomaa mana inoni naꞌi ꞌomaasi 
rau bwaꞌi haꞌamaotoꞌamou, moi huraꞌa suriꞌi tara raha naꞌi ꞌomaasi mamoi 
oꞌani, 11 ‘Reiꞌuaa na kahuanai ꞌomaa amoouni nara awa suriꞌi uwameeꞌi, meu 
tarohiꞌi hunimoou. ꞌE haꞌara ni haꞌabasu tanaꞌamou. Maꞌata, moi aidangisia 
do na heimarungi ana God ꞌa raumwaduꞌa.’ 12  Wai ꞌunua tanaꞌamou, naꞌi 
dangi ni hihiiri na haꞌa-mamaꞌai na ꞌia God ꞌai haua tanaai ꞌomaasi ꞌai diꞌu 
roꞌu wou baaniai haꞌa-mamaꞌai nai haua tanaraaui sae ni Sodom.” †

Oru ꞌOmaa Narau Aiꞌa Hinihini 
(Matiu 11:20-24)

13 Mia Jisas ꞌagu haꞌatee oꞌani roꞌu, “ꞌIꞌamoui Koresin miꞌamoui Betsaeda, 
ꞌai taꞌaa diꞌu tanaꞌamou! ꞌOnaa haꞌabuꞌoahu nau haaꞌi tanaꞌamou ꞌau gaꞌi 
haaꞌi tanaraaui sae taꞌaꞌi naꞌi ꞌomaai Taea mei Saedon, rau gaꞌi bwane rihosi 
orea mau tanaa God. Ra gaꞌi bwane hoꞌosiꞌi bwana doꞌodoꞌoꞌa mana nuga 
dohu ꞌadaꞌi bwaudaaꞌi ꞌanai haꞌataꞌinia do rau ahutotou ꞌiniꞌi ora-oraꞌa adaaꞌi. 
14 Ma naꞌi ꞌoha na ꞌia God ꞌai hiiriraaui inoni hako, na haꞌa-mamaꞌai nai 
haua tanaꞌamou ꞌai diꞌua roꞌu wou i haꞌa-mamaꞌai nai haua tanaraaui Taea 
mei Saedon. 15 ꞌA ꞌua? ꞌIꞌamoui Kapaniam, mou ꞌadomaꞌinia doꞌia God ꞌai 

waiꞌamou araꞌai aro ꞌanai haꞌa-ahaahaꞌamou? ꞌA bwaꞌi! ꞌIia ꞌai gaasiꞌamou 
auru naꞌi ꞌeu naꞌi dora ni rongomaataꞌi.”

16 Mia Jisas ꞌagu oꞌani roꞌu ꞌiniraaui rongoiusuri anaꞌi, “ꞌIatei na 
bahurongoꞌamou ma daaꞌi haꞌatee amooꞌi, ꞌiia ꞌa bahurongoau ma daaꞌi roꞌu 
haꞌatee aguꞌi. Mia tei na gagataꞌiniꞌamou, ꞌiia ꞌa gagataꞌiniau beia moꞌo na 
haꞌataariau mai.”

Ahoꞌi Waꞌewaꞌe Narau Haua  
 i Biu Tangahuru Mana Rua Rongoiusuri

17 ꞌIa Jisas ꞌagu haꞌa-taariraau huraꞌa i biu tangahuru mana rua rongoiusuri 
ani. Ma naꞌi muri, rau ahoꞌi mai haꞌi waꞌewaꞌe marau haꞌatee oꞌani, “Araha, 
ni adaro mara araisuriꞌameu roꞌu naꞌi ꞌoha nameu taariꞌi huraꞌa ꞌiniai atamu.”

18  Mia Jisas ꞌa haꞌatee oꞌani, “Haꞌamomori. ꞌInau ꞌau ꞌomesiai ahoda ana 
Saetan ꞌonaai mararea na dio baaniai aro. 19 ꞌInau ꞌau haa tanaꞌamoui mena 
ꞌanai haꞌahehoai mena ana Saetan, ma reiꞌuaa namoi buu hungadi mwaa 
mamaesiꞌi maꞌua suhari, mara bwaꞌi haꞌamaesiꞌamou. ꞌA bwaꞌi mareho nai 
haꞌa-taꞌaiꞌamou. 20 Naasi moi abui waꞌewaꞌe ꞌinia moi do ꞌiraaui adaro rau 
araisuriꞌamou, maꞌata moi waꞌewaꞌe roꞌu ꞌiniai usuꞌi ana God atamooꞌi naꞌi aro.”

Jisas ꞌA Honu ꞌIniai Waꞌewaꞌe 
(Matiu 11:25-27; 13:16-17)

21 Naꞌi madoraasi ꞌia Jisas ꞌa honuraꞌi waꞌewaꞌe na boi baaniai Hiꞌona 
Maea ma haꞌatee oꞌani, “Ama, iꞌoe naꞌo marungiai aro mana ano. ꞌAu haꞌatee 
haꞌagorohiꞌo suria ꞌo giruꞌi mareho ꞌisi taꞌiniraaui nei nara madoma mara 
aidangi, maꞌo haꞌataꞌiniꞌi tanaraaui nei ꞌini nara ꞌonaai gare. ꞌIo Ama, ꞌa oꞌasi 
ꞌinia naasi huunai heiꞌirisimu.”

22  Naꞌi ꞌoha na ꞌia Jisas ꞌa haꞌarahesi hako tanaa God, magu haꞌatee oꞌani 
ꞌiniraaui inoni, “Na mwane mareho hako ꞌia Amagu ꞌa hauꞌi hako tanaau. 
Aiꞌa tanei nai huunai aidangisiai garena God, me ꞌiia moia Amagu. Ma aiꞌa 
tanei nai huunai aidangisiai Ama, maꞌata ꞌiia moi garena, miraaui nei na 
ꞌinau ꞌau sigihiraau ꞌanai haꞌa-aidangisiraau ꞌinia.”

23  ꞌIa Jisas ꞌagu rihotaꞌi ma haꞌatee oꞌani ꞌiniraaui rongoiusuri anaꞌi 
haariraau, “Haꞌamwaniraaui nei narau ꞌomesiꞌi taha namou reꞌiꞌi. 24 Mawai 
ꞌunua tanaꞌamou, ꞌa ragoi rarabea mana mwaeraha nara mae hakoꞌa narau 
raba ꞌomesiꞌi taha namou reꞌiꞌi, maraugu aiꞌa ꞌomesiꞌi. Marau raba rongoꞌi 
taha namou rongoꞌi, maraugu aiꞌa rongoꞌi.”

Haꞌatee Heihaꞌauu ꞌIniai  
 Sae Raroma Goro ni Samaria

25 Maꞌe taꞌi ꞌoha ꞌe Haꞌausuri ꞌanai Ringe anaꞌia Moses na ura araꞌa ꞌanai 
raba haꞌimaania Jisas. ꞌA oꞌani, “Haꞌausuri, ꞌe taha nawai haua nawai toꞌoraa 
ꞌinia i tahi tarau?”

26 Mia Jisas ꞌa songaꞌinia ahoꞌi oꞌani, “ꞌE taha nara usua naꞌi Ringe anaꞌia 
Moses? ꞌA heꞌua i aidangisia amua?”

27 Mana haꞌausurisi ꞌa aramia oꞌani, “ꞌOi taꞌahia Araha God ꞌiniai 
tahingamu hako mana ahumu hako, me ꞌiniai ꞌadomaꞌimu hako mana 
wetewete amua hako. Maꞌoi taꞌahiraaui noni amuꞌi ꞌonaai taꞌahiꞌo amua 
haariꞌo.”

28  Mia Jisas ꞌa oꞌani ꞌinia, “ꞌA goro i heiarami naꞌo haua. ꞌOnaa naꞌoi haua 
oꞌasi, ꞌoi toꞌoraa ꞌinia namua i tahi tarau.”

29 Mana saesi ꞌa rabasia dorai ꞌunua do ꞌiia ꞌe inoni odo-odo. Naasi ma 
oꞌani, “ꞌIra tei inoni aguꞌi?”

30 Mia Jisas ꞌa aramia ꞌiniai taꞌi mamaani. “ꞌE taꞌi ai Jiu na hano baaniai 
Jerusalem ꞌanai aurui Jeriko. Naꞌi ꞌoha na auru wou suriai tara, ꞌiraaui sae 
heingahu beri rau daua marau rahiꞌi hakoi bwana mana mwane mareho 
anaꞌi. Rau haꞌamaara haꞌataꞌaia marau hano baania oꞌasi moi haꞌi mae horo 
naꞌi bobonai tara.

31 “Ma naꞌi ꞌohasi, ꞌe Piriisi na hano roꞌu suriai tarasi, ꞌiia roꞌu ꞌe ai Jiu. Naꞌi 
ꞌoha na ataha wou naꞌi dorasi, ꞌa reꞌiai sae nara ngahuiasi ma tariri baania 
ꞌari nata abai tara. 32  Ma naꞌi roꞌu moi muri, ꞌe sae tatauꞌaro naꞌi Ruma Maea 
ana God na auru mai roꞌu suriai tarasi. Ma naꞌi ꞌoha na ataha naꞌi dorasi, ꞌa 
reꞌiai sae nara ngahuiasi, ma taha beiraꞌi roꞌu moi baania ꞌari nata abai tara. 
33 Ma naꞌi muri, ꞌe taꞌi sae roꞌu na auru roꞌu wou suriai tarasi. ꞌIia ꞌe sae ni 
Samaria, ꞌe sae ni dora nara wana bodio ꞌiniraau. Ma naꞌi ꞌoha na ataha wou 
naꞌi dorasi, ꞌa ꞌomesiai sae ni Jiu nara ngahuiasi, ma kae ahutotou diꞌu suria. 
34 Naasi ꞌa ꞌariwou ma ringi rumu mana waen ꞌadaꞌi dora ra maara ꞌanai 
hunuꞌi, ma bibii bwarasiꞌi ꞌiniai bwana. ꞌA suruꞌia araꞌa naꞌi dongki ana ma 
waia ꞌari naꞌi ruma ni mahuara nagu tagumaꞌinia iei. 35 Naꞌi nata dangi ꞌa 
rahia huraꞌa i rua korai haꞌa na arari ꞌanai tahariai ruma ꞌanai rua dangi. ꞌA 
haua tanaa moꞌo na ꞌomesuriai rumasi, ma oꞌani ꞌinia, ‘ꞌOi ꞌomesuria moꞌoni. 
ꞌOnaa ꞌoi gaasi haꞌa diꞌuai siha nau haua tanaꞌosi, mawaigui orisia ahoꞌi 
tanaꞌo i siha haꞌa naꞌi ꞌoha nawaigui ahoꞌi mai.’ ”

36 Mia Jisas ꞌagu songaꞌiniai haꞌausurisi oꞌani, “ꞌA ꞌua? ꞌO ꞌadomaꞌinia do 
ꞌiatei ꞌiniraaui waira orusi na here ꞌonaa do na toꞌoraa moꞌo nara ngahuiasi?”

37 Mia aramia Jisas oꞌani, “ꞌIa moꞌo na ꞌaꞌauhia.”
Mia Jisas ꞌagu haꞌatee oꞌani ꞌinia, “ꞌOi ꞌariwou maꞌoi haua oꞌasi roꞌu.”

Jisas ꞌA Garihia Maata Mea Meri
38  Naꞌi ꞌoha naraugu hano roꞌu a Jisas mana rongoiusuri anaꞌi, rau taha 

naꞌi ꞌomaa na awaiei urao ra ꞌunua ꞌinia Maata. Mia Maata ꞌa haꞌamaotoa siri 
naꞌi ruma ana. 39 Maꞌe doꞌorana Maata na awa naꞌi rumasi, atana ꞌia Meri. ꞌIa 
Meri ꞌa heinagu auru naꞌi gaarangiai uwana Jisas ma bahurongoꞌi mareho na 
ꞌia Jisas ꞌa maaniꞌi. 40 Mia Maata ꞌa torakoke i ꞌadomaꞌina ꞌiniꞌi mareho ꞌanai 
haꞌaagauꞌi. Naasi ꞌa boi beia Jisas ma haꞌatee oꞌani ꞌinia, “Araha, ꞌa aiꞌa ꞌua 
tanaꞌo i nugasiau ana doꞌoragu ꞌanai haaꞌi mwane tagora ꞌini haariau? ꞌOi 
ꞌunua mai, maai ꞌaꞌauhiau.”

41 Mia Jisas ꞌagu haꞌatee oꞌani ꞌinia, “Maata, Maata. Iꞌoe ꞌa torakoke i 
ꞌadomaꞌimu, ma taꞌaabemu ꞌiniꞌi mwane mareho rago. 42  Maꞌata ꞌe taꞌi maho 

10:42 Ni mareho na ꞌia Meri na sigihia, naasi ꞌanai bahurongoꞌi haꞌatee anaꞌia Jisas. 

moi na ororiu, mia Meri na sigihia nana. Mana marehosi ra bwaꞌi rahia 
mwadaꞌu baania.” †

Jisas ꞌA Haꞌausuriraaui Rongoiusuri Anaꞌi  
 ꞌIniai Haꞌarahesi 

(Matiu 6:9-13; 7:7-11)

11  1 ꞌE taꞌi dangi ꞌia Jisas ꞌa ꞌari haꞌarahesi naꞌi taꞌi dora. Naꞌi ꞌoha na 
haꞌarahesi hako, ꞌe rongoiusuri ana na boi ma oꞌani ꞌinia, “Araha, ꞌoi 

haꞌausuriꞌameu ꞌanai haꞌarahesi ꞌonaai haꞌausuriraau ana Jon i rongoiusuri 
anaꞌi.”

2  Mia Jisas ꞌa oꞌani ꞌiniraau, “Naꞌi ꞌoha moi haꞌarahesi moi haꞌatee oꞌani:
Amameeu,
na atamu ꞌai maea.
Na houramu ꞌai boi.

 3 Haa tanaꞌameu i mahoingau ꞌanai ꞌado dangi.
 4 ꞌOi ꞌadomaꞌi nugasiꞌameu ꞌiniꞌi ora-oraꞌa ameeꞌi,

ꞌonaai ꞌadomaꞌi nugasiꞌi ameeꞌi nei ra haaꞌi ꞌino bwarasiꞌameu.
Maꞌoi ꞌaꞌauhiꞌameu ꞌanai ura bwarasiꞌi heiohongi.”

5 Mia Jisas ꞌagu hauai mamaani ꞌanai haꞌausuriraau roꞌu ꞌiniai haꞌarahesi. 
ꞌA oꞌani, “ꞌOnaa tanei ꞌiniꞌamou nai ꞌari ataha beiai geresae goro amua naꞌi 
ꞌubutanai rodo ꞌanai haꞌangoni mahoingau. Gasi ꞌoi oꞌani ꞌinia, ‘Geresae, 
ꞌoi hasi waa mai gaꞌu ta oru huai bredi. 6 ꞌE geresae agua na boi haꞌatau na 
ataha beiau ꞌanai mauru naꞌi ruma agua, magu aiꞌa mahoingau nai agau 
ꞌanai hangania ꞌinia.’ 7 ꞌAriwou mia moꞌo na awa siri raronai rumasi ꞌai 
haꞌatee hurasi oꞌani, ‘ꞌOi abui haꞌataꞌaabe, ꞌau bwane haꞌababauai honohono, 
minau beiꞌi gare aguꞌi meu dadao hakoꞌa ꞌanai mauru. ꞌAu bwaꞌi surutaꞌe 
ꞌanai haua tanaꞌo ta mareho.’

8  “Wai ꞌunua tanaꞌamou, reiꞌuaa na ꞌiia ꞌe geresae goro amua, ꞌiia ꞌai ꞌagetaꞌi 
surutaꞌe ꞌanai haua tanaꞌo ta mahoingau. Maꞌata ꞌonaa ꞌo bwaꞌi agohetaꞌi 
haꞌangoni, ꞌaigui buna surutaꞌe ꞌanai hauꞌi hako tanaꞌo i mareho naꞌo ꞌirisiꞌi.

9 “Naasi, wai ꞌunua tanaꞌamou, moi abui agohetaꞌi haꞌangoni. Ma naasi 
na mareho namoi haꞌangonia, ꞌia God ꞌaigui watea tanaꞌamou. Moi abui 
agohetaꞌi siba. Ma naasi na mareho namou sibania, moigui sadoia. Moi abui 
agohetaꞌi pwepwee. Ma naasi ꞌia God ꞌaigui tahangiai maraaruma tanaꞌamou. 
10 ꞌInia ꞌiatei nai haꞌangonia God ꞌiniꞌi taha na ꞌirisiꞌi, ꞌai hauꞌi tanaa. Mia tei 
nai siba, ꞌia God ꞌai haua tanaai taha na sibania. Mia tei nai pwepwee, ꞌia 
God ꞌai tahangia tanaai maraaruma.

11 “ꞌIatei ꞌiniꞌamoui ama, naꞌi ꞌoha na gare amua ꞌai haꞌangoniꞌo ꞌinia ta 
iiꞌa, ꞌoi haua tanaa ta mwaa. 12  Maꞌua ꞌai haꞌangoni popoui kua maꞌoi haua 
tanaa ta suhari. 13 Reiꞌuaa naꞌo taꞌaa heꞌua, me maꞌata ꞌo ꞌiraraꞌi taha na goro 
ꞌanai haua tanaꞌi gare amuꞌi. ꞌOnaa na oꞌasi, ꞌa haꞌataꞌinia goroꞌa huraꞌa doni 
Amamoou araꞌai aro ꞌai hauai Hiꞌona Maea tanaraaui nei narau haꞌangonia.”

11:15 Saetan: Naꞌi haꞌatee ni Grik ra ꞌunua Saetan ꞌinia Belsabul. 

Jisas ꞌA Mena Diꞌua Saetan 
(Matiu 12:22-30; Mak 3:20-27)

14 ꞌE taꞌi ꞌoha ꞌia Jisas ꞌa taaria huraꞌa i adaro baaniai sae na baanguu. 
Naꞌi ꞌoha na adarosi ꞌa huraꞌa, na saesi ꞌagu ha-hadahada ahoꞌi. Naꞌi ꞌoha 
na ꞌiraaui inoni rau ꞌomesia oꞌasi, rau kae heimwaotaꞌi diꞌu. 15 Ma taraꞌi nei 
ꞌiniraau rau ꞌunua doni mwaeraha adaaui adaro ꞌia Saetan, † na hauai menasi 
tanaa Jisas ꞌanai taariꞌi huraꞌa i adaro.

16 Ma taraꞌi nei ra raba haꞌimaania Jisas. Ra haꞌangonia ꞌanai haua ta 
haꞌabuꞌoahu ma dorai ꞌiraraa doꞌia God na hauai mena tanaa. 17 Jisas ꞌa 
ꞌiraraai ꞌadomaꞌidaaꞌi inoni ma oꞌani ꞌiniraau, “ꞌOnaa ꞌe kantri na ꞌiraaui 
inoni rai heiꞌoi haariraau, na kantrisi ꞌai aiꞌaa. Ma ꞌonaa na ꞌe taꞌi ruruha 
naꞌi ruma ra awa heheihoaꞌa moi, ni ruruhasi ꞌai ꞌadarara. 18  ꞌIꞌamou mou 
ꞌunua do ꞌinau ꞌau taariꞌi huraꞌa i adaro ꞌiniai mena ana Saetan. Me ꞌonaa ꞌia 
Saetan na haua tanaaui mena ꞌanai haꞌataꞌaiai ruruha ana haaria, ni ruruha 
ana ꞌai hako raurau moi. 19 Hoita, ma ꞌonaa na gaꞌi haꞌa-momori do ꞌinau 
taariꞌi adaro huraꞌa ꞌiniai mena ana Saetan, naasi mena ana tei na ꞌiraaui 
rongoiusuri amooꞌi narau taariꞌi adaro ꞌinia? Ni mena roꞌu ana Saetan? Aiꞌa! 
ꞌIraaui rongoiusuri amooꞌi rau haua ꞌonaai haua agua, ma haꞌataꞌinia do 
ꞌiꞌamou mou taritariꞌa. 20 Ma ꞌonaa nau taariꞌi adaro huraꞌa ꞌiniai mena ana 
God, ma ꞌa haꞌataꞌinia doni heimarungi ana God ꞌa tahaꞌa beiꞌamou.”

21 Mia Jisas ꞌa oꞌani roꞌu, “ꞌIa Saetan ꞌa ꞌonaai sae wetewete nai haꞌaagau 
ꞌiniꞌi mwane mareho heheiꞌoi anaꞌi ꞌanai ꞌomesuriai ruma ana mana mwane 
totoꞌora anaꞌi, ma ꞌadomaꞌinia doni totoꞌora anaꞌi ra awa goro. 22  Maꞌata ꞌonaa 
tanei nai wetewete diꞌua nai heiꞌoi beia maai haꞌahehoa, ꞌiia ꞌai waaꞌi mwane 
mareho heheiꞌoi na ꞌia moꞌosi ꞌa ꞌuꞌuriꞌi, mai hoaiꞌi bori anaꞌi beiraaui geresae 
anaꞌi.

23  “ꞌIatei na aiꞌa aba beiau, ꞌa haꞌimae beiau. Mia tei na aiꞌa ꞌaꞌauhiau ꞌanai 
waiꞌi inoni tanaa God, ꞌa adaraꞌiniraau inoni baania God.”

Ni Awanganai Adaro 
(Matiu 12:43-45)

24 Mia Jisas ꞌa haꞌatee oꞌani roꞌu, “Naꞌi ꞌoha na adaro ꞌa huraꞌa baaniai inoni, 
ꞌiia ꞌa hano ꞌari suriai dora mangasara ꞌanai siba dora ni mono. Ma ꞌonaa na 
bwaꞌi sadoia ta dora, ꞌiia ꞌaigui oꞌani ꞌinia haaria, ‘Wai ahoꞌi ꞌari mawai siri ahoꞌi 
naꞌi sae nau hano baania ani.’ 25 Naꞌi ꞌoha na ahoꞌi wou ꞌa reꞌia doni tahinganai 
saesi ꞌa ꞌonaai ruma nara tatara ꞌorimaꞌinia goro mara nuga haꞌa-odoodoꞌi goro 
i mareho naꞌi rarona. 26 Naꞌi ꞌoha na ꞌomesia oꞌasi, ꞌagu ꞌari ꞌanai waia roꞌu mai 
beia i biu adaro narau taꞌaa diꞌu roꞌu wou baania. Naꞌi ꞌoha narau siri ꞌanai 
mono naꞌi raronai saesi, ni saesi ꞌa taꞌaa diꞌu roꞌu wou baaniai naꞌo.”

27 Naꞌi ꞌoha na ꞌia Jisas ꞌa maaniꞌi mareho ꞌisi, ꞌe urao naꞌi raronai kae 
ruruha narau bahurongoa Jisas ꞌa haꞌatee raha araꞌa oꞌani, “Haꞌamwania diꞌu 
i urao na haꞌahutaꞌo, ma haꞌasuuhiꞌo.”

28  Mia Jisas ꞌagu haꞌatee oꞌani, “Haꞌamomori, maꞌata ꞌa haꞌamwania diꞌu 
roꞌu woua moꞌo na bahurongoꞌi haꞌatee anaꞌia God ma haꞌisuriꞌi.”

Ra Raba ꞌOmesia Ta Haꞌabuꞌoahu ꞌAnai  
 Haꞌataꞌinia Do ꞌIa Jisas Naasi Haꞌatahi 

(Matiu 12:38-42)
29 ꞌIa Jisas ꞌa haꞌatee oꞌani ꞌoha nara goni moeꞌa mai inoni beia, “ꞌIꞌamou 

inoni nai ꞌohani mou taꞌaa diꞌu. Mou raba ꞌomesia ta haꞌabuꞌoahu magu ꞌa 
bwaꞌi nei nawai haua tanaꞌamou. ꞌE taꞌi haꞌabuꞌoahu moi namoi reꞌia, naasi 
haꞌabuꞌoahu ꞌonaaiai nei na toꞌo tanaa Jona. 30 Ni taha na toꞌo tanaa Jona 
ꞌe haꞌara tanaraaui inoni naꞌi Ninive doꞌia God na haꞌataaria mai. Ma oꞌasi 
roꞌu, ni taha nai toꞌo tanaau, i Garei Inoni, ꞌe haꞌara tanaꞌamou do ꞌinau ꞌau 
boi baania God. 31 Naꞌi dangi ni hihiiri, ni urao mwaeraha baania Shiba ꞌai 
ura araꞌa mai ꞌunua do ꞌiꞌamoui noni naꞌi ꞌohani mou taritariꞌa mora. ꞌInia 
reiꞌuaa na awa haꞌatau ꞌari nata aba ꞌiniai marewana, me ꞌiia ꞌa boi ꞌanai 
bahurongoꞌi mwane haꞌausuringaꞌi anaꞌia Mwaeraha Solomon. Minau wai 
ꞌunua tanaꞌamou, ꞌe nei na ororiu diꞌua roꞌua Solomon na atahaꞌa beiꞌamou 
mamou aiꞌa raba bahurongoa. 32  Naꞌi dangi ni hihiiri, ꞌiraaui saeni Ninive rai 
ura araꞌa ꞌanai ꞌunua huraꞌa do ꞌiꞌamoui noni ꞌohani mou taritariꞌa mora. ꞌInia 
naꞌi ꞌoha na ꞌia Jona ꞌa heitarohaꞌi tanaraau, ꞌiraau rau rihosi baaniꞌi ora-oraꞌa 
adaaꞌi. Mawai ꞌunua tanaꞌamou, ꞌe nei na ororiu diꞌua roꞌua Jona na atahaꞌa 
beiꞌamou, miꞌamou aiꞌa raba rihosi baaniꞌi ora-oraꞌa amooꞌi.”

Ni Haꞌausuringaꞌi Ana Jisas ꞌA ꞌOnaai Raita 
(Matiu 5:15; 6:22-23)

33 “ꞌA bwaꞌi tanei nai suungia ta raita ꞌanai girua, maꞌua ꞌai nugaa naꞌi 
bahaina ta raboꞌo. Maꞌata ꞌai nugaa naꞌi dora ni toki raita ꞌanai bewaasiraaui 
inoni nara sirimai naꞌi ruma. 34 Ni maamu ra ꞌonaai raita tanaai abemu. 
Naꞌi ꞌoha na maamu ra goro, na abemu ꞌa honuraꞌi marewa. Ma ꞌonaa na 
maamu ra taꞌaꞌi, na abemu hako ꞌa honuraꞌi kuhi. 35 ꞌOi herehere goro, ꞌo gasi 
ꞌadomaꞌinia doꞌo awa naꞌi marewa, me ni kuhita na awa beiꞌo. 36 ꞌOnaa na 
tahingamu ꞌa honu ꞌiniai marewa ma aiꞌa kuhi naꞌiei, iꞌoe ꞌoi ꞌonaai nei na 
awa naꞌi dora na bewaasia i raita.”

Jisas ꞌA Haꞌatee Haꞌataꞌairaaui  
 Saemaua Adaaꞌi Jiu 

(Matiu 23:1-36; Mak 12:38-40)
37 Naꞌi ꞌoha na hadahada hakoa Jisas tanaraaui inoni, ꞌe Farisei na ꞌunua 

do rarui ꞌari ngau naꞌi ruma ana. Naꞌi ꞌoha nararu siriwou ꞌanai heinagu auru 
ꞌanai ngauꞌa, 38  na Farisei ꞌa heimwaotaꞌi diꞌu naꞌi ꞌoha na ꞌomesia doꞌia Jisas 
ꞌa aiꞌa dorima suriai ringe adaau.

39 Mia Jisas ꞌa haꞌatee oꞌani ꞌinia, “ꞌIꞌamou Farisei, mou ꞌonaai sae na wasi 
haꞌa-wadiwadiꞌi abedi panikeni mana abedi raboꞌo, mana rarodi ra doꞌoꞌa 
moi. ꞌInia ꞌomehamoou ꞌa kae goro naꞌi maadaaui sae, ma naꞌi raromamooꞌi, 

naia haaria moi hairaurau mana ꞌadoꞌado taꞌaꞌi. 40 Oru bweu! Mou aiꞌa ꞌiraraa 
doꞌia God na hauai abega, ma haua roꞌu i raromaga? ꞌA rabasia do ꞌirarua 
hako rarui ꞌome goro. 41 Naasi, moi ꞌadomaꞌi ororiu ꞌiniraaui pohara baaniꞌi 
mwane ringe namou suriꞌisi, mamoigui wadiwadi hako naꞌi maana God.

42  “ꞌAi taꞌaa diꞌu tanaꞌamoui Farisei. ꞌInia reiꞌuaa namou wateꞌi tanaa God 
tangahurudi gere mareho rawa kekerei taꞌaꞌi nara haꞌangaugoroi mahoingau, 
maꞌua taraꞌi mareho roꞌu suriꞌi mou amooꞌi, miꞌamou mou aiꞌa taꞌahia God 
mamou aiꞌa hauai here na odo-odo tanaraaui inoni. ꞌA goro domou wateꞌi 
mareho kekerei ꞌisi tanaa God, me mou gaꞌi taꞌahia roꞌua God mamou gaꞌi 
hauai here na odo-odo tanaraaui noni.

43 “ꞌAi taꞌaa diꞌu tanaꞌamoui Farisei! ꞌInia ꞌiꞌamou domoi heinagu moeꞌa 
suriꞌi dora ororiu naꞌi ꞌoha mou siri suriꞌi ruma ni haꞌarahesi. Ma naꞌi ꞌoha 
namou ꞌari suriꞌi dora ni maketi, mou ꞌirisia moeꞌa dorai haꞌatee haꞌa-
ahaahaꞌamou.

44 “ꞌAi taꞌaa diꞌu tanaꞌamou! ꞌIꞌamou mou ꞌonaai hera nara aiꞌa haꞌaraꞌi, na 
ꞌiraaui inoni rau buu suriꞌi mareho taꞌaꞌi haꞌi aiꞌa ꞌiraraa.”

45 Maꞌe taꞌi ꞌiniraaui Haꞌausuri ꞌanai Ringe anaꞌia Moses na haꞌatee oꞌani 
ꞌinia, “Haꞌausuri, iꞌoe ꞌo haꞌa-taꞌaiꞌameu roꞌu ꞌoha naꞌo ꞌunuꞌi mareho ꞌisi.”

46 Mia Jisas ꞌagu aramia oꞌani, “ꞌAi taꞌaa diꞌu roꞌu tanaꞌamoui Haꞌausuri 
ꞌanai Ringe anaꞌia Moses! ꞌInia ꞌiꞌamou mou haꞌausuriraaui inoni ꞌiniꞌi taha 
nara bwara tanaraau ꞌanai haꞌisuriꞌi, mamougu bwaꞌi gere ꞌaꞌauhiraau moeꞌa.

47 “ꞌAi taꞌaa diꞌu tanaꞌamou! Suria ꞌiꞌamou mou tauꞌaro haꞌagorohiꞌi 
barabaradaaꞌi rarabea na ꞌiraaui wauwa amooꞌi rau ngahu haꞌamaesiꞌi naꞌi 
ꞌoha bwani. Mou haua oꞌasi domou haꞌahouraau mamougu aiꞌa awasuriꞌi 
mareho ra ꞌunuꞌi. 48  Naasi ꞌa haꞌataꞌinia do ꞌiꞌamou mou ahu aratara 
ꞌiniai heingahu narau haasi. ꞌIraau narau ngahu haꞌamaesiraau, miꞌamou 
namougu tauꞌaro haꞌagorohiꞌi barabaradaaꞌi. 49 Tarana naasi, ꞌia God na 
madoma ꞌa haꞌatee oꞌani, ‘ꞌInau wai haꞌa-taariraau ꞌari rarabea mana 
Haꞌataari tanaraaui noni. Raꞌi nei rai ngahu haꞌamaesiraau, ma raꞌi nei 
rai norataꞌairaau.’ 50 ꞌIniai oꞌasi ana, ꞌiꞌamoui inoni naꞌi ꞌohani namoigui 
dau haꞌa-mamaꞌai ꞌiniꞌi rarabea nara ngahu haꞌamaesiraau mau mai naꞌi 
taraawaꞌanai marewana, 51 taraawaꞌa mau naꞌi ꞌoha ꞌia Kein ꞌa ngahu 
haꞌamaesia Ebol, tari mai naꞌi ꞌoha nara ngahu haꞌamaesia Sakaraea naꞌi 
ahoaanai dora ni hoꞌasi mana Ruma Maea ana God. Haꞌamomori! Wai 
ꞌunua tanaꞌamou, ꞌiꞌamoui inoni naꞌi ꞌohani namoigui dau haꞌa-mamaꞌai 
ꞌiniꞌi heingahu nara toꞌo ꞌisi.

52  “ꞌAi taꞌaa diꞌu tanaꞌamoui Haꞌausuri ꞌanai Ringe anaꞌia Moses! ꞌIꞌamou 
mou girua baaniraaui noni i tara ꞌanai aidangisia God. ꞌIꞌamou mou aiꞌa 
hano roꞌu naꞌiei, mamougu haꞌa-bwarasiraaui nei narau bonasiai hano 
naꞌiei.”

53 Mia Jisas ꞌa hano baaniai dorasi. Ma taraawaꞌa naꞌi ꞌohasi, ꞌiraaui 
Haꞌausuri ꞌanai Ringe anaꞌia Moses mana Farisei rau taraawaꞌa ura bwarasia 
Jisas marau songaꞌinia ꞌiniꞌi mwane heisongaꞌi bwara. 54 Rau bonasia doꞌai 
ꞌunua ta mareho taritariꞌa nei narai here haꞌataꞌaia ꞌinia.

Haꞌabasu ꞌIniai Ringei Pwariꞌi 
(Matiu 10:26-27)

12  1 Naꞌi mau ꞌohasi, ꞌe taringai merui inoni narau goni mai ꞌanai 
bahurongoa Jisas. Me ꞌiniai rago diꞌu adaau, rau haisuꞌisuꞌi diꞌu. 

Mia Jisas ꞌa haꞌatee oꞌani tahamora tanaraaui rongoiusuri anaꞌi, “Moi 
ꞌomesuriꞌamou haarimoou baaniai herehere adaaꞌi Farisei narau aiꞌa awa 
suriai taha ra haꞌausuriraaui noni ꞌinia. 2  Mwane maho hako nara awa 
bainihu suriꞌi tahingamooꞌi mana taha namou giruꞌi, rai haꞌataꞌiniꞌi huraꞌa. 
3 Taha namou maaniꞌi naꞌi dora kuhi, rai rongoꞌi naꞌi dora marewa, mana 
taha namou haꞌa-natangaꞌiniꞌi naꞌi ahii rai totorongaꞌiniꞌi huraꞌa tanaraaui 
inoni ꞌanai rongoꞌi.”

Gai Mamaaꞌusia God, Aiꞌa Inoni 
(Matiu 10:28-31)

4 Mia Jisas ꞌa haꞌatee oꞌani roꞌu, “ꞌInau wai ꞌunua tanaꞌamou mwani sae 
goro aguꞌi, moi abui mamaaꞌusiraaui nei narai ngahu haꞌamaesia moi abe 
mara bwaꞌi matai haua ta mareho ꞌanai haꞌataꞌaiꞌo naꞌi muri. 5 ꞌInau wai 
haꞌataꞌinia tanaꞌamou a moꞌo namoi mamaaꞌusia. ꞌIa God namoi mamaaꞌusia, 
ꞌinia ꞌiia ꞌa toꞌo mena ꞌanai haꞌamaesiai abe, mai matai gaasiꞌo roꞌu naꞌi dora 
ni haꞌa-mamaꞌai. Ma wai ꞌunua ahoꞌi tanaꞌamou, ꞌia God namoi mamaaꞌusia.”

6 “Mou ꞌiraraai rima gere manu nara raongaꞌi rua sereni moi ꞌiniꞌi naꞌi 
maketi? Reiꞌuaa nara hori mwadaꞌu oꞌasi, ꞌia God ꞌa aiꞌa tanei ꞌiniꞌi garei 
manu ꞌisi nai kakuꞌaa. 7 Naasi moi abui mamaaꞌu, ꞌinia ꞌiꞌamou namou ororiu 
diꞌuꞌi mwani manu rago. Na reiꞌuaa warihu suriꞌi bwaumooꞌi, ꞌia God ꞌa 
udumaꞌiniꞌi hako.”

Tarohaꞌinia Kraest 
(Matiu 10:32-33; 12:32)

8  Mia Jisas ꞌa oꞌani roꞌu, “ꞌIatei nai haꞌarangasia tanaraaui inoni doꞌiia ꞌe 
rongoiusuri agua, ꞌinau na Garei Inoni wai haꞌarangasia roꞌu naꞌi maadi enjel 
anaꞌia God doꞌiia ꞌe rongoiusuri agua. 9 Ma ꞌonaa ꞌiatei nai gagataꞌiniau, ꞌinau 
wai gagataꞌinia oꞌasi roꞌu naꞌi maadi enjel anaꞌia God.

10 “ꞌOnaa ꞌiatei nai haꞌatee haꞌataꞌaiau i Garei Inoni, ꞌia God ꞌa matai 
ꞌadomaꞌi nugasia. Ma ꞌonaa na haꞌatee haꞌataꞌaiai Hiꞌona Maea, ꞌiia ra bwaꞌi 
ꞌadomaꞌi nugasia mwadaꞌu.

11 “Ta ꞌoha rai waiꞌamou suriꞌi ruma ni gonigoniha agaaꞌi Jiu ꞌanai ꞌiꞌiꞌamou 
mamoi ura naꞌi maadi naꞌotara miraaui Primia. Naꞌi ꞌohasi moi abui ꞌadomaꞌi 
raha ꞌiniꞌi taha namoi ꞌunuꞌi ꞌanai aramiꞌi taha rai subuniꞌamou ꞌiniꞌi. 12  ꞌInia 
naꞌi ꞌohasi na Hiꞌona Maea nai ꞌunuꞌi tanaꞌamoui mareho ꞌanai ꞌunuꞌi.”

ꞌE Sae Totoꞌora Bweu
13 Maꞌe taꞌi ꞌiniraaui sae narau ura ꞌanai bahurongoa Jisas na oꞌani ꞌinia, 

“Haꞌausuri, ꞌoi ꞌunua tanaai doꞌoragu mai hoaiꞌi naꞌi ahoaamiria i totoꞌora na 
maetaꞌiniꞌi amamiria.”

14 Mia Jisas ꞌagu haꞌatee oꞌani ꞌinia, “ꞌEi, aiꞌa aba agua ꞌanai haꞌa-arataraai 
mahosi naꞌi ahoaamurua i doꞌoramu.” 15 Magu oꞌani ꞌiniraaui inoni, “Moi 
ꞌomeꞌome goro! Mou gasi naga ꞌiniꞌi mwani totoꞌora ni marewana. ꞌInia na 
huunai tahitahi anai inoni ra aiꞌa awa suriꞌi mareho na toꞌoraꞌi, reiꞌuaa na 
towaꞌi totoꞌora heꞌua.”

16 Magu hauai haꞌatee heihaꞌauu tanaraau, “ꞌE sae totoꞌora na toꞌoraai 
ano nara hungu goro hakoi mwane mareho na hasiꞌi naꞌiei. 17 ꞌAriwou ma 
oꞌasi ꞌinia haaria, ‘ꞌE taha gasi nawai haua? ꞌInau ꞌau aiꞌa toꞌo dora arariꞌi 
mahoingau nau toꞌoraꞌi.’ 18  Naasi ma oꞌani, ꞌOo, ꞌaugu ꞌiraraa, wai kaiai 
ruma ni niga mahoingau agua mawai toraiꞌi araꞌa taraꞌi kae ruma narai 
arari ꞌanai nugaꞌi hako siri mwane mareho nau toꞌoraꞌi. 19 Naasi ma waigui 
oꞌani, ‘Mwaniau! ꞌAu toꞌo mwane mareho goro ꞌadaꞌi harisi narai boi mau. 
Wai mamarotaꞌi tauꞌaroꞌa! Wai heinagu moi ꞌanai gono mana ngau, ma ꞌanai 
hauai taha nawai waꞌewaꞌe ꞌiniꞌi.’ 20 Mia God ꞌa oꞌani ꞌinia, ‘Bweubweuꞌa! Naꞌi 
rodoni ꞌoi mae, mia tei naigui toꞌoraꞌi mwane mareho naꞌo haꞌaagau ꞌiniꞌisi?’ ”

21 Mia Jisas ꞌa oꞌani roꞌu, “Naasi taha nai toꞌo tanaraaui mwane narau nuga 
goniꞌi totoꞌora nadaaꞌi haariraau maraugu aiꞌa totoꞌora beia God.”

ꞌUꞌuria God 
(Matiu 6:25-34)

22  ꞌIa Jisas ꞌagu oꞌani ꞌiniraaui rongoiusuri anaꞌi, “Naasi taranai taha nau 
ꞌunua ꞌinia do ꞌai abui taꞌaabemoou ꞌiniai tahingamu ꞌado dangi, ꞌiniai taha 
ꞌanai ngaa mana bwana naꞌoi hoꞌosia. 23  ꞌInia na tahingamu, aiꞌa moi ꞌanai 
ngaaꞌi mahoingau, mana abemu, aiꞌa moi ꞌanai hoꞌosiai bwana. 24 Moisu 
ꞌadomaꞌi suriꞌi manu. Raau aiꞌa hasi mahoingau maꞌua aiꞌa ꞌeꞌeri, marau aiꞌa 
toꞌo ruma ꞌanai nuga mahoingau naꞌiei, me ꞌia God ꞌa hanganiraau. Miꞌamou 
tanaa God, mou ororiu diꞌu baaniꞌi manu ꞌisi. 25 Ma reiꞌuaa na towaꞌi 
taꞌaabemoou, me mareho nara taꞌaabemoou ꞌiniꞌisi, ra bwaꞌi ꞌaꞌauhiꞌamou 
ꞌanai haꞌatewaa ꞌari tahi namou haa naꞌi marewana. 26 Ma ꞌonaa na bwara 
tanaꞌamou ꞌanai haꞌatewaa ꞌari tahitahi amoou, maꞌua na taꞌaabemoou ꞌiniꞌi 
mwani mareho heꞌeteꞌi hairiu ꞌisi?

27 “Moisu ꞌadomaꞌi suriꞌi raraaua ni hasimou nara ꞌome goro diꞌusi. Rau aiꞌa 
haua ta tauꞌaro maꞌua tata nadaau bwana. Mawai ꞌunua tanaꞌamou, reiꞌuaa 
ꞌia Mwaeraha Solomon ꞌa totoꞌora, maꞌata aiꞌa ta taꞌi bwana ana nai ꞌome 
goro taꞌisada beia ta taꞌi tagai raraaua. 28  Na hinihinimooꞌi ra kekerei! ꞌOnaa 
ꞌia God na haꞌa-ꞌomegoroꞌi tagai raraaua nara ahurara moi gere madoraa 
maraigui suungiꞌi, ni ꞌua ana na bwaꞌi haaꞌi bwana ꞌinia tanaꞌamou?

29 “Naasi moi abui ꞌadomaꞌi raha ꞌiniai taha namoi gonohia mana taha 
namoi ngaa. ꞌAi abui taꞌaabemoou ꞌiniꞌi mareho ꞌisi. 30 Naꞌisi mareho na 
ꞌiraaui inoni nara aiꞌa hinihini naꞌi marewanani rau ꞌadomaꞌi raha ꞌiniꞌi. 
Naasi ꞌai abui taꞌaabemoou, ꞌinia ꞌia Amamoou ꞌa ꞌiraraa do ꞌiꞌamou mou 
ꞌirisiꞌi mareho ꞌisi. 31 Maho na ororiu diꞌu domoi haua, naasi ꞌanai awa tarau 
bahainai heimarungi ana God mia God ꞌaigui haua tanaꞌamoui mwane 
mareho ꞌisi.”

Haꞌausuringaꞌi ꞌIniai Totoꞌora Naꞌi Aro 
(Matiu 6:19-21)

32  ꞌIa Jisas ꞌagu oꞌani roꞌu ꞌiniraau, “Moi abui mamaaꞌu, reiꞌuaa mou gere 
ruruha moi, me ꞌia Amamoou ꞌa ꞌome sigihiꞌamou ꞌanai heimarungi beia naꞌi 
hourana ana. 33 Moi raongaꞌiniꞌi mareho namou toꞌoraꞌi, mamoi haaꞌi haꞌa 
ꞌadaꞌi tanaraaui pohara. ꞌOnaa moi haua oꞌasi, ꞌai ꞌonaa domoi nugaꞌi totoꞌora 
amooꞌi araꞌai aro naꞌi anga na bwaꞌi ꞌoha nai taꞌaa. Na totoꞌora amooꞌi rai 
awa naꞌi dora na bwaꞌi ꞌoha rai hako, ꞌinia ꞌa bwaꞌi sae nai beriꞌi, mana ꞌadi ra 
bwaꞌi here haꞌataꞌaiꞌi. 34 Moi haua oꞌasi, ꞌinia na ꞌadomaꞌimu ꞌai awa tarau naꞌi 
dora na totoꞌora amuꞌi ra awa naꞌiei.”

Sae Tatauꞌaro Na Haꞌaagau Tarau  
 ꞌIniai Boi Ahoꞌi Ana Araha

35-36  “Moi haꞌaagau tarau. Moi ꞌonaaiꞌi sae tatauꞌaro nara totoriai saemaua 
adaau ꞌanai ahoꞌi mai baaniai haꞌahaꞌiwai. Rau suungiai raita marau 
hoꞌosiꞌi agaaui bwana adaaꞌi. Ma naꞌi ꞌoha na ataha ahoꞌi mai, ꞌa pwepwee 
naꞌi maraaruma marau tahangia raurau tanaa. 37 Haꞌamwaniraau diꞌui sae 
tatauꞌaro narau rarai marau haꞌaagau naꞌi ꞌoha ni saemaua adaau ꞌa ahoꞌi 
mai. Wai ꞌunua tanaꞌamou, na saemaua adaau ꞌai siri suriꞌi bwana ni tagora, 
maai ꞌunua tanaraau ꞌanai heinagu, maai waaꞌi mai mahoingau tanaraau. 
38  Haꞌamwaniraau diꞌui sae tatauꞌaro narai haꞌaagau reiꞌuaa na saemaua 
ꞌaigui boi naꞌi ꞌubutanai rodo maꞌua gaarangiai waꞌaria.

39 “Moisu ꞌadomaꞌiniai taha nau maaniani. ꞌOnaa sae na toꞌoraai ruma ꞌai 
ꞌiraraai ꞌoha na sae beriberi ꞌai siri naꞌi ruma ana, ꞌa bwaꞌi mauru. ꞌAi awa 
haꞌaagau ma bwaꞌi haꞌawatea doni saesi ꞌai siri ꞌanai beri naꞌi ruma ana. 
40 Naasi ꞌiꞌamou roꞌu moi haꞌaagau tarau, ꞌinia ꞌinau na Garei Inoni wai ahoꞌi 
mai naꞌi madoraa namou bwaꞌi ꞌiraraa roꞌu.”

Sae Tatauꞌaro Goro 
(Matiu 24:45-51)

41 Mia Pita ꞌa songaꞌinia Jisas oꞌani, “Araha, ni haꞌatee heihaꞌauusi ꞌo haua 
tanaꞌameu moi rongoiusuri, maꞌua tanaraau roꞌu hakoi inoni?”

42 Mia Jisas ꞌa aramia oꞌani, “Sae tatauꞌaro heꞌua ni saemaua ꞌai haꞌa-ꞌomesuria 
ꞌiniꞌi mwane mareho naꞌi ruma ana, ma ꞌanai haꞌatoraꞌiniꞌi huraꞌa i mahoingau 
tanaraaui sae tatauꞌaro naꞌi madoraa ꞌana? Naia i sae tatauꞌaro na madoma ma here 
goro suriꞌi mwane mareho nara haꞌa-ꞌuꞌuria ꞌiniꞌi. 43 Haꞌamwaniai sae tatauꞌarosi 
naꞌi ꞌoha na saemaua ana ꞌai boi sadoia doꞌiia ꞌa here haꞌagorohiai tatauꞌaro ana. 
44 Mawai ꞌunua haꞌa-momori tanaꞌamou, ni saemauasi ꞌai haꞌa-ꞌuꞌuria moꞌosi ꞌiniꞌi 
mwane mareho na toꞌoraꞌi. 45 Ma ꞌonaa ni sae tatauꞌarosi ꞌai ꞌadomaꞌi oꞌani, ‘Ni 
saemaua agua ꞌa bwaꞌi ahoꞌi raurau.’ Naasi ma taraawaꞌa ngahu ngahuraaui urao 
mana saemwane narau taꞌi tauꞌaro, ma awa moi ꞌanai ngau mana gonogono raha 
ꞌini wai ni bweu. 46 ꞌAigui ꞌasuꞌa mana saemaua ana ꞌai ataha naꞌi madoraa na saesi 
ꞌa bwaꞌi ꞌadomaꞌinia do ꞌa gaꞌi ataha. Naꞌi ꞌoha nai ataha, ꞌai haꞌa-mamaꞌaia diꞌui sae 
tatauꞌarosi, mai nugaa ꞌanai mamaaꞌa beiraaui inoni hahairaesi.

47 “Ni sae tatauꞌaro na ꞌiraraa moi taha na saemaua ana ꞌa ꞌirisia doꞌai haa 
magu aiꞌa haꞌaagau maꞌua hauai taha na gaꞌi haa, ꞌiia rai haꞌa-mamaꞌaia diꞌu. 
48  Mana sae tatauꞌaro na aiꞌa ꞌiraraai taha na saemaua ana ꞌa ꞌirisia magu 
hauai maho na taritariꞌa, ꞌiia ꞌa bwaꞌi raha tanaai haꞌa-mamaꞌai. Mana nei 
nara haꞌaragoa tanaa, ni saemaua ꞌa ꞌirisia doꞌai haꞌaragoa roꞌu wou, mana 
nei nara haꞌa-ꞌuꞌuria ꞌiniꞌi mwane mareho rago, ni saemaua ꞌa ꞌirisia doꞌai 
haaꞌi mwane mareho goro ꞌiniꞌi.”

Na Haꞌausuringaꞌi Anaꞌia Jisas  
 ꞌA Hoahoaꞌaiꞌaraaui Inoni 

(Matiu 10:34-36)
49 Mia Jisas ꞌa haꞌatee oꞌani roꞌu, “ꞌInau ꞌau waa mai tanaai marewana i hihiiri 

ana God na ꞌonaai ꞌeu, mau ꞌirisia doni ꞌeusi ꞌa gaꞌi taraawaꞌa noroꞌa. 50 Maꞌata 
naꞌi naꞌo wai siri gaꞌu naꞌi rongomaataꞌi. ꞌAdo ꞌoha moi na taꞌaa ꞌinia i ꞌadomaꞌigu, 
tari ꞌoha nai diꞌuai madoraa nai toꞌo i marehosi. 51 ꞌA ꞌua? ꞌIꞌamou mou 
ꞌadomaꞌinia do ꞌinau ꞌau boi ꞌanai haꞌa-awagorohiraau goni inoni naꞌi marewana? 
Aiꞌa! Nau waa mai heihoa. 52  Taraawaꞌa naꞌi ꞌohani ma ꞌariꞌa, na heihoa ꞌai taꞌeha 
mai suriꞌi ruruha ꞌado ruma. ꞌOnaa naꞌi taꞌi ruma ꞌe waira rima, ꞌe waira rua 
nararui taꞌahiau maꞌe waira oru narau bwaꞌi, maꞌua waira oru narai taꞌahiau 
maꞌe waira rua nararu bwaꞌi. 53 Ni ama ꞌai heihoa beiai gare mwane ana, mana 
ina ꞌai heihoa beiai gare urao ana, mana haꞌihungo adai urao rai oꞌasi roꞌu.”

Ra Gaꞌi Aidangisia Doꞌia Jisas  
 Naasi Haꞌatahi 
(Matiu 16:2-3)

54 Ma oꞌani roꞌu ꞌiniraaui inoni, “Naꞌi ꞌoha mou reꞌiai rorodo na araꞌa 
naꞌi dora na susuu iei sina, mou oꞌani, ‘ꞌOo, ꞌa bwaꞌi orea mai rangiꞌa.’ 
Naasi ꞌa bwaꞌi hasi orea maai rangiꞌa. 55 Ma naꞌi ꞌoha na roꞌa siri mai, mou 
ꞌiraraa doꞌai raorao. Ma oꞌasi mora. 56 Oru pwariꞌi taꞌaa! ꞌIꞌamou mou matai 
aidangisiai ꞌari na haai dangi. Ni ꞌuaana namou aiꞌa aidangisiai ꞌadoꞌado 
ꞌadaꞌi mareho nau haaꞌi naꞌi madoraa ꞌini?”

Haꞌa-odoodoai Taha Naꞌo Haꞌatariꞌaa 
(Matiu 5:25-26)

57 ꞌIa Jisas ꞌa oꞌani roꞌu ꞌiniraau, “Ni ꞌuaana namou aiꞌa raba hiiria roꞌu moi 
ꞌinia haarimoou i taha na odo-odo ꞌanai haua? 58  ꞌOnaa ꞌe nei na raba waiꞌo 
naꞌi kooti, ꞌoi bonasiai haꞌa-odoodoa beia i taha naꞌo haꞌatariꞌaa naꞌi ꞌoha naꞌo 
aiꞌa taha mau naꞌi dora ni hihiiri. ꞌOnaa ꞌo bwaꞌi, mea moꞌo na hihiiri ꞌai wateꞌo 
tanaai pulis ꞌanai gaasiꞌo naꞌi rumanihoꞌo. 59 ꞌInau wai ꞌunua tanaꞌamou, ꞌoi awa 
ꞌisi tari ꞌoha ꞌoi horia hakoi siha haꞌa narai ꞌunua tanaꞌo doꞌoi horia.”

Rihotaꞌi Baaniai Ora-oraꞌa

13  1 Ma raꞌi nei ꞌiniraaui inoni narau awa ꞌisi rau maania tanaa Jisas 
ꞌiraaui ai Galili na ꞌia Paelat ꞌa haꞌamaesiraau naꞌi ꞌoha narau hauꞌi 

hoꞌasi adaaꞌi tanaa God. 2  ꞌIa Jisas ꞌa oꞌani ꞌiniraau, “ꞌA ꞌua? Mou ꞌadomaꞌinia 
doni mae taꞌaa narau haasi, ꞌa haꞌataꞌinia do ꞌiraau rau taꞌaa diꞌu baaniraau 
taraꞌi sae ni Galili? 3 Aiꞌa! Mou aiꞌa ꞌiraraa do ꞌiꞌamou moi mae roꞌu ꞌonaa 
namou bwaꞌi rihosi baaniꞌi ora-oraꞌa amooꞌi? 4 Ma ꞌua i waira taꞌi tangahuru 
mana warui sae narau mae naꞌi ꞌoha na kokohu huniraaui kae ruma ahaaha 
naꞌi Saeloam? Mou ꞌadomaꞌinia do ꞌiraau rau taꞌaa diꞌuꞌi taraꞌi nei roꞌu narau 
taꞌi awa roꞌu naꞌi Jerusalem naꞌi madoraasi? 5 Aiꞌa! Wai ꞌunua tanaꞌamou. 
ꞌIꞌamou moi mae roꞌu mau ꞌonaa namou bwaꞌi rihosi baaniꞌi ora-oraꞌa 
amooꞌi!”

Haꞌatee Heihaꞌauu ꞌIniai Fig  
 Na Bwarai Hungu

6 Mia Jisas ꞌagu haua roꞌu i haꞌatee heihaꞌauuni, “ꞌE sae na hasiai hasiꞌei 
nara ꞌunua ꞌiniai fig naꞌi mou ana. ꞌAdo ꞌoha ꞌa ꞌari ꞌanai garihia, ma bwaꞌi 
hua nai sadoia naꞌiei. 7 Naasi ma oꞌani ꞌinia moꞌo na ꞌomesuriai mousi, ‘ꞌE 
oru harisi na hakoꞌa ma aiꞌa hua mau nai haua i hasiꞌeisi. ꞌOi ara gataꞌinia 
baaniai dorasi, ꞌai abui ura ꞌisi ꞌanai haꞌagataꞌiniai gorohanai ano.’ 8  Mana nei 
na ꞌomesuriai mou ꞌa oꞌani, ‘Abu gaꞌu saemaua. Gai gere haꞌatoria gaꞌu suria 
ta taꞌi harisi roꞌu mawai haꞌimaaniai tagumaꞌinia. Wai ꞌeꞌeri garigaria mawai 
nuga ꞌana ano goro i waꞌana. 9 ꞌOnaa ꞌai hungu naꞌi harisi haoru, ma goro! 
Ma ꞌonaa ꞌa bwaꞌi, ma naasi waigui ara gataꞌinia.’ ”

Jisas ꞌA Haꞌagorohiai Urao  
 Naꞌi Dangi ni Mamaro

10 Maꞌe taꞌi dangi ni mamaro, ꞌia Jisas ꞌa haꞌausuriraaui inoni naꞌi ruma 
ni haꞌarahesi. 11 Maꞌe taꞌi urao na awa ꞌisi, ꞌe adaro na haꞌadaohaa suriai 
taꞌi tangahurui harisi mana waru. Ni uraosi ꞌa rorosu, ma bwarai ura arasi. 
12  Naꞌi ꞌoha na ꞌia Jisas ꞌa ꞌomesia ꞌa ꞌunua doꞌai araꞌa mai beia ma oꞌani ꞌinia, 
“Urao, ꞌo dadaraꞌa baaniai daoha na here haꞌataꞌaiꞌo.” 13 Ma dau wou beia. 
Naꞌi mau ꞌohasi mana uraosi ꞌa goroꞌa ahoꞌi. ꞌA ura arasi araꞌa ma haꞌaasaa 
God.

14 Mana naꞌotara ꞌanai ruma ni haꞌarahesi naꞌi ꞌomaasi ꞌa taesuꞌa diꞌu naꞌi 
ꞌoha na ꞌomesia doꞌia Jisas ꞌa haꞌagorohiai uraosi naꞌi dangi ni mamaro, ma 
haꞌatee tanaraaui inoni oꞌani, “ꞌE ono dangi tatauꞌaro naꞌi taꞌi sade. Naꞌisi 
dangi namoi boi beiꞌi daoha amooꞌi neina rai haꞌagorohiꞌi, ma ꞌai abu naꞌi 
dangi ni mamaro.”

15 Mia Araha ꞌagu haꞌatee oꞌani, “Oru pwariꞌi taꞌaa! Reiꞌuaa naꞌi dangi ni 
mamaro miꞌamou matai ruhasiꞌi kau mana dongki amooꞌi baaniꞌi dora namou 
hunasiꞌi suriꞌi, ꞌanai waaꞌi ꞌanai haꞌagonohiꞌi. 16 Naasi ꞌa gaꞌi goro roꞌu ꞌanai 
ruhasiai uraoni naꞌi dangi ni mamaro baaniai daoha na haꞌataꞌaia! ꞌInia ꞌiiani 
ꞌe warowarona roꞌu a Ebraham, mia Saetan ꞌa haꞌadaohaa oreaꞌa mai suriai 
taꞌi tangahurui harisi mana waru.” 17 Naꞌi ꞌoha na ꞌia Jisas ꞌa haꞌatee oꞌasi, 
ꞌa haꞌa-ninimairaaui nei narau haꞌimae beia, maꞌata ꞌiraaui noni hunga rau 
waꞌewaꞌe ꞌiniꞌi mwane mareho goro na hauꞌi.

Raha Nai Hauai Heimarungi Ana God 
(Matiu 13:31-33; Mak 4:30-32)

18  Mia Jisas ꞌa songaꞌiniraau roꞌu oꞌani, “ꞌA heꞌuai ꞌadomaꞌimoou ꞌiniai 
heimarungi ana God? ꞌE taha nawai heihaꞌauu ꞌinia namoi aidangisia ꞌinia? 
19 ꞌIo, na heimarungi ana God ꞌa ꞌonaai koranai hasiꞌei nara ꞌunua ꞌiniai 
mastad nara hasia naꞌi mou. Reiꞌuaa na korasi ꞌa kekerei taꞌaa naꞌi naꞌo, ma 
naꞌi ꞌoha na tahi araꞌa, ꞌa haꞌi hasiꞌei mana manu ra matai boi ꞌanai tagora 
nuꞌi suriꞌi raraana.”

20 ꞌAriwou ma heisongaꞌi roꞌu, “ꞌE taha nawai heihaꞌauu ꞌinia namoi 
aidangisia ꞌinia i heimarungi ana God? 21 Na heimarungi ana God ꞌa ꞌonaai 
urao na dorariai gere dorai draebam beiai taꞌi baegi flaoa bubu. Naꞌi muri, na 
gere dorai draebamusi ꞌa haꞌasuꞌuai flaoa ma haꞌarahaaꞌa.”

Maraaruma Na ꞌOgo 
(Matiu 7:13-14, 21-23)

22  Naꞌi ꞌoha na ꞌia Jisas ꞌa hano mau ꞌanai Jerusalem, ꞌa ha-haꞌausuriraaui 
inoni suriꞌi ꞌomaa na taha horo suriꞌi. 23  Naasi maꞌe taꞌi sae na songaꞌinia 
oꞌani, “Araha, ꞌe taringai sae moi nai dauai tahi tarau?”

Mia Jisas ꞌa aramia oꞌani, 24 “Moi bonasiai siri naꞌi heimarungi ana God 
ꞌinia na maraaruma ana ꞌa ꞌogo. Wai ꞌunua tanaꞌamou, ꞌai ragoi nei narai 
bonasiai siri maraugu bwaꞌi mwadaꞌu. 25 Naꞌi ꞌoha na nei na toꞌoraai ruma 
ꞌai ura ꞌanai honosiai maraaruma, ꞌiꞌamou moi ura huraꞌa i abau ꞌomaa ꞌanai 
pwepwee mamoi oꞌani siri, ‘Araha, ꞌoi tahangiai maraaruma tanaꞌameu 
mamei siriwou!’ Mia moꞌo na toꞌoraai ruma ꞌai haꞌatee oꞌani huraꞌa mai, 
‘ꞌInau aiꞌa mataiꞌamou, mau aiꞌa ꞌiraraai dora namou boi eisi.’ 26 Miꞌamou 
moigui oꞌani, ‘ꞌIꞌameu meu ngau mameu gono beiꞌo, maꞌo ha-haꞌausuri suriꞌi 
ꞌomaa ameeꞌi.’ 27 Meꞌiia ꞌaigui aramiꞌamou oꞌani, ‘ꞌInau aiꞌa mataiꞌamou, moi 
suꞌa wou baaniau, oru hehere taꞌaa.’

28  “Moi angiangi mana rihomooꞌi rai ngadingadi ꞌiniai taesuꞌa naꞌi ꞌoha 
moi ꞌomesia Ebraham, ꞌia Aisak, mea Jekop, miraaui mwane rarabea naꞌi 
heimarungi ana God. Miꞌamou ꞌia God ꞌai gaasiꞌamou huraꞌa. 29 Na inoni 
rai boi baaniꞌi mwani dora hako naꞌi marewana ꞌanai hauai ngaugoni 
naꞌi heimarungi ana God. 30 Mawai ꞌunua tanaꞌamou, ꞌiraaui nei nara aiꞌa 
ꞌadomaꞌi ororiu ꞌiniraau naꞌi marewanani, ꞌia God ꞌai haꞌa-ororiuraau, 
miraaui nei nara ꞌadomaꞌi ororiu ꞌiniraau, ꞌia God ꞌai haꞌa-auruhiraau.”

Heitaꞌahi Ana Jisas Tanaai Jerusalem 
(Matiu 23:37-39)

31 Naꞌi ꞌohasi raꞌi Farisei ra boi mara oꞌani ꞌinia Jisas, “ꞌOnaa naꞌo raba tahi 
maꞌoi hano baaniai dorani, ꞌinia ꞌia Herod Antipas ꞌa siba suriꞌo ꞌanai ngahu 
haꞌamaesiꞌo.”

32  Mia Jisas ꞌa aramiraau oꞌani, “Mou ꞌari mamoi ꞌunua tanaa moꞌo na 
ꞌonaai misu tarisi, do ꞌinau wai tauꞌaro mau ꞌanai taariꞌi adaro baaniraaui 
inoni, ma ꞌanai haꞌagorohiraau baaniꞌi daoha. Ma bwaꞌi orea mawaigui 

haꞌahakoa goro i tauꞌaro agua. 33 Naꞌi dangini manaꞌi hoꞌoa ma taraꞌi dangi 
roꞌu, wai haua mau i ꞌaariha agua tari ꞌoha waigui ataha naꞌi Jerusalem. 
Suria ꞌa aiꞌa taꞌisada dorai haꞌamaesiai rarabea ta dora heꞌeteꞌi, maꞌata naꞌi 
Jerusalem.”

34 Mia Jisas ꞌa haꞌatee oꞌani, “ꞌEi, Jerusalem, Jerusalem! ꞌIꞌamou namou 
ngahu haꞌamaesiꞌi rarabea mamou buta haꞌamaesiꞌi sae heitarohaꞌi anaꞌia 
God ꞌiniꞌi hau. ꞌA ragoi ꞌoha nau rabasia domoi boi beiau ꞌanai ꞌomesuriꞌamou 
ꞌonaai biꞌai kua na abwa bwarasiꞌi gare anaꞌi. Miꞌamou aiꞌa rabasia. 35 Naasi 
moi rongoa! ꞌIa God ꞌa hanoꞌa baaniai ꞌomaa mana Ruma Maea amoou. Ma 
wai ꞌunua tanaꞌamou, ꞌa bwaꞌi ta ꞌoha namoigui ꞌomesiau tari ꞌoha namoi 
haꞌatee oꞌani, ‘Araha God, ꞌoi haꞌagorohia moꞌo naꞌo haꞌataaria mai!’ ”

Jisas ꞌA Haꞌagorohiai Sae Daoha  
 Naꞌi Dangi ni Mamaro

14  1 Maꞌe taꞌi dangi ni mamaro adaaui Jiu na ꞌia Jisas ꞌa ꞌari ngau naꞌi 
ruma anai taꞌi bwauodo adaaꞌi Farisei. Miraaui inoni rau wanawana 

surisuria goro, 2  ꞌinia naꞌi ꞌohasi ꞌe sae na uwana mana rimana ra suꞌu na 
boi beia Jisas. 3 Mia Jisas ꞌagu songaꞌiniraaui Farisei miraaui Haꞌausuri ꞌanai 
Ringe anaꞌia Moses oꞌani, “ꞌA ꞌua? Na Ringe anaꞌia Moses ꞌa haꞌawategaau 
ꞌanai haꞌagorohiai sae na daoha naꞌi dangi ni mamaro?”

4 Aiꞌa ta taꞌi nei ꞌiniraau nai ꞌunua ta taꞌi maho. Mia Jisas ꞌa dau wou beiai 
saesi ma haꞌagorohia baaniai daoha na toꞌia magu haꞌahanoria. 5 Mia Jisas 
ꞌagu songaꞌiniraau roꞌu oꞌani, “ꞌA ꞌua? ꞌO gaꞌi rahia moi huraꞌa i gare amua, 
maꞌua ta kau amua nai ahoda dio ta girui wai naꞌi dangi ni mamaro?”

6 Naꞌi ꞌohasi rau nuga nguu hako, ma aiꞌa ta nei ꞌiniraau nai ꞌunua ta taꞌi 
maho tanaa Jisas.

Haꞌatee Haꞌausuringaꞌi ꞌIniai Haꞌa-anoano
7 Mia Jisas ꞌa ꞌomesia do ꞌiraaui sae nara boi ꞌanai ngau rau rabasia dorai 

heinagu moeꞌa suriꞌi dora ni heheinagu adaaꞌi saemaua. Ma haua tanaraaui 
haꞌatee heihaꞌauu na oꞌani, 8  “ꞌOnaa tanei nai ariꞌahuꞌo ꞌinia ta rongo ni 
haꞌiwai, ꞌoi abui bonasiai heinagu suriꞌi dora heheinagu adaaꞌi saemaua, ꞌinia 
ꞌa gasi ꞌidi maꞌe sae nai ororiu diꞌuꞌo nara bwane ariꞌahua roꞌu mai. 9 ꞌInia 
ꞌonaa nai oꞌasi, ni sae na hauai rongosi ꞌai matai oꞌani ꞌiniꞌo, ‘ꞌOi suꞌa baaniai 
dorasi maai heinagu ꞌisi a moꞌoni.’ Naꞌi ꞌohasi iꞌoe ꞌoi kae arunga taꞌaa diꞌu 
naꞌi ꞌoha naꞌoi suꞌa auru ꞌanai heinagu naꞌi dora haꞌahako.

10 “Maꞌata naani taha naꞌo gaꞌi haua naꞌi ꞌoha narai ariꞌahuꞌo. ꞌOi heinagu 
naꞌi dora heheinagu haꞌahako, neina ꞌoha nai boi sae na hauai rongosi, ꞌiia ꞌai 
oꞌani ꞌiniꞌo, ‘ꞌEi geresae agua, ꞌoi araꞌa mai heinagu naꞌi naꞌo, naꞌi dora goro.’ 
Naꞌi ꞌohasi ꞌai haꞌa-araꞌahiꞌo naꞌi maadi inoni. 11 ꞌAu haꞌatee oꞌasi ꞌanai haꞌa-
aidangisiꞌamou do ꞌiatei nai haꞌa-araꞌahia haaria, ꞌia God ꞌai haꞌa-auruhia, 
mia tei nai haꞌa-anoanoa haaria, ꞌia God ꞌai haꞌa-araꞌahia.”

12  ꞌIa Jisas ꞌagu haꞌatee oꞌani ꞌiniai Farisei na ngau beiasi, “Naꞌi ꞌoha naꞌoi 
haua ta ngaugoni, ꞌoi abui ariꞌahuraaui geresae goro amuꞌi, maꞌua ꞌiraaui 

doꞌoramuꞌi mana sae amuꞌi, maꞌua sae totoꞌora namou awa heigaarangiꞌi. 
ꞌInia ꞌiraau rai matai ariꞌahuꞌo ahoꞌi ꞌanai orisia ahoꞌi tanaꞌo. 13 Maꞌata naꞌi 
ꞌoha naꞌoi haua ta ngaugoni, ꞌoi ariꞌahuraaui pohara, miraaui sae taꞌataꞌaꞌi, 
ꞌiraau na pwaki, miraau na kuru. 14 Naasi ꞌia God ꞌaigui haꞌagorohiꞌo, ꞌinia ꞌa 
bwaꞌi tanei ꞌiniraau nai matai orisia ahoꞌi tanaꞌo. Maꞌata ꞌia God naigui orisia 
tanaꞌo naꞌi ꞌoha ꞌiraaui inoni odo-odo rai surutaꞌe ahoꞌi baaniai mae.”

Haꞌatee Heihaꞌauu ꞌIniai Kae Rongo 
(Matiu 22:1-10)

15 Maꞌe taꞌi beiraaui nei narau heinagu ꞌisi na haꞌatee oꞌani, “Haꞌamwania 
diꞌua moꞌo nai heinagu ꞌanai ngauai rongo naꞌi heimarungi ana God.”

16 Mia Jisas ꞌa haꞌatee oꞌani, “ꞌE sae na hauai rongo, ma ariꞌahuraau 
mai inoni ꞌanai boi naꞌi rongosi. 17 Naꞌi ꞌoha na mwane mareho ra agau, ꞌa 
haꞌataaria huraꞌa i inoni tatauꞌaro ana ꞌanai ꞌunuraau mai sae na ariꞌahuraau. 
ꞌA huraꞌa wou ma oꞌani, ‘Moi boi! Na mwane mareho ra agauꞌa.’ 18  Naꞌi ꞌohasi 
ꞌe nei ma ꞌunua ta mareho. Ma ꞌetanai sae na oꞌani, ‘ꞌInau ꞌe dorai ano nau 
buraꞌi horia moi, naasi wai ꞌari ꞌanai ꞌomesia gaꞌu. Haꞌarohaia diꞌu! ꞌInau ꞌau 
bwaꞌi boi, ꞌoigui ꞌunua moi tanaa.’ 19 Mana nata sae ꞌa oꞌani, ‘ꞌInau ꞌau buraꞌi 
horia moi taꞌi tangahurui kau ꞌanai tagora. Naasi wai ꞌari ꞌanai haꞌatagoraꞌi 
mawai ꞌomesia ꞌonaa narai tagora goro maꞌua ꞌa bwaꞌi. Naasi ꞌoigui ꞌunua 
moi tanaa, haꞌarohaia diꞌu, ꞌinau ꞌau bwaꞌi boi.’ 20 Mana nata sae na oꞌani, 
‘ꞌInau ꞌau buraꞌi haꞌiwai moi, tarana naasi nau bwaꞌi boi ꞌinia.’

21 “Naꞌi ꞌoha na ahoꞌi wou i sae tatauꞌarosi, ꞌa maaniꞌi mareho ꞌisi tanaai 
saemaua ana. Naꞌi ꞌoha na rongoa oꞌasi, ꞌa kaeni taesuꞌa diꞌu, ma oꞌani ꞌiniai 
sae tatauꞌaro ana, ‘ꞌOi raurau ꞌari suriai tara raha mei suriꞌi gere tara suriai 
ꞌomaa, maꞌoi wairaau mai pohara, miraaui sae taꞌataꞌaꞌi, miraaui nei nara 
kuru mara pwaki.’ Mana sae tatauꞌaro ꞌa huraꞌa ma haua ꞌonaai ꞌunua ana 
tanaa. Ma naꞌi ꞌoha na ahoꞌi mai ꞌa oꞌani, 22  ‘Saemaua, ni mareho naꞌo ꞌunua 
ꞌau bwane haꞌahakoa, magu na ruma ꞌa aiꞌa honu mau.’ 23  Mana saemaua 
ꞌagu oꞌani roꞌu ꞌinia, ‘ꞌOi ꞌari maꞌoi ꞌunuraau mai nei nara awa beiraꞌi baaniai 
ꞌomaa, maꞌoi ꞌari suriꞌi mwane gere tara suriai hasimou, maꞌoi ꞌunuꞌi hako 
mai inoni, neina ꞌai honu i ruma agua. 24 ꞌInau wai ꞌunua tanaꞌo, ꞌa bwaꞌi 
tanei ꞌiniraaui nei nau ariꞌahuraau gaꞌu naꞌi naꞌo ani naigui ngau mania ta 
mahoingau ꞌiniꞌi mahoingau nau haꞌaagauꞌi tanaraau.’ ”

Waiꞌadoꞌado Goro Maꞌoigui  
 Haꞌi Rongoiusuri Ana Jisas 

(Matiu 10:37-38)
25 ꞌE taꞌi ꞌoha na ꞌe kae ruruhai inoni narau surisuria Jisas. Mia Jisas ꞌa 

rihotaꞌi ma haꞌatee oꞌani ꞌiniraau, 26 “ꞌIatei na suriau ma raba haꞌi rongoiusuri 
agua, ꞌai taꞌahiau diꞌuai inana mana amana. ꞌAi taꞌahiau diꞌuai urao ana 
mana gare anaꞌi, maꞌua koanaꞌi mana doꞌoranaꞌi, maꞌuasi tahingana haaria. 
27 Ma ꞌonaa ꞌiatei na bwaꞌi suruꞌiai dadaahoro ana maai suriau, aiꞌa arari roꞌu 
ꞌanai haꞌi rongoiusuri agua.

28  “ꞌOnaa tanei nai raba tagoraa ta ruma. Ni mareho tahamora nai haua, 
naasi ꞌai heinagu mai waiꞌadoꞌado suriai siha haꞌa na matai arariai rumasi 
mana siha na bwane toꞌoraa. 29 Ma ꞌonaa na bwaꞌi haua oꞌasi, reiꞌuaa na 
haꞌa-urasiꞌi mwane auu, ma ꞌa bwaꞌi haꞌaagaua mwadaꞌu i rumasi, suria ꞌa 
pwapwaku ꞌiniai haꞌa. Meꞌiraaui nei narai ꞌomesia rai daꞌataꞌinia, marai oꞌani, 
30 ‘ꞌOme, ꞌia moꞌosi ꞌa taraawaꞌana moi ruma, ma bwaraꞌai haꞌahakoa.’

31 “Ma ꞌonaa ꞌe mwaeraha na haꞌaagau ꞌanai huraꞌa beiai taꞌi tangahuru 
merui sae heheiꞌoi ana, ꞌanai heiꞌoi beiai nata mwaeraha na toꞌoraai rua 
tangahuru merui sae heheiꞌoi. Ni mareho tahamora nai haua gaꞌu, ꞌai 
heinagu mai waiꞌadoꞌado goro suria, ꞌonaa ni ruruha ana ꞌa matai haꞌahehoai 
nata ruruha anai nata mwaerahasi maꞌua ꞌa bwaꞌi. 32  ꞌOnaa nai ꞌiraraa doꞌa 
bwara, maꞌai haꞌataariꞌi ꞌari taraꞌi inoni heheitarohaꞌi anaꞌi naꞌi naꞌo ꞌoha 
narau awa haꞌatau mau ꞌanai haꞌa-arataraai taha na taritariꞌa naꞌi ahoaadaau 
marai abui heiꞌoi. 33 ꞌA oꞌasi roꞌu, moi waiꞌadoꞌado goro suria mamoigui haꞌi 
rongoiusuri agua. ꞌInia ꞌa bwaꞌi nei nai haꞌi rongoiusuri agua ꞌonaa na bwaꞌi 
nugasiꞌi mwani mareho na toꞌoraꞌi.”

Ni Rongoiusuri Na Murisia Jisas  
 ꞌA ꞌOnaai Solt Taꞌaa

34 “Solt ꞌa goro ꞌanai haꞌangaugoroai mahoingau. Me maꞌata ꞌonaa nagu 
aiꞌaai asiꞌahana, ma naasi ꞌagu bwaꞌi hereꞌa roꞌu naraigui haua ꞌanai haꞌa-
asiꞌaa roꞌu. 35 ꞌA bwaꞌi goroꞌa ꞌanai haa ꞌinia ta marehoꞌa roꞌu, reiꞌuaa ꞌanai 
doraria beiai ano naꞌi mou maꞌua beiꞌi haꞌaroꞌa ꞌanai haꞌagorohiai ano ma 
bwaꞌi goroꞌa roꞌu. ꞌA taꞌisada dorai rasahaꞌinia moi. ꞌIatei na toꞌo karinga 
ꞌanai rongo ꞌai bahurongo, maai aidangi tarihana.”

Haꞌatee Heihaꞌauu ꞌIniai Siip Na Aiꞌaa 
(Matiu 18:12-14)

15  1 Miraaui inoni siꞌogoni takisi, ma taraꞌi inoni taꞌaꞌi roꞌu rau goni mai 
beia Jisas ꞌanai bahurongoꞌi mareho na maaniꞌi. 2  Miraau na Farisei 

miraaui Haꞌausuri ꞌanai Ringe anaꞌia Moses rau haꞌatee haꞌataꞌaia Jisas, rau 
oꞌani, “ꞌIa moꞌosi ꞌa waꞌewaꞌe ꞌanai awa beiraaui inoni taꞌaꞌi ma ngau roꞌu 
beiraau.”

3 Mia Jisas ꞌa hauai haꞌatee heihaꞌauu tanaraau oꞌani, 4 “ꞌOnaa ta taꞌi 
ꞌiniꞌamou nai toꞌoraa ta taꞌi ꞌarangi siip, maꞌe taꞌi nai aiꞌaa, ꞌe taha nai haua? 
ꞌAi nugasiraaui siwa tangahuru mana siwa na awa mausi naꞌi dora narau 
ngaungau ei, maꞌai hano ꞌanai sibaniai taꞌi na aiꞌaasi tari ꞌoha nai sadoia. 
5 Ma naꞌi ꞌoha nai toꞌoana, ꞌai waꞌewaꞌe diꞌu ꞌinia. ꞌAi suruꞌia araꞌa naꞌi 
ꞌabaꞌabana, 6 maai waia ahoꞌi ꞌari naꞌi ꞌomaa. Naꞌi ꞌoha nai ataha ahoꞌi wou 
naꞌi ꞌomaa, ꞌai ꞌunuraau mai geresae anaꞌi miraaui inoni narau mono goni 
naꞌi taꞌi dora mai oꞌani ꞌiniraau, ‘Naani ꞌau kaeni waꞌewaꞌe diꞌu suria ꞌau 
sadoia ahoꞌi siip agua na aiꞌaa. Gaau magai waꞌewaꞌe goni ꞌinia.’

7 “ꞌInau wai ꞌunua tanaꞌamou, ꞌa oꞌasi roꞌu naꞌi ꞌoha naꞌe taꞌi inoni taꞌaa nai 
rihosi baaniꞌi ora-oraꞌa anaꞌi. ꞌIraaui nei araꞌai aro rai waꞌewaꞌe raha diꞌu ꞌinia 

moꞌosi. Na waꞌewaꞌe narai haua ꞌai raha diꞌuai waꞌewaꞌe narau haua ꞌiniai 
siwa tangahuru mana siwa sae narau odo-odo na aiꞌa ororiu dorai rihosi.”

Haꞌatee Heihaꞌauu  
 ꞌIniai Korai Haꞌa Na Aiꞌaa

8  “Ma ꞌonaa ꞌe urao nai toꞌoraa ta taꞌi tangahurui korai haꞌa, maigui haꞌa-
aiꞌaa ta taꞌi, ꞌe taha nai haua? ꞌIia ꞌai suungiai raita maai tatara ꞌorimaꞌinia 
goro hako haꞌatai ruma ana maigu sibania tari ꞌoha nai toꞌoana. 9 Ma naꞌi 
ꞌoha nai toꞌoana, ꞌai soi goniraau hako mai gere urao anaꞌi miraaui nei narau 
mono goni naꞌi taꞌi dora mai oꞌani ꞌiniraau, ‘Naani ꞌau kaeni waꞌewaꞌe diꞌu 
suria ꞌau sadoia ahoꞌi korai haꞌa agua na aiꞌaa. Gaau magai waꞌewaꞌe goni 
ꞌinia.’

10 “Mawai ꞌunua roꞌu tanaꞌamou. Naꞌi beiraaui enjel anaꞌia God naꞌi aro, ꞌe 
waꞌewaꞌe na raha diꞌu roꞌu wou ꞌiniai taꞌi inoni taꞌaa na rihosi baaniꞌi ora-
oraꞌa anaꞌi.”

Haꞌatee Heihaꞌauu ꞌIniai Geresae Na Aiꞌaa
11 ꞌIa Jisas ꞌa haꞌatee oꞌani roꞌu, “ꞌE taꞌi sae na toꞌoraai rua gare. 12  ꞌA 

ꞌariwou mana gare na hutai muri ꞌa oꞌani ꞌiniai amadarua, ‘Ama, ꞌau ꞌirisia 
doꞌoi haua tanaaui aba ꞌohagu ꞌiniꞌi totoꞌora amuꞌi naꞌo gaꞌi hoaiꞌi tanaꞌamiria 
i doꞌoragu.’ Mana amadarua ꞌa hoaiꞌi totoꞌora anaꞌi tanararua i rua gare 
anasi.

13 “Naꞌi muri, na gare na hutai murisi ꞌa raongaꞌiniꞌi mwane mareho na 
toꞌoraꞌi ma waaꞌi haꞌa anaꞌi ma hano ꞌanai awa naꞌi dora haꞌatau. Naꞌi ꞌoha na 
awa ꞌisi, ꞌa haꞌagataꞌiniꞌi haꞌa anaꞌi suriꞌi mwane here toꞌo bweubweuꞌa nara 
aiꞌa goro. 14 Naꞌi ꞌoha na haꞌagataꞌiniꞌi hakoi haꞌa anaꞌi, ꞌe kae hioro raha na 
toꞌo hako ꞌari suriai dorasi, maagu taraawaꞌa toho ꞌiniai haꞌa ꞌanai hori nana 
mahoingau. 15 Naasi ꞌa ꞌari ma haꞌangoni tagora beiai taꞌi sae totoꞌora naꞌi 
dorasi. Mana saesi ꞌa haꞌataaria ꞌari ꞌanai ꞌomesuriꞌi boo anaꞌi. 16 I geresaesi ꞌa 
naga diꞌu ꞌanai ngaaꞌi mareho na hangani boo ꞌiniꞌi, ꞌinia aiꞌa tanei nai haua 
tanaa ta mahoingau.

17 “Naꞌi muri ꞌagu boi ahoꞌi ꞌadomaꞌina magu oꞌani, ‘Mwane! ꞌIraaui sae 
tatauꞌaro anaꞌia amagu rau toꞌora mahoingau diꞌu maugu awa moi ꞌanai 
hioroni. 18  Wai surutaꞌe mawai ꞌari ahoꞌi beia amagu mawai oꞌani ꞌinia, 
“Ama, ꞌinau ꞌau here haꞌataꞌaia God, mau here haꞌataꞌaiꞌo roꞌu! 19 Aiꞌa arari 
doꞌoigui ꞌunuau roꞌu ꞌiniai garemu. ꞌOi here mara sae tatauꞌaro moi ꞌiniau.” ’

20 “Naasi na geresaesi ꞌa surutaꞌe ma hano ꞌanai ꞌari ahoꞌi beia amana. Ma 
naꞌi ꞌoha na amana ꞌa ꞌomesia haꞌatau mau, ꞌa kae ahutotou diꞌu suria, ꞌinia ꞌa 
ꞌome haꞌataꞌataꞌahi. Naasi ma ꞌeba ꞌanai heisadoi beia, ꞌa ꞌagoia ma ngoonia. 
21 Mana gare anasi ꞌagu oꞌani ꞌinia amana, ‘Ama, ꞌinau ꞌau here taꞌaa. ꞌAu 
hairaesi beia God, mau hairaesi beiꞌo roꞌu. ꞌA aiꞌa taꞌisada doꞌoigui ꞌunuau 
ꞌiniai gare amua.’

22  “Mana amanai garesi ꞌa oꞌani ꞌiniraaui sae tatauꞌaro anaꞌi, ‘Moi ꞌari 
raurau naꞌi ruma mamoi waa mai ta toꞌoni nai ꞌomeegoro diꞌu mamoi 

haꞌasirihia ꞌinia. Moi haua ta ringi mamoi darahaꞌinia naꞌi kakaꞌuna mana 
sandol ꞌanai uwana. 23  Naasi moi ꞌari mamoi sigihia ta garei kau nagau 
hangani haꞌarahaa ani magai ngahuia ꞌanai ngau goni, magai waꞌewaꞌe beiai 
gare agua. 24 ꞌInia na gare aguani ꞌa ꞌonaa doꞌa mae gaꞌu, magu tahi ahoꞌi 
roꞌu. ꞌA ꞌonaa doꞌa aiꞌaa ma naꞌi ꞌohani ꞌau adoia ahoꞌi.’ Naꞌi ꞌoha ra agau 
hakoi mwane maho, mana ngaugoni ꞌagu taraawaꞌa.

25 “Ma naꞌi ꞌohasi na gare na hutai naꞌo ꞌa awa mau ꞌari naꞌi mou. Naꞌi ꞌoha 
na gaarangiai ruma ꞌiniai ahoꞌiꞌa ana mai baaniai mou, ꞌa rongoꞌi mareho 
nara haꞌa-angiangiꞌi mana sae ra mao. 26 Naasi ma soia mai taꞌi ꞌiniraaui sae 
tatauꞌaro ma songaꞌinia ꞌiniai taha na toꞌo naꞌi ruma. 27 Mana sae tatauꞌarosi 
ꞌa oꞌani ꞌinia, ‘I doꞌoramu na hano ani ꞌa ataha ahoꞌi mai, mia amamu ꞌa 
ꞌunua dorai ngahuiai garei kau nara hangani haꞌarahaa ani ꞌanai ngaugoni 
beia ꞌinia, suria ꞌiia ꞌa hano ma ataha ahoꞌi mai dadaraꞌa.’

28  “Naꞌi ꞌohasi ni gare na hutai naꞌosi ꞌa kaeni taesuꞌa diꞌu, ma kakawataꞌi 
siri ruma. Mana amana ꞌa huraꞌa wou ma bongaꞌinia do rarui siri. 29 Miagu 
oꞌani ꞌinia amana, ‘ꞌO ꞌiraraa, ꞌado harisi ꞌinau ꞌau tauꞌaro raha diꞌu tanaꞌo, 
ma aiꞌa do ta taꞌi ꞌoha nawai hairaesi beiꞌo. Ma aiꞌa do ta gere garei gout roꞌu 
moi na doꞌoi haua tanaau ꞌanai ngau waꞌewaꞌe beiꞌi geresae aguꞌi! 30 Ma naꞌi 
ꞌoha na ataha i gare amua na haꞌagataꞌiniꞌi totoꞌora amuꞌi ꞌiniꞌi urao horihori, 
ꞌo ngahuia tanaa i garei kau nara hangani haꞌagorohia ꞌanai ngaugoni beia.’

31 “Mana amana ꞌa oꞌani, ‘Mama, ꞌo ꞌiraraa, iꞌoe ꞌo awa tarau beiau mana 
mwane mareho nau toꞌoraꞌi ꞌiaamuꞌi. 32  Maꞌata ꞌa goro dogai ngau waꞌewaꞌe 
beiai doꞌoramu. ꞌInia ꞌa ꞌonaa doꞌa mae gaꞌu magu tahi ahoꞌi roꞌu, ma ꞌonaa 
doꞌa aiꞌaa ma naꞌi ꞌohani ꞌau sadoia ahoꞌi.’ ”

Haꞌatee Heihaꞌauu  
 ꞌIniai Sae Tatauꞌaro Na Aidangi

16  1 ꞌIa Jisas ꞌa hauai mamaani tanaraaui rongoiusuri anaꞌi oꞌani, “ꞌE taꞌi 
sae totoꞌora na rongoa doni sae na ꞌomesuriꞌi tanaa i totoꞌora anaꞌi 

ꞌa here haꞌataꞌaiꞌi haꞌa anaꞌi. 2  ꞌAriwou mana sae totoꞌorasi ꞌa ꞌunua mai sae 
tatauꞌaro anasi ma oꞌani ꞌinia, ‘ꞌA haꞌa-momori gasi mareho nau rongoa ꞌiniꞌo? 
ꞌOi usuꞌi dio i ꞌomesuri naꞌo haa mai ꞌadaꞌi haꞌa mana totoꞌora aguꞌi. ꞌInia naꞌi 
ꞌohani ꞌoi hako baaniai tauꞌaro amua.’

3 “Mana sae tatauꞌarosi ꞌa waiꞌadoꞌado ma oꞌani ꞌinia haaria, ‘ꞌE taha 
gasi nawai haua? ꞌInia ni bwauodo agua ꞌa ꞌunua doꞌai haꞌahakoau baaniai 
tauꞌaro agua, minau ꞌau aiꞌa wetewete arari ꞌanai ꞌeꞌeri tarea suriꞌi mou, 
mau ninimataꞌi haꞌangoni haꞌa roꞌu. 4 ꞌOo, ꞌau ꞌiraraai mareho nawai haa 
neina reiꞌuaa nawai hako baaniai tauꞌaro agua me ꞌiraaui noni rai matai 
haꞌamaotoau siri moi suriꞌi ruma adaaꞌi.’

5 “Naasi ma ꞌunuraau mai mwane narau kaoni haꞌa beiai bwauodo ana ma 
oꞌani ꞌiniai sae tahamora, ‘ꞌE siha naꞌo kaoni ꞌinia beiai bwauodo agua?’ Mia 
aramia oꞌani, 6 ‘ꞌE waru ꞌarangi galon rumui ꞌoliv.’ Mana sae tatauꞌarosi ꞌa 
oꞌani ꞌinia, ‘Naani pepa na haꞌataꞌiniai kaoni amua. ꞌOi kaia maꞌoi hasi usua 
auru doꞌe hai ꞌarangi moi.’

7 “Naasi ma songaꞌinia roꞌu i nata abe, ‘Miꞌoe ꞌe siha naꞌo kaoni ꞌinia?’ 
Mia aramia oꞌani, ‘ꞌInau ꞌau kaoni ꞌiniai taꞌi ꞌarangi baegi wiit.’ Mana sae 
tatauꞌarosi ꞌa oꞌani ꞌinia, ‘Naani pepa na haꞌataꞌiniai kaoni amua. ꞌOi kaia 
maꞌoi hasi usua dio doꞌe waru tangahuru moi.’

8  “ꞌAgu ꞌariwou mana bwauodo ꞌagu ꞌiraraai mareho taꞌaa na haua i sae 
tatauꞌaro anasi. Me maꞌata ꞌa haꞌatee haꞌagorohia moꞌosi, ꞌinia ꞌa madoma diꞌu 
ꞌanai hauꞌi mwane here oꞌasi ꞌanai ꞌaꞌauhia haaria. ꞌA haꞌa-momori do ꞌiraaui 
inoni ahurodo rau aidangisiꞌi mwane here oꞌasi diꞌuraaui inoni nara awa naꞌi 
bewaa.”

9 Mia Jisas ꞌagu oꞌani, “Naasi, ꞌinau wai ꞌunua tanaꞌamou. Moi ꞌaꞌauhiai nata 
nei ꞌiniꞌi totoꞌora amooꞌi, neina naꞌi ꞌoha narai hako, raigui haꞌamaotoꞌamou naꞌi 
dora ni tahi tarau. 10 ꞌOnaa ra matai ꞌuꞌuriꞌamou suriꞌi gere mareho, ra matai 
ꞌuꞌuriꞌamou roꞌu suriꞌi kae mareho. Me ꞌonaa ra bwaꞌi ꞌuꞌuriꞌamou suriꞌi gere 
mareho, ꞌai bwara roꞌu tanaraau ꞌanai ꞌuꞌuriꞌamou suriꞌi kae mareho. 11 Naasi 
ꞌonaa ra bwaꞌi ꞌuꞌuriꞌamou ꞌanai ꞌomesuriꞌi totoꞌora naꞌi marewanani, ꞌai heꞌua 
igui ꞌuꞌuriꞌamou ada suriꞌi huudi totoꞌora anaꞌia God? 12  Ma ꞌonaa ra bwaꞌi 
ꞌuꞌuriꞌamou ꞌanai ꞌomesuriꞌi totoꞌora adaaꞌi sae heꞌeteꞌi naꞌi marewanani, ra 
bwaꞌi haua tanaꞌamou i totoꞌora namou gaꞌi toꞌoraa naꞌi aro.

13 “ꞌA bwara doni sae tatauꞌaro ꞌai tauꞌaro goro tanaai rua bwauodo. ꞌOnaa 
nai oꞌasi, me ꞌiia ꞌai ꞌitaa ta nei maai taꞌahiai nata nei. Maꞌua ꞌai ꞌadomaꞌi 
haꞌahoua tanei mana nata nei ꞌa bwaꞌi. Naasi ꞌa bwara ꞌanai tauꞌaro tanaa 
God ma doꞌoigui taꞌahia roꞌu i haꞌa.”

14 Miraau na Farisei narau rongoa Jisas rau haikou ꞌinia, suria rau taꞌahia 
diꞌu i haꞌa. 15 Mia Jisas ꞌa haꞌatee oꞌani ꞌiniraau, “ꞌIꞌamou mou here ꞌonaa 
domou goro naꞌi maadaaui inoni, mia God ꞌa aidangisiꞌi hakoi taha nara awa 
suriꞌi tahingamooꞌi. Moi ꞌomeꞌome goro! ꞌInia ꞌa ragoi mareho na ꞌiraaui inoni 
ra ꞌadomaꞌi haꞌagorohiꞌi, me tanaa God raꞌi mareho taꞌaꞌi moi.”

Haꞌausuringaꞌi ꞌIniai Ringe Anaꞌia Moses 
(Matiu 11:12-13; 5:31-32; Mak 10:11-12)

16 Mia Jisas ꞌagu oꞌani roꞌu, “Naꞌi naꞌo, gau suriꞌi Ringe anaꞌia Moses beiꞌi 
haꞌausuringaꞌi adaaꞌi Rarabea. Me taraawaꞌa beia Jon Bwareomaea nara 
taraawaꞌa ꞌanai tarohaꞌinia roꞌu i heimarungi ana God, mana mwane inoni 
rau bonasia diꞌu dona rai siri naꞌiei. 17 Maꞌata aiꞌa do ta gere dora ꞌiniai Ringe 
anaꞌia Moses doꞌai aiꞌaa. Ni aro mana ano rarui hako, maꞌata na Ringeringe 
ꞌisi ra bwaꞌi hako taꞌoha.

18 “ꞌIatei na gaasiai urao ana ma wainai urao heꞌeteꞌi, ꞌiia ꞌa ora-oraꞌa ꞌinia ꞌa 
taritariꞌa baaniai urao ana. Ma ꞌonaa ꞌe sae na wainai urao haꞌiwai na mwane ana 
ꞌa gaasia, na sae na wainai uraosi ꞌa ora-oraꞌa, ꞌinia ꞌa taritariꞌa beiai urao haꞌiwai.”

Haꞌatee Heihaꞌauu ꞌInia Lasarus  
 Mana Sae Totoꞌora

19 ꞌIa Jisas ꞌa oꞌani roꞌu, “ꞌE sae totoꞌora na hoꞌo bwana ꞌome goro tarau, ma 
ngaungau goro, mana mwane mareho ra mwadaꞌu tanaa naꞌi awa na haa naꞌi 

marewanani. 20 Maꞌe mwaetaꞌaa keokeoꞌa na atana ꞌia Lasarus, ra waia wou 
ꞌado ꞌoha ꞌanai haꞌadaohia naꞌi maanai baraaruma anai saesi. 21 ꞌIa Lasarus ꞌa 
maesia ngaaꞌi dorai mahoingau nara ahoda baaniai dora ngaungau anai sae 
totoꞌorasi. I misu ra boi roꞌu ꞌanai namiriꞌi keona Lasarus.

22  “Naꞌi ꞌoha na mwaetaꞌaasi ꞌa mae, ꞌiraaui enjel rau waia ꞌanai awa beia 
Ebraham. ꞌAriwou mana sae totoꞌorasi ꞌa mae roꞌu mara toringia. 23  ꞌIia ꞌa 
awa ꞌanai rongomaataꞌi naꞌi dora nara awaiei inoni taꞌaꞌi nara mae. Naꞌi ꞌoha 
na wana araꞌa ꞌa ꞌomesia Ebraham haꞌatau ma reꞌia Lasarus naꞌi bobona. 
24 Mana sae totoꞌorasi ꞌa totoro tanaa Ebraham oꞌani, ‘ꞌEi, Ama Ebraham, 
ꞌoi taꞌahiau. ꞌOi haꞌataaria maia Lasarus maai haꞌabuniai kakaꞌuna mai boi 
haꞌabunibuniai meameagu, ꞌinia ꞌau kaeni rongomaataꞌi diꞌu ꞌiniai ꞌeuni.’

25 “Mia Ebraham ꞌa aramiai sae totoꞌorasi oꞌani, ‘ꞌO ꞌiraraa garegu, Iꞌoe ꞌo 
toꞌora mwane mareho goro naꞌi ꞌoha naꞌo awa naꞌi marewana. Naꞌi ꞌohasi ꞌia 
Lasarus ꞌa toꞌoraꞌi mwane mareho taꞌaꞌi. Ma naꞌi ꞌohani ꞌiia ꞌa waꞌewaꞌe diꞌu 
miꞌoe ꞌogu rongomaataꞌi moeꞌa. 26 Mana nata mareho roꞌu, ꞌe kaeni marawai 
ganu na awa hoaigaau, ma bwara do tanei ꞌai tarau wou maꞌua tarau mai 
beiꞌamiria.’

27 “Mana sae totoꞌorasi ꞌagu oꞌani ꞌinia Ebraham, ‘Na oꞌasi ana Ebraham, 
ꞌau haꞌangoniꞌo, ꞌoi haꞌataaria ꞌaria Lasarus ꞌari naꞌi ruma ana amagu. 28  ꞌAi 
ꞌariwou maai haꞌabasuraaui rima doꞌoragu neina rai abui boi naꞌi dora ni 
rongomaataꞌini.’

29 “Mia Ebraham ꞌa oꞌani, ‘Ni usu-usu na haaꞌia Moses miraaui Rarabea ra 
bwani awa ꞌanai haꞌabasuraau. ꞌIraau rau gaꞌi rongoꞌi marai haꞌisuriꞌi.’ ”

30 “Mana sae totoꞌorasi ꞌa aramia Ebraham oꞌani, ‘Aiꞌa Ama Ebraham, 
rau bwaꞌi orisi ꞌonaa ꞌa bwaꞌi sae nai tahi ahoꞌi baaniai mae nai ꞌari ꞌanai 
mamaani tanaraau.’

31 “Mia Ebraham ꞌa oꞌani, ‘ꞌOnaa narau bwaꞌi haꞌisuriꞌi taha na ꞌia Moses 
miraaui Rarabea narau ꞌunuꞌi, maꞌai bwara tanaraau roꞌu i orisi reiꞌuaa nai 
ꞌari mamaani tanaraau ta sae nai surutaꞌe ahoꞌi baaniai mae.’ ”

Ora-oraꞌa 
(Matiu 18:6-7; 21-22; Mak 9:42)

17  1 Mia Jisas ꞌagu haꞌatee roꞌu oꞌani ꞌiniraaui rongoiusuri anaꞌi, “Ni 
mareho narai hauai ora-oraꞌa tanaai inoni rai toꞌo. Maꞌata haꞌarohaia 

diꞌua moꞌo nai haꞌa-ahodariai sae naꞌi ora-oraꞌa. 2  ꞌOnaa ꞌiatei nai raba 
haꞌatehaa tanei ꞌiniraaui nei kekerei ꞌini, ꞌa goro do ra gaꞌi hoꞌosia ta kae hau 
naꞌi ꞌuꞌuna marai huraꞌa haꞌadodohia dio naꞌi asi rodo. ꞌInia na haꞌa-mamaꞌai 
na ꞌia God nai haua tanaai nei nai haꞌatehaa tanei ꞌiniraau, ꞌai taꞌaa diꞌu roꞌu 
wou. 3 Naasi, moi ꞌome tarihadi mareho namoi haaꞌi!

“ꞌOnaa ꞌe nei muru heiꞌiraraꞌi na hauai maho na taꞌaa tanaꞌo, ꞌoi haꞌa-
aidangisia ꞌiniai taritariꞌasi. Ma ꞌonaa ꞌa ꞌadomaꞌi orisi, maꞌoi ꞌadomaꞌi 
nugasia. 4 ꞌOnaa na here haꞌataꞌaiꞌo haꞌabiu naꞌi rarona moi taꞌi dangi, ma 
naꞌi ꞌado ꞌoha, ꞌa ꞌariwou beiꞌo ꞌanai oꞌani ꞌiniꞌo, ‘ꞌAu aidangisia do ꞌinau ꞌau 
taritariꞌa, ꞌohani ꞌau orisi.’ Iꞌoe ꞌoi ꞌadomaꞌi nugasiai taritariꞌa ana.”

Hinihini
5 Miraau na Haꞌataari rau oꞌani ꞌinia Araha, “ꞌOi haꞌarahaꞌi hinihinimeeꞌi.”
6 ꞌIa Jisas ꞌagu aramiraau oꞌani, “ꞌOnaa na hinihinimooꞌi ꞌai kekerei taꞌaa 

ꞌonaai gere korai hasiꞌei nara ꞌunua ꞌiniai mastad, na kae hasiꞌei ꞌariani ꞌa gaꞌi 
araisuriꞌo moi ꞌonaa naꞌoi ꞌunua tanaa ꞌanai ranguꞌia araꞌa haaria maai hasia 
haaria huraꞌa i asi.”

7 Mia Jisas ꞌa oꞌani roꞌu ꞌiniraau, “ꞌOnaa tanei ꞌiniꞌamou nai toꞌoraa ta sae 
tatauꞌaro na tauꞌaro naꞌi mou ana, maꞌua ꞌomesuriꞌi mwamwaa anaꞌi. ꞌA ꞌua? 
Naꞌi ꞌoha na buraꞌi ahoꞌi mai baaniai tagora ꞌo ꞌadomaꞌinia doꞌoi oꞌani ꞌinia? 
‘ꞌOi heinagu auru maꞌoi ngau.’ 8  ꞌA bwaꞌi! Na mareho naꞌoi ꞌunua tahamora 
tanaa ꞌai oꞌani, ‘ꞌOi haꞌaagaua gaꞌu i mahoingau agua. ꞌOha nai agau, ꞌoi haꞌa-
orisi goro maꞌoi waa mai tanaau. Naꞌi ꞌoha nawai ngau hako ma ꞌoigui ngau 
roꞌuta.’ 9 Mana sae tatauꞌarosi ꞌa bwaꞌi ꞌadomaꞌinia doꞌoi tagio tanaa, ꞌinia ꞌiia 
ꞌa suriꞌi moi heiatengaꞌi amuꞌi. 10 ꞌAi oꞌasi roꞌu tanaꞌamou. Naꞌi ꞌoha namou 
araisuriꞌi taha nau ꞌunua tanaꞌamou ꞌanai haaꞌi, moi oꞌani, ‘ꞌIꞌameu raꞌi inoni 
tatauꞌaro moi. ꞌA aiꞌa taꞌisada doꞌoi haꞌatee haꞌagorohiꞌameu, suria ꞌiꞌameu 
meu urangaꞌiniꞌi moi taha naꞌo haꞌatoraꞌameu ꞌiniꞌi.’ ”

Jisas ꞌA Haꞌagorohiraau Ahoꞌi  
 Taꞌi Tangahurui Sae Lepa

11 Naꞌi ꞌoha na ꞌia Jisas ꞌa hano mau ꞌanai Jerusalem, ꞌa ataha wou naꞌi 
tarihanai Provensi Samaria mei Galili. 12  Ma naꞌi ꞌoha na siri wou naꞌi taꞌi 
ꞌomaa naꞌi raronai dorasi, ꞌa heisadoi beiai taꞌi tangahurui sae lepa. Rau 
gere ura haꞌatau 13 marau totoro oꞌani tanaa Jisas, “Jisas, saemaua, ꞌoi ahu 
taꞌahiꞌameu maꞌoi ꞌaꞌauhiꞌameu!”

14 Mia Jisas ꞌa ꞌomesiraau ma oꞌani ꞌiniraau, “Moi ꞌari beiraaui Piriisi marai 
ꞌiraraa domou goroꞌa ahoꞌi.” Naꞌi ꞌoha naraugu hano ꞌanai ꞌari, rau ꞌomesia 
dona abedaaꞌi ra goroꞌa.

15 Maꞌe taꞌi ꞌiniraau ꞌa hasi ahoꞌi mai ꞌoha na ꞌome ꞌiraraa doꞌa goro ahoꞌi. 
ꞌA haꞌatee haꞌagorohia God beiai ringe raha. 16 ꞌA topiraꞌi ruru auru tanaa 
Jisas, ma tagio tanaa. Mana sae na ahoꞌi maisi ꞌe sae ni Samaria.

17 Mia Jisas ꞌagu haꞌatee oꞌani, “ꞌE waira taꞌi tangahurui sae nau 
haꞌagorohia ani, neiraau hei nata waira siwa? 18  Ni ꞌuaana na ꞌia moꞌo na 
haꞌi sae mahuara moi nagu boi ꞌanai haꞌaasaa God?” 19 Mia Jisas ꞌagu haꞌatee 
oꞌani ꞌinia, “ꞌOi surutaꞌe araꞌa maꞌoi ꞌari, na hinihinimu ꞌa haꞌagorohiꞌo 
baaniai daoha.”

Heimarungi Ana God 
(Matiu 24:23-28, 37-41)

20 Ma raꞌi Farisei rau songaꞌinia Jisas ꞌiniai ꞌoha heꞌua na ꞌia God ꞌai 
taraawaꞌai marungiraaui noni anaꞌi. Mia Jisas ꞌa aramiraau oꞌani, “Na 
heimarungi ana God gau bwaꞌi ꞌomesia ꞌiniꞌi maagaaꞌi. 21 Ma bwaꞌi sae doꞌai 
oꞌani, ‘Naaniꞌa’ maꞌuasi ‘ꞌOme, na ꞌari ani!’ Suria na heimarungi ana God na 
beiꞌamou.”

17:37 Taꞌi ꞌadoꞌado ꞌanai tatarani ꞌa oꞌani: Naꞌi ꞌoha na ꞌia Jisas ꞌai ahoꞌi mai, na mwani inoni hako rai 
ꞌomesia ꞌonaai ꞌomesiꞌi adaaꞌi manu narau roho garigariai dora na awa iei maho na mae. 

22  Magu oꞌani roꞌu ꞌiniraaui rongoiusuri anaꞌi, “ꞌE ꞌoha nai boi mau na 
ꞌiꞌamou moi raba ꞌomesiau i Garei Inoni reiꞌuaa ta taꞌi dangi moi. Maꞌata 
naꞌi ꞌohasi mou bwaꞌi ꞌomesiau mau. 23  Raꞌi nei rai oꞌani, ‘ꞌOme, na ꞌari 
ani!’ Maꞌua rai oꞌani, ‘Na maini!’ Reiꞌuaa na oꞌasi maꞌoi abui suriraau ꞌanai 
wanasia. 24 ꞌInia naꞌi ꞌoha na ꞌinau i Garei Inoni wai ahoꞌi mai, wai haꞌataꞌi 
goro huraꞌa tanaraau hako inoni ꞌonaai mararea na ꞌora ma marewasia hakoi 
ahoasara. 25 Maꞌata naꞌi naꞌo na Garei Inoni ꞌai siri naꞌi rongomaataꞌi na raha, 
miraaui inoni naꞌi ꞌohani rai gagataꞌinia.

26 “Ni mareho na ꞌiraaui inoni ra hahaaꞌi naꞌi madoraa ana Noa rai toꞌo 
roꞌu naꞌi ꞌoha ꞌinau i Garei Inoni wai ahoꞌi mai. 27 Mou ꞌiraraai ꞌoha ana 
Noa, ꞌiraaui sae rau poru ahuare moi ꞌiniai ngaungau mana gonogono mana 
haꞌahaꞌiwai tari naꞌi ꞌoha na ꞌia Noa ꞌagu buna siri naꞌi raronai haka. ꞌAgu 
haa mana rangi raha ꞌa dio, mana ahe ꞌa ngahuiraau hako.

28  “Ma ꞌai ꞌonaa roꞌu i madoraa ana Lot. Naꞌi ꞌohasi, na inoni ra ngau mara 
gono, ra horihori, mara raoraongaꞌi, ra hasihasi mahoingau, mara tatagora 
ruma. 29 Ma naꞌi ꞌoha na ꞌia Lot ꞌa hora huraꞌa baaniai Sodom, ni ꞌeu mana 
memei hau ngarungaru ra rasahaꞌi dio baaniai aro mara suungia hakoi 
ꞌomaasi goni beiꞌi inoni. 30 ꞌAi oꞌasi roꞌu naꞌi ꞌoha ꞌinau i Garei Inoni nawai 
ahoꞌi mai. ꞌIraaui noni nara bwaꞌi haꞌaagau rai ꞌasuꞌa ꞌinia.”

31 “Naꞌi ꞌohasi ꞌia moꞌo nai awa huraꞌa naꞌi abau ꞌomaa baaniꞌi mareho anaꞌi 
naꞌi raronai ruma, ꞌai abui siri ahoꞌiꞌa roꞌu ꞌanai waaꞌi bori anaꞌi. Maꞌua ꞌia 
moꞌo nai awa naꞌi mou ana, ꞌaigu abui ꞌariꞌa roꞌu ahoꞌi ruma doꞌaigui waaꞌi 
bori anaꞌi ꞌanai hora beiꞌi. 32  Moi waiꞌadoꞌado suriai urao ana Lot. ꞌIia ꞌa 
poruporuꞌa ma wana ahoꞌi, mia God ꞌa haꞌa-aiꞌaa.

33 “ꞌIatei na raba dau baabau naꞌi tahingana naꞌi marewanani, ꞌa bwaꞌi 
toꞌoraai huunai tahi. Mia tei na mwaꞌemwaꞌe ꞌanai haꞌa-aiꞌaai tahingana 
ꞌiniau, ꞌiia ꞌai toꞌoraa nana i huunai tahi. 34 Mawai ꞌunua tanaꞌamou, naꞌi 
madoraa nawai ahoꞌi mai, ꞌonaa ꞌe waira rua nararui mauru naꞌi rodo naꞌi 
taꞌi beꞌa, ꞌiraau enjel aguꞌi rai waia ta nei mana nata nei ꞌai awa mau. 35 ꞌE 
rua urao nararui tauꞌaro mahoingau goni, ꞌe taꞌi narai waia maꞌe taꞌi nai awa 
mau. 36 ꞌE waira rua nararui tauꞌaro goni naꞌi mou, ꞌe taꞌi narai waia maꞌe taꞌi 
nai awa mau.”

37 Miraaui rongoiusuri anaꞌi raugu songaꞌinia oꞌani, “Araha, naꞌi hei narai 
toꞌo i mareho ꞌisi?”

Mia Jisas ꞌa aramiraau oꞌani ꞌiniai heihaꞌauu, “Naꞌi dora na awaiei mareho 
mae, rai ruru wou ei manu nara matai ngaaꞌi mareho mae.” †

Mamaani ꞌIniai Nao Na Taha  
 Beiai Sae Hahaꞌakooti

18  1 Mia Jisas ꞌa hauai haꞌatee heihaꞌauu tanaraaui rongoiusuri anaꞌi 
do nei narai abui maemaeꞌa ꞌanai haꞌarahesi. 2  ꞌA oꞌani, “ꞌE sae 

hahaꞌakooti na awa naꞌi ꞌomaa. ꞌIa moꞌosi ꞌa aiꞌa ꞌadomaꞌi haꞌahoua God 
ma aiꞌa rongo suriraaui noni. 3 Maꞌe taꞌi nao naꞌi dorasi na boi tarau beia 
ma haꞌangonia wetewete doꞌai ꞌaꞌauhia naꞌi kooti mai haꞌahehoai sae na 
here haꞌataꞌaia. 4 Naꞌi naꞌo ꞌa kakawa gaꞌu, ꞌagu towaꞌi ꞌaꞌariwou mana sae 
hahaꞌakootisi ꞌa oꞌaniꞌa ꞌinia haaria, ‘Reiꞌuaa nau aiꞌa haꞌahoua God, mau aiꞌa 
rongo suriraaui noni, 5 me maꞌata wai hauai taha na ꞌunua tanaaui naosi ꞌinia 
ꞌa haꞌataꞌaabegu diꞌuꞌa. ꞌInia ꞌonaa nau bwaꞌi haꞌa-odoodoa tanaa, me ꞌaigui 
buna haꞌabweuau ꞌiniai here na haa guguasi.’ ”

6 Mia Araha ꞌagu haꞌatee oꞌani, “Moisu ꞌadomaꞌi suriai mahosi. ꞌOnaa na 
sae hahaꞌakooti taꞌaasi 7 ꞌagu buna ꞌaꞌauhiai naosi, ꞌia God ꞌai ꞌaꞌauhiraau 
maꞌata i nei na bwane ꞌome sigihiraau mau mai narau haꞌangonia tarau 
i heiꞌaꞌauhi baania. Mou ꞌadomaꞌinia do ꞌai poruporuꞌa ꞌanai ꞌaꞌauhiraau? 
8  ꞌInau wai ꞌunua tanaꞌamou, ꞌiia ꞌai raurau ꞌanai ꞌaꞌauhiraau. Ma ꞌua? Naꞌi 
ꞌoha nawai ahoꞌi mai, ꞌinau i Garei Inoni, ꞌe waira siha nawai sadoiraau narai 
hinihiniau?”

Haꞌatee Heihaꞌauu ꞌIniai Farisei  
 Mana Sae Hahaꞌatakisi

9 Mia Jisas ꞌa haua roꞌu i haꞌatee heihaꞌauu tanaraaui nei narau ꞌadomaꞌinia 
dorau odo-odo naꞌi maana God, maraugu ꞌadomaꞌi haꞌa-auruhiraaui inoni. 
Magu oꞌani ꞌiniraau, 10 “ꞌE waira rua nararu ꞌari ꞌanai haꞌarahesi naꞌi Ruma 
Maea ana God. ꞌE taꞌi ꞌinirarua ꞌe Farisei, maꞌe taꞌi, ꞌe sae ha-haꞌatakisi. 
11 Na Farisei ꞌa ura haaria naꞌi naꞌo ma haꞌarahesi oꞌani, ‘God ꞌau haꞌatee 
haꞌagorohiꞌo, ꞌinia ꞌinau ꞌau aiꞌa ꞌonaaiꞌi taraꞌi sae nara beriberi mara 
taritariꞌa baaniai urao adaaꞌi, maꞌua haaꞌi taraꞌi here taꞌaꞌi roꞌu. Mau haꞌatee 
haꞌagorohiꞌo diꞌu do ꞌinau ꞌau aiꞌa ꞌonaaiai sae ha-haꞌatakisi ꞌariani. 12  ꞌInau 
ꞌau haꞌariritaꞌi ngau rua dangi naꞌi taꞌi sade, mau matai wateꞌi tanaꞌo i 
tangahurudi haꞌa ꞌiniai horihorigu.’

13 “Mana sae ha-haꞌatakisi ꞌa ura gere haꞌatau moi baaniai Farisei ma 
totopwau auru, suria ꞌa ꞌiraraa haaria doꞌa aiꞌa taꞌisada ꞌanai wana araꞌai aro. 
ꞌA hidai waiburuna ꞌinia ꞌa ahutotou ꞌiniꞌi taritariꞌa anaꞌi, ma haꞌarahesi oꞌani, 
‘God ꞌoi ahu taꞌahiau! ꞌInau ꞌe inoni ora-oraꞌa.’ ”

14 Mia Jisas ꞌagu haꞌatee oꞌani, “ꞌInau wai ꞌunua tanaꞌamou, naꞌi ꞌoha 
nararu haꞌarahesi hako, aiꞌa Farisei, maꞌata na sae ha-haꞌatakisi ani na ꞌia 
God na ahugoro ꞌinia. ꞌOnaa naꞌoi haꞌa-ororiuꞌo diꞌuraaui inoni, ꞌia God ꞌai 
haꞌa-auruhiꞌo, ma ꞌonaa naꞌoi haꞌa-anoanoꞌo haariꞌo, ꞌia God ꞌai haꞌa-ororiuꞌo.”

Jisas ꞌA Haꞌagorohiraaui Gare Kekerei 
(Matiu 19:13-15; Mak 10:13-16)

15 Ma raꞌi sae ra waaꞌi mai kakae adaaꞌi doꞌia Jisas ꞌai karohiraau maai 
haꞌagorohiraau. Naꞌi ꞌoha na ꞌiraaui rongoiusuri rau ꞌomesia oꞌasi, rau haꞌa-
aburaaui sae. 16 Mia Jisas ꞌa ꞌunuraaui gare mai beia ma oꞌani ꞌiniraaui 
rongoiusuri, “Moi abui haꞌa-bwarasiraau. Moi wateraaui gare marai boi 
beiau. ꞌInia ꞌiraaui nei ra ꞌonaairaausi, naasi nei nara arari ꞌanai awa 

bahainai heimarungi ana God. 17 ꞌInau wai ꞌunua haꞌa-momori tanaꞌamou: 
ꞌIatei na bwaꞌi ꞌuꞌuria God ꞌonaai gare, ꞌa bwaꞌi siri naꞌi heimarungi ana God.”

ꞌE Sae Na Totoꞌora 
(Matiu 19:16-30; Mak 10:17-31)

18  ꞌE saemaua na boi ma songaꞌinia Jisas oꞌani, “Haꞌausuri. Iꞌoe ꞌe sae goro. 
ꞌE taha nawai haua nawai daua ꞌiniai tahi tarau?”

19 Mia Jisas ꞌa aramia oꞌani, “Ni ꞌuaana naꞌo ꞌunua ꞌinia do ꞌinau ꞌau goro? 
Aiꞌa tanei do ꞌai goro, me ꞌiia moia God. 20 Iꞌoe ꞌo bwani aidangisiai Haꞌatora: 
Abui taritariꞌa baaniai urao amua maꞌua mwane amua, abui ngahu haꞌamaesiai 
sae, abui beri, abui pwariꞌi naꞌi kooti, maꞌoi haꞌahoua amamu mea inamu.”

21 Mana saemauasi ꞌa oꞌani, “Na mwane mareho ꞌisi ꞌau bwane haꞌisuriꞌi 
mau mai naꞌi ꞌoha nau kekerei.”

22  Naꞌi ꞌoha ꞌia Jisas ꞌa rongoa oꞌasi, ꞌagu oꞌani ꞌinia, “ꞌE taꞌi mareho na iꞌoe 
ꞌo aiꞌa haua mau. ꞌOi raongaꞌiniꞌi hakoi mareho naꞌo toꞌoraꞌi. Mana haꞌa ꞌadaꞌi, 
ꞌoi hisungiraau ꞌiniꞌi pohara. ꞌOnaa ꞌoi haua oꞌasi, ꞌoi totoꞌora naꞌi aro. Naꞌi 
muri ꞌoigui boi suriau.” 23  Naꞌi ꞌoha na saesi ꞌa rongoa oꞌasi, ꞌa kaeni ahutotou 
raha diꞌu, ꞌinia ꞌiia ꞌa totoꞌora diꞌu.

24 Mia Jisas ꞌa wanasia ma haꞌatee oꞌani, “ꞌAi bwara diꞌu tanaraaui sae ra 
totoꞌora ꞌanai siri naꞌi heimarungi ana God. 25 ꞌA ꞌua? I mwamwaa nara ꞌunua 
ꞌiniai kamel ꞌa matai siri daaraꞌi naꞌi maanai nira? ꞌA bwara! Ma bwara diꞌu 
roꞌu wou tanaai nei na totoꞌora ꞌanai siri naꞌi heimarungi ana God.”

26 Miraaui inoni narau rongoai marehosi rau haꞌatee oꞌani, “Romwane, 
ꞌonaa na oꞌasi, ma ꞌome ꞌonaa do ꞌa bwaꞌi ta sae nai dauai tahi tarau!”

27 Mia Jisas ꞌagu aramiraau oꞌani, “I taha na bwara tanaai inoni ꞌanai 
haua, ꞌa mwadaꞌu moi tanaa God.”

28  Mia Pita ꞌa oꞌani ꞌinia, “ꞌOme Araha, ꞌiꞌameu meu nugasiꞌi hakoi mareho 
nameu toꞌoraꞌi mameu suriꞌo.”

29 Jisas ꞌagu oꞌani ꞌiniraau, “Wai ꞌunua haꞌa-momori tanaꞌamou, ꞌiatei na 
ꞌadomaꞌi ororiu ꞌiniai heimarungi ana God ma nugasiai ruma ana, mana 
urao ana, mana doꞌoranaꞌi, inana mana amana, maꞌua gare anaꞌi, 30 ꞌai 
dauꞌi mwane mareho naꞌi marewanani diꞌuꞌi mareho na nugasiꞌi. Ma naꞌi 
marewana nai boi taꞌoha, ꞌai daua nana i tahi tarau.”

Orunai ꞌOha Na ꞌIa Jisas ꞌA Mamaani  
 Suriai Mae Nai Haua 

(Matiu 20:17-19: Mak 10:32-34)
31 ꞌIa Jisas ꞌa wairaaui taꞌi tangahuru mana rua rongoiusuri ana beia 

ma oꞌani ꞌiniraau, “Moi bahurongo goro. Naꞌi ꞌohanisi gau hahanoꞌa ꞌanai 
Jerusalem. Ma naꞌi ꞌoha nagai ataha wou, na mwane haꞌatee duruduru 
narau haaꞌi rarabea naꞌi ꞌoha bwani, rai toꞌo haꞌa-momori tanaau i Garei 
Inoni. 32  Rai usuhaꞌiniau tanaraaui nei narau aiꞌa Jiu ꞌanai haikou ꞌiniau. Rai 
ꞌisiꞌisiau, marai ngisuai abegu. 33 Rai rorohoau marai haꞌamaesiau. Maꞌata ꞌe 
rua dangi nai hako manaꞌi oruna wai surutaꞌe ahoꞌi baaniai mae.”

34 Miraaui rongoiusuri anaꞌi rau aiꞌa aidangisiꞌi moeꞌa i mareho ꞌisi. Na 
ꞌadoꞌado ꞌadaꞌi haꞌatee na haaꞌisi ra bainihu, marau aiꞌa aidangisiꞌi taha na ꞌia 
Jisas ꞌa hadangaꞌiniꞌi.

Jisas ꞌA Haꞌa-wanawanaai Sae Na Kuru 
(Matiu 20:29-34; Mak 10:46-52)

35 Naꞌi ꞌoha ꞌia Jisas ꞌa ꞌariwou gaarangiai ꞌomaai Jeriko, ꞌe sae na kuru 
na heinagu naꞌi bobonai tara ꞌanai hahaꞌangoni haꞌa. 36 Naꞌi ꞌoha na rongoai 
tahahoro adaaui inoni, ꞌagu heisongaꞌi oꞌani, “ꞌE taha na toꞌo?” 37 Rau ꞌunua 
tanaa doꞌia Jisas ni Nasaret ꞌa tahahoro. 38  Miagu totoro araꞌa oꞌani, “Jisas, 
warowarona Deved, ꞌoi arunga taꞌahiau maꞌoi ꞌaꞌauhiau!” 39 Miraaui nei 
narau naꞌo ꞌinia Jisas rau ꞌunua tanaai sae na kurusi doꞌai papaku, miagu 
awaawara raha baaniai naꞌo. “Iꞌoe warowarona Deved, ꞌoi arunga taꞌahiau 
maꞌoi ꞌaꞌauhiau!”

40 Mia Jisas ꞌa ura papaku, ma ꞌunua dorai urua maia moꞌo na kurusi 
tanaa. Naꞌi ꞌoha na boi gaarangia, ꞌia Jisas ꞌagu oꞌani ꞌinia, 41 “ꞌE taha naꞌo 
ꞌirisia dowai haua tanaꞌo?”

Mana sae na kurusi ꞌa oꞌani, “Araha, ꞌau raba ꞌomeꞌome.”
42  Mia Jisas ꞌa oꞌani ꞌinia, “ꞌOi wana, na hinihinimu na haꞌagorohiꞌo.” 43 Naꞌi 

mau ꞌohasi mana sae kurusi ꞌa wanaꞌa. ꞌA suria Jisas ma ꞌunu haꞌaasaa God. Ma 
naꞌi ꞌoha na ꞌiraaui inoni rau ꞌomesia oꞌasi, rau ꞌunu haꞌaasaa roꞌua God ꞌinia.

Sakias ꞌA ꞌOmesia Jisas

19  1 Naꞌi ꞌoha ꞌia Jisas ꞌa tahahoro wou naꞌi ꞌomaai Jeriko, 2  ꞌe sae na 
atana ꞌia Sakias na awa ꞌisi. ꞌIa Sakias ꞌe bwauodo adaaui ruruha 

narau siꞌogoni takisi, me ꞌiiasi ꞌe sae toꞌora haꞌa. 3 ꞌIa Sakias ꞌe sae pwapwaku, 
magu raba ꞌomesia diꞌu a Jisas. Me suriai pwapwaku diꞌu ana ꞌa bwara tanaa 
do ꞌai ꞌomesia, ꞌinia ꞌa rago diꞌui sae narau surisuria Jisas. 4 Hoita, mia Sakias 
ꞌa ꞌeba naꞌi naꞌo ma hane araꞌa naꞌi hasiꞌei nara ꞌunua ꞌiniai Sikamo, do neina 
ꞌai ꞌomesia goro a Jisas ꞌoha nai taha wou.

5 Naꞌi ꞌoha ꞌia Jisas ꞌa ataha wou naꞌi marunai hasiꞌeisi, ꞌa wana araꞌa ma 
oꞌani ꞌinia Sakias, “Sakias, ꞌoi dio maiꞌa, ꞌinia naꞌi dangini wai awaꞌa maꞌataꞌa 
naꞌi ruma amua.”

6 Mia Sakias ꞌa dio raurau baaniai hasiꞌeisi, ma waia Jisas ꞌari ruma ana 
haꞌi waꞌewaꞌe. 7 Miraaui nei narau ꞌomesia oꞌasi rau taesuꞌa marau oꞌani, 
“ꞌOme! ꞌIa Jisas ꞌai siri awa naꞌi ruma anai sae ora-oraꞌa na!”

8  Hoita, ꞌia Sakias ꞌa ura ma haꞌatee oꞌani, “ꞌOme Araha. Naani ꞌau 
duruduru doni aba ꞌiniꞌi mareho hako nau toꞌoraꞌi wai haaꞌi tanaraaui 
pohara, ma ꞌonaa ꞌe sae nau haꞌa-bweubweuꞌaa, ꞌinau wai suꞌua haꞌahai ahoꞌi 
tanaai siha haꞌa nau haꞌa-bweubweuꞌaa ꞌinia.”

9 Mia Jisas ꞌa oꞌani ꞌinia, “Dangini ꞌia God ꞌa haꞌatahiꞌo beiraau hakoi 
nei naꞌi ruruha amua, suria iꞌoe ꞌo toꞌoraai hinihini na ꞌonaai hinihinina 
Ebraham. 10 ꞌInau Garei Inoni, ꞌau boi ꞌanai sibaniraaui nei nara teha ma 
ꞌanai haꞌatahiraau.”

19:13 Kae haꞌa: Na haꞌa nara haua tanaraau ꞌa taꞌisada ꞌonaa ra gaꞌi tagora maena suria ta oru hura. 

Na Haꞌatee Heihaꞌauu ꞌIniraaui  
 Sae Tatauꞌaro Mana Haꞌa Adaaꞌi 

(Matiu 25:14-30)
11 ꞌIraaui inoni rau bahurongoꞌi mau i haꞌatee haꞌausuringaꞌi anaꞌia Jisas. 

Me ꞌiniai gaarangi ataha wou adaau naꞌi Jerusalem, ꞌia Jisas ꞌa haua roꞌu 
tanaraaui haꞌatee heihaꞌauu ꞌanai haꞌa-odoodoai ꞌadoꞌadodaau. ꞌInia ꞌiraaui 
inoni rau ꞌadomaꞌinia dona heimarungi ana God ꞌai taraawaꞌa naꞌi ꞌoha ꞌia 
Jisas ꞌai ada naꞌi ꞌomaasi. 12  Naasi ma oꞌani, “ꞌE saemaua na haꞌaagau ꞌanai 
hano haꞌatau ꞌari naꞌi marau raha dorai haꞌamwaerahaa, maigui ahoꞌi mai. 
13 Ma naꞌi naꞌo magu hano, ꞌa soiraau mai waira taꞌi tangahurui sae tatauꞌaro 
ana, ma haꞌa-ꞌuꞌuriraau ꞌiniꞌi kae haꞌa † ma oꞌani ꞌiniraau, ‘Moi haꞌatagoraꞌi 
haꞌa ꞌisi mamoi haꞌaragoꞌi tari ꞌoha wai ahoꞌi mai.’ 14 Miraaui noni naꞌi dora 
ana rau ꞌitaai saemauasi. Naasi marau haꞌataariꞌi ꞌari haisuri taraꞌi sae ꞌanai 
ꞌunua tanaai mwaeraha doꞌai abui haꞌamwaerahaai saemauasi, ꞌinia rau ꞌitaa 
do ꞌai mwaeraha tanaraau.

15 “Maꞌata reiꞌuaa na oꞌasi, ni mwaeraha ꞌa haꞌamwaerahaai saemauasi 
doꞌai heimarungi naꞌi dora na haꞌa-ꞌomesuria ꞌinia. Naꞌi ꞌoha na ahoꞌi mai 
naꞌi ꞌomaa, ꞌa soiraau mai sae tatauꞌaro anaꞌi ꞌanai sadoiai siha haꞌa narau 
sadoiꞌi ꞌiniꞌi haꞌa na haaꞌi tanaraau ꞌanai haꞌatagoraꞌi. 16 Mana sae tahamora 
ꞌa boi ma oꞌani, ‘Saemaua, ni haꞌa amua nau haꞌatauꞌaroa, ꞌau aꞌoia araꞌa 
haꞌatangahuru.’ 17 Mana mwaeraha ꞌagu oꞌani, ‘ꞌA goro haꞌatai sae tatauꞌaro 
agua. Suria ꞌo mangudisiꞌi gere mareho, ꞌinau wai haꞌa-ꞌomesuriꞌo ꞌinia ta taꞌi 
tangahurui kae ꞌomaa.’

18  “Na ruanai sae ꞌa boi ma oꞌani, ‘Saemaua, na haꞌa amua nau 
haꞌatauꞌaroa, ꞌau aꞌoia araꞌa haꞌarima.’ 19 Mana mwaeraha ꞌagu aramia oꞌani, 
‘Iꞌoe ꞌo kae here goro diꞌu roꞌu. Iꞌoe wai haꞌa-ꞌomesuriꞌo ꞌinia ta rima kae 
ꞌomaa.’

20-21 “Mana nata sae ꞌa boi ma oꞌani, ‘Saemaua, naani haꞌa amua. 
ꞌAu mamaaꞌusiꞌo, mau giru haꞌagorohia naꞌi hangete, suria iꞌoe ꞌe sae 
hahaungarimu. ꞌAu ꞌiraraa do ꞌoi rahiꞌi haꞌa na ꞌiraaui sae tatauꞌaro amuꞌi 
nara aꞌoiꞌi araꞌa ꞌiniꞌi haꞌa naꞌo haꞌa-ꞌuꞌuriraau ꞌiniꞌi, maꞌo ꞌadomaꞌiniai dau 
haꞌa baaniꞌi mahoingau na ꞌiraau sae tatauꞌaro amuꞌi ra hasiꞌi.’

22  “Mana mwaeraha ꞌa oꞌani, ‘Iꞌoe ꞌe sae tatauꞌaro taꞌaa! Na haꞌatee naꞌo 
haaꞌi wai hiiriꞌo ahoꞌi ꞌiniꞌi! Ni ꞌiraraa amua do ꞌinau ꞌe sae oꞌasi, 23  ꞌo gaꞌi 
haꞌatagoraai haꞌa agua naꞌi ruma ni niga haꞌa! Neina naꞌi ꞌoha nawai ahoꞌi 
mai, wai matai daa goni beia ta gere haꞌa narai aꞌoia araꞌa roꞌu naꞌi hungana.’ 
24 Naasi magu oꞌasi ꞌiniraaui nei narau ura ꞌisi, ‘Moi rahiai haꞌasi baania 
mamoi haua tanaai sae tatauꞌaro nara rago diꞌu i haꞌa anaꞌisi.’

25 “Miraau aramia oꞌani, ‘Saemaua, ꞌiia haꞌa anaꞌi ra bwani ragoꞌa.’
26 “Mana saemauasi ꞌa oꞌani ꞌiniraau, ‘ꞌInau wai ꞌunua tanaꞌamou, tanaa 

moꞌo na here haꞌagorohiai taha nau haua tanaa, ꞌinau wai haꞌaragoꞌa roꞌu 
wou tanaa. Mei tanaa moꞌo na aiꞌa here haꞌagorohiai mareho nau haua 

tanaa, reiꞌuaa mareho kekerei heꞌua na toꞌoraa, wai rahia ahoꞌi baania. 27 Mei 
tanaraaui nei narau haꞌimae beiau ani narau aiꞌa ꞌirisia dowai mwaeraha 
ꞌanai marungiraau, moi wairaau mai, mamoi ngahu haꞌamaesiraau ꞌini naꞌi 
maagu.’ ”

Jisas ꞌA Haꞌataꞌinia Haaria  
 Do ꞌIia Na Mwaeraha 

(Matiu 21:1-11; Mak 11:1-11; Jon 12:12-19)
28  Naꞌi ꞌoha na ꞌia Jisas ꞌa maaniꞌi hakoi mareho ꞌisi, ꞌagu hano ꞌanai naꞌo 

ꞌari ꞌanai Jerusalem. 29 Ma naꞌi ꞌoha na ꞌia Jisas ꞌa gaarangia wou i ꞌomaai 
Betfeis mei Betani gaarangiai hungahungai ꞌOliv, ꞌa haꞌa-taarirarua ꞌari naꞌi 
naꞌo i rua rongoiusuri ana. ꞌA oꞌani ꞌinirarua, 30 “Murui hano mamurui ꞌari 
nai ꞌomaa nagau ꞌari wou ꞌana. Naꞌi ꞌoha namurui tahawou naꞌi ꞌomaa, murui 
ꞌomesiai garei dongki nara hoꞌosia. Na dongkisi ꞌa aiꞌa ta sae mau nai taꞌe 
naꞌiei. Naasi murui wagasia mamurui waia mai tanaau. 31 Ma ꞌonaa ta sae 
nai songaꞌinimurua ꞌiniai taranai taha namuru wagasia ꞌinia i mwamwaasi, 
murui ꞌunua tanaa doꞌia Araha na ꞌirisia.”

32  Hoita, naꞌi ꞌoha na raru ꞌariwou naꞌi ꞌomaasi, raru ꞌomesiai dongki 
ꞌonaai ꞌunua ana Jisas tanararua. 33 Naꞌi ꞌoha nararu wagasiai mwamwaasi, 
ni sae narau toꞌoraa rau oꞌani ꞌinirarua, “ꞌE taha na muru wagasia ꞌana i 
mwamwaasi?”

34 Miraru oꞌani, “ꞌIa Araha na ꞌirisia.” 35 Naasi ma rarugu waa mai dongkisi 
tanaa Jisas, raru nugaꞌi toꞌoni bo huraꞌa adaruꞌi naꞌi hungana, marau 
haꞌataꞌehahia Jisas ꞌanai heinagu naꞌi hungana. 36 Naꞌi ꞌoha na taꞌe ꞌanai ꞌari 
Jerusalem, ꞌiraaui inoni rau haariꞌi toꞌoni adaaꞌi naꞌi tara.

37 Naꞌi ꞌoha narau gaarangia wou i Jerusalem narau taraawaꞌai dio suriai 
hungahungai ꞌOliv, na kae ruruhai sae narau rongosuria Jisas rau haꞌatee 
haꞌagorohia haꞌi waꞌewaꞌe marau haꞌaasaa God beiai ringe raha ꞌiniꞌi mwane 
haꞌabuꞌoahu na ꞌia Jisas ꞌa haaꞌi narau ꞌomesiꞌi. 38  Rau oꞌani,

“Araha God, ꞌoi haꞌagorohia moꞌo naꞌo haꞌataaria mai ꞌanai mwaeraha!
Goroha ꞌai awa naꞌi aro.
Gau magai haꞌaasaa God na awa araꞌai aro!”

39 Ma taraꞌi Farisei narau awa naꞌi ꞌohasi, rau haꞌatee oꞌani ꞌinia Jisas, 
“Haꞌausuri, ꞌoi haꞌa-papakuraaui sae narau suriꞌosi.”

40 Mia Jisas ꞌa oꞌani ꞌiniraau, “Wai ꞌunua tanaꞌamou, ꞌonaa ꞌiraaui 
rongoiusuri aguꞌi rai papaku, na mwane hau hako suriai tarasi naraigu 
haꞌatee haꞌaasaa God.”

Jisas ꞌA Angisiai Jerusalem
41 Naꞌi ꞌoha na gaarangia wou i Jerusalem, ꞌa wanasia ꞌari ꞌomaa ma 

angi, ꞌinia ꞌa ahutotou diꞌu suria. 42  Ma haꞌatee haꞌi angiangi oꞌani, “ꞌOnaa 
namou gaꞌi aidangisiai taha na matai haꞌahagumou ahoꞌi beia God, ꞌa 
gaꞌi goro, me naꞌi ꞌohani ra girua baaniꞌamou. 43 ꞌE ꞌoha nai boi mau na 
ꞌiraaui maerongamooꞌi rai heiꞌoi beiꞌamou. Rai haaꞌi ariari araꞌa naꞌi bara 

ꞌanai ꞌomaa amoou ꞌanai taꞌeha suriꞌi marai siri wou naꞌi raronai ꞌomaa. 
Rai raroiꞌamou na bwaꞌi nei ꞌiniꞌamou nai matai hora. 44 Rai ngahu haꞌa-
aiꞌaꞌamou goni beiꞌi mwane mareho naꞌi raronai ꞌomaa amoousi mana mwane 
ruma amooꞌi rai kokohu roꞌu. ꞌAi oꞌasi suria mou aiꞌa ꞌome ꞌiraraa do ꞌia God 
ꞌa boi ꞌanai haꞌatahiꞌamou!”

Jisas ꞌA Taariraau Huraꞌa i Sae  
 Baaniai Ruma Maea Ana God 

(Matiu 21:12-17; Mak 11:15-19; Jon 2:13-22)
45 Ma naꞌi ꞌoha ꞌia Jisas ꞌa ataha wou, ꞌa siri wou naꞌi dora aꞌora naꞌi 

maanai Ruma Maea ana God ma taariraau huraꞌa i noni nara raoraongaꞌi 
naꞌi rarona. 46 Ma oꞌani ꞌiniraau, “Naꞌi Usu-usu Maea ꞌia God ꞌa oꞌani, ‘Na 
ruma agua ꞌe ruma ꞌanai haꞌarahesi.’ Miꞌamou mou haꞌi dora ni bainihu ꞌinia 
nadaaui sae beriberi.”

47 ꞌAdo dangi ꞌia Jisas ꞌa ha-haꞌausuri naꞌi Ruma Maea. Miraaui Naꞌohadaaꞌi 
Piriisi, miraaui Haꞌausuri ꞌanai Ringe anaꞌia Moses, ma taraꞌi saemaua adaaꞌi 
Jiu rau bonasia dorai sadoia ta here narai ngahu haꞌamaesia ꞌinia. 48  Magu 
ꞌa bwara tanaraau, suria ra ragoi inoni narau goni wou ꞌanai bahurongoꞌi 
haꞌausuringaꞌi anaꞌi, ꞌinia rau aiꞌa rabasia dorai adarahia ta taꞌi haꞌatee.

Heisongaꞌi ꞌIniai Mena Na Toꞌoraa Jisas 
(Matiu 21:23-27; Mak 11:27-33)

20  1 Maꞌe taꞌi dangi na ꞌia Jisas ꞌa ha-haꞌausuri raaui noni naꞌi Ruma 
Maea ana God, ma tarohaꞌiniai Taroha Goro tanaraau. Miraau na 

Naꞌohadaaꞌi Piriisi, miraaui Haꞌausuri ꞌanai Ringe anaꞌia Moses ma taraꞌi 
saemauaꞌa roꞌu, rau boi beia marau oꞌani ꞌinia, 2  “ꞌOi ꞌunua tanaꞌameu, ꞌiatei 
na ꞌunua tanaꞌo doꞌoi matai haaꞌi mareho ꞌisi?”

3 Mia Jisas ꞌa oꞌani ꞌiniraau, “ꞌInau wai songaꞌiniꞌamou gaꞌu. Moi ꞌunua 
tanaau, 4 ꞌia tei na ꞌunua tanaa Jon ꞌanai bwareomaearaaui inoni? ꞌIa God 
maꞌua inoni?”

5 Miraaugu hadahada haariraau hairiu oꞌani, “ꞌOnaa nagai ꞌunua doꞌia 
God, meꞌiia ꞌai oꞌani, ‘Ma ꞌua namou aiꞌa hinihinia ꞌinia Jon?’ 6 Ma ꞌonaa 
nagai ꞌunua do ꞌiraau moi inoni nara ꞌunua tanaa, ma ꞌiraaui inoni rai buta 
haꞌamaesigaau ꞌiniai hau, ꞌinia ꞌiraau hakoi inoni rau hinihini wetewete 
doꞌia Jon ꞌe rarabea.” 7 Miraaugu oꞌani ꞌinia, “Meu aiꞌa ꞌiraraa moꞌo na ꞌunua 
tanaa.”

8  Mia Jisas ꞌagu oꞌani ꞌiniraau, “Nau bwaꞌi rangasia roꞌu tanaꞌamou ꞌiatei na 
ꞌunua tanaau do wai matai haaꞌi mareho ꞌisi.”

Haꞌatee Heihaꞌauu ꞌIniꞌi Sae Taꞌaꞌi  
 Nara ꞌOmesuriai Moui Grep 
(Matiu 21:33:46; Mak 12:1-12)

9 Mia Jisas ꞌa haa roꞌu i haꞌatee heihaꞌauu oꞌani tanaraaui inoni, “ꞌE taꞌi 
sae na hasiai moui grep. Naꞌi ꞌoha na hasia hako, ꞌagu raongaꞌinia huraꞌa 

20:17 Psalm 118:22 20:17-18 Ni hau na ororiu diꞌusi, ꞌa ura ꞌinia Jisas. ꞌIraaui Jiu rau ꞌitaa Jisas marau 
aiꞌa raba hinihinia. Ma reiꞌuaa na oꞌasi, ꞌia Jisas naasi nei na ororiu diꞌu. ꞌIraaui Jiu ꞌa ꞌonaa dorau agusu naꞌi 
hausi, ꞌinia ꞌa bwara tanaraau ꞌanai hinihinia do ꞌia Jisas naasi Haꞌatahi ꞌinia ꞌiia ꞌe noni moi ꞌonaairaau. 

tanaraau taraꞌi sae narau raba ꞌomesuria ꞌanai haaꞌi nadaaꞌi hua. Naꞌi ꞌoha 
na haꞌa-ꞌomesuriraau ꞌinia, ꞌiia ꞌa hano ma ꞌari awa orea naꞌi kantri heꞌeteꞌi. 
10 Naꞌi ꞌoha na tari mai madoraa ꞌanai husi, ni sae na toꞌoraai mousi ꞌa 
haꞌataaria ꞌari taꞌi ꞌiniraaui inoni tatauꞌaro anaꞌi ꞌanai ꞌari waaꞌi mai hua 
narau gaꞌi haaꞌi tanaa baaniai moui grep anasi. Naꞌi ꞌoha na ataha wou, 
ꞌiraaui mwane narau ꞌomesuriai mousi rau ngahu ngahua moi, marau 
haꞌataaria ahoꞌi ꞌari haꞌi pwaranga.

11 “Naasi ꞌa ꞌariwou ma haꞌataaria roꞌu ꞌari taꞌi inoni tatauꞌaro ana. Naꞌi 
ꞌoha na ꞌariwou, ꞌiraaui sae ꞌisi rau ngahu ngahua roꞌu marau here haꞌataꞌaia 
marau haꞌataaria ahoꞌi roꞌu ꞌari haꞌi pwaranga. 12  Naasi ma haꞌataaria roꞌu 
ꞌari orunai sae tatauꞌaro ana, mana sae ꞌisi rau haꞌamaaraa marau gaasia 
huraꞌa baaniai dorasi.

13 “Hahakona mia moꞌo na toꞌoraai mousi ꞌa oꞌani, ‘ꞌE taha gasi nawai 
haua? Wai haꞌataaria ꞌari gare agua nau huunai taꞌahia ororiu, ꞌiia gasi narai 
haꞌahoua.’

14 “Naꞌi ꞌoha na ꞌariwou i gare ana, ꞌiraau sae taꞌaꞌi ꞌisi rau hadangaꞌinia 
hairiu oꞌani naꞌi ahoaadaau, ‘Naasia moꞌo naigu toꞌoraai mousi naꞌi ꞌoha 
nai mae amana. Gau magai ngahu haꞌamaesia magai toꞌoraa nagaau i moui 
grepisi.’ 15 Rau ꞌariwou marau daua. Rau waia huraꞌa naꞌi murinai mou 
naraugu ngahu haꞌamaesia naꞌiei.

“Hoita, ꞌe taha nai haua moꞌo na toꞌoraai mou ꞌadaaui mwane narau 
ꞌomesuriasi? 16 ꞌIia ꞌai boi, maai ngahu haꞌamaesiraau hako maai wateai mou 
tanaraau taraꞌi nei heꞌeteꞌi roꞌu.”

Naꞌi ꞌoha na ꞌiraaui inoni rau rongoai haꞌatee oꞌasi ana, raugu haꞌatee oꞌani, 
“ꞌAi abui toꞌo oꞌasi!”

17 Mia Jisas ꞌa wana wetewete ꞌiniraau ma haꞌatee oꞌani, “ꞌOnaa ꞌa bwaꞌi 
oꞌasi, ma ꞌe taha naasi ꞌadoꞌado ꞌanai dorai Usu-usu Maea na oꞌani,

‘Na hau na ꞌiraaui sae tatauꞌaro ruma rau ꞌitaa,
naia naagu haꞌi hau na ororiu diꞌu naꞌi bani anai ruma.’ †

18  Mia tei nai agusu naꞌi hausi, ꞌai maara taꞌaa. Mia tei na hausi ꞌai ahoda 
hunia, ꞌai memeꞌa.” †

19 Naꞌi ꞌohasi ꞌiraaui Naꞌohadaaꞌi Piriisi, miraaui Haꞌausuri ꞌanai Ringe 
anaꞌia Moses, rau siba herehere ꞌanai daua dorai haꞌa-mamaꞌaia, ꞌinia rau 
ꞌiraraa do na haꞌatee heihaꞌauu na haua ꞌa toꞌiraau. Maraugu aiꞌa buna daua 
suria rau magugu do ra gasigu haꞌagogoru i noni.

Heisongaꞌi ꞌIniai Hori Takisi 
(Matiu 22:15-22; Mak 12:13-17)

20 ꞌIraau na saemaua adaaꞌi Jiu rau bonasia moeꞌa mau ꞌanai sadoia ta 
here narai matai daua ꞌinia Jisas. Naasi rau haꞌataariꞌi sae tanaa Jisas dorai 
here ꞌonaai sae goro marai haꞌimaania Jisas ꞌiniꞌi heisongaꞌi adaaꞌi. Rau 

20:37 Eksodas 3:6 

bonasia doꞌia Jisas ꞌai ꞌunua ta mareho narai taarai waia ꞌinia ꞌari tanaai sae 
ni Rom na Primia naꞌi ꞌohasi, maai haꞌa-mamaꞌaia. 21 Miraaui nei nara raba 
haꞌimaania Jisas rau ꞌariwou beia marau oꞌani, “Haꞌausuri, meu ꞌiraraa dona 
mwane haꞌausuringaꞌi amuꞌi ra haꞌa-momori hako maꞌo haꞌausuriraaui noni 
ꞌiniꞌi taha ꞌia God na ꞌirisiai noni ꞌanai haa. Ma naꞌi ꞌoha naꞌo haꞌausuriraau, 
reiꞌuaa na ꞌe sae heꞌua nara bahurongoꞌo, mana haꞌausuringaꞌi amuꞌi ra 
taꞌisada moi. 22  Naasi, ꞌoi ꞌunua tanaꞌameu. ꞌA ꞌua? Naꞌi ringeringe agaau, ꞌa 
odo-odo dogai hori takisi tanaai mwaeraha raha naꞌi Rom maꞌua aiꞌa?”

23  ꞌIa Jisas ꞌa ꞌiraraa dorau raba pwariꞌia, ma oꞌani ꞌiniraau, 24 “Moisu waa 
mai ta korai haꞌa.” Rau haua tanaa, magu oꞌani ꞌiniraau, “Na atana mana 
nununa tei na awa naꞌi korai haꞌani?”

25 Miraaugu aramia oꞌani, “I atana mana nununai Mwaeraha adaaui Rom.”
Miagu oꞌani ꞌiniraau, “ꞌOnaa na oꞌasi, mamoi haua tanaai Mwaeraha i taha 

ꞌiia na toꞌoraa, mamoi haua tanaa God taha ꞌia God na toꞌoraa.” 26 Naasi, ꞌa 
bwara tanaraau dorai haꞌaagauhia Jisas, reiꞌuaa narau bonasia doꞌai ꞌunua ta 
maho taritariꞌa naꞌi maadaaꞌi noni. Raugu bahu moi ꞌiniai heimwaosi hako 
adaau ꞌiniai heiarami na haua.

Heisongaꞌi ꞌIniai Surutaꞌe Ahoꞌi 
(Matiu 22:23-33; Mak 12:18-27)

27 Ma naꞌi muri, raꞌi Sadiusi ra boi beia Jisas. ꞌIraausi rau aiꞌa hinihinia do ꞌirai 
noni rai surutaꞌe ahoꞌi baaniai mae, miraau songaꞌinia Jisas oꞌani, 28 “Haꞌausuri, 
ꞌia Moses ꞌa nugaai Haꞌatora tanagaau do ꞌonaa ꞌe sae haꞌiwai nai mae baaniai urao 
ana mararu aiꞌa toꞌo gare, na doꞌorana ꞌai orisia, mai waina roꞌu i uraosi. Mana 
gare na rarui toꞌoraꞌi, rai ꞌunuꞌi ꞌiniꞌi gare anaꞌi doꞌorana na maesi, neina burungana 
ꞌa bwaꞌi hako. 29 Hoita, ꞌe heihaꞌauu naani. ꞌE taꞌi ꞌoha ꞌe biu haꞌidoꞌorada narau awa 
wou, mana gare na hutai naꞌo ꞌa haꞌiwai. Raru aiꞌa toꞌo gare mau i urao anasi ma 
maeꞌa baania. 30 ꞌAriwou mana gare na hutai muri ꞌa waina roꞌu i naosi. Raru aiꞌa 
toꞌo gare mau ma maeꞌa roꞌu baaniai uraosi. 31 ꞌAriwou mana orunai doꞌoradaau 
ꞌa waina roꞌu. Raru aiꞌa toꞌo gare roꞌu mau ma maeꞌa roꞌu baaniai uraosi. ꞌA oꞌasi 
moeꞌa naraugu buna mae hakoi biu haꞌidoꞌoradasi haꞌi aiꞌa toꞌo gare beiai uraosi. 
32 Naꞌi muri mana uraosi ꞌa mae roꞌu. 33 Hoita, naꞌi ꞌoha na ꞌiraaui biu haꞌidoꞌoradasi 
rau waina hako oꞌasi uraosi, ꞌiatei ꞌiniraau nararugui haꞌiwai uraosi naꞌi ꞌoha na ꞌia 
God ꞌaigui haꞌa-surutaꞌeraau ahoꞌi baaniai mae?”

34 Mia Jisas ꞌa aramiraau oꞌani, “Naꞌi marewanani na mwane mana urao ra 
matai haꞌiwai. 35 Mei tanaraaui nei nara arari ꞌanai surutaꞌe ahoꞌi baaniai mae 
ꞌanai awa naꞌi marewana nai boi taꞌoha, ra bwaꞌi haꞌiwai 36 mara bwaꞌi maeꞌa 
roꞌu. ꞌInia ꞌiraau rai ꞌonaairaaui enjel nara bwaꞌi mae. ꞌIraau raꞌi garena God, 
ꞌinia ꞌia God a haꞌa-surutaꞌeraau baaniai mae. 37 ꞌIa Moses ꞌa haꞌataꞌinia goro moi 
huraꞌa tanagaau dona sae ꞌai surutaꞌe ahoꞌi baaniai mae. Naꞌi dora nara maaniai 
gere hasiꞌei na ngarungaru ani, ꞌia Moses ꞌa ꞌunua do ꞌia Araha God ꞌe God ana 
Ebraham, Aisak, mea Jekop. † 38 Mana God naasi, aiꞌa God adaaui nei ra mae, me ꞌe 

20:42-43 Psalm 110:1 

God adaaui nei ra tahi. Naasi ꞌa haꞌataꞌinia doni waira orusi rau tahi mau, reiꞌuaa 
narau bwane mae. ꞌInia naꞌi beia God, na mwane inoni ra tahi.”

39 Ma taraꞌi Haꞌausuri ꞌanai Ringe anaꞌia Moses raugu oꞌani, “Haꞌausuri, ꞌo 
heiarami goro haꞌatai!” 40 Ma aiꞌa ta taꞌi nei ꞌiniraauꞌa roꞌu naigui raba haua 
roꞌu ta taꞌi heisongaꞌi.

Heisongaꞌi ꞌIniai Haꞌatahi 
(Matiu 22:41-46; Mak 12:35-37)

41 Mia Jisas ꞌa oꞌani ꞌiniraau, “ꞌIniai ꞌuaana naragu ꞌunua ꞌinia do ni 
Haꞌatahi ꞌe warowarona moia Deved? 42  Naꞌi buka Psalm ꞌia Deved ꞌa ꞌunu 
haꞌarangasia huraꞌa oꞌani,

‘ꞌIa Araha God a haꞌatee tanaai Araha agua oꞌani:
ꞌOi heinagu naꞌi aba odogu
ꞌanai heimarungi beiau,

 43 tari ꞌoha wai nugaraaui maerongamu
naꞌi bahainai heimarungi amua.’ †

44 Naꞌi ꞌoha na ꞌia Deved ꞌa ꞌunua do ꞌia Haꞌatahi ꞌe Araha ana, ꞌa haꞌataꞌinia 
do ꞌia Araha aiꞌa doꞌe warowarona moi, maꞌata ꞌiia Araha roꞌu ana.”

Haꞌabasu ꞌIniai Barongadi  
 Saemaua Adaaꞌi Jiu 

(Matiu 23:1-36; Mak 12:38-40; Luk 11:37-54)
45 Naꞌi ꞌoha na ꞌiraaui inoni rau bahurongo, ꞌia Jisas ꞌa oꞌani ꞌiniraaui 

rongoiusuri anaꞌi, 46 “Moi hehere goro ꞌiniraaui Haꞌausuri ꞌanai Ringe anaꞌia 
Moses. ꞌA goro adaau hano hairiu naꞌi maketi beiꞌi toꞌoni ororiu adaaꞌi do 
neina ꞌiraaui inoni rai ꞌome ꞌirararaau marai haꞌahouraau. Naꞌi ꞌoha narau 
siri suriꞌi ruma ni haꞌarahesi, mei suriꞌi ngau goni nara haaꞌi, rau ꞌirisia dorai 
heinagu moeꞌa suriꞌi dora ororiu. 47 Rau matai haꞌa-bweubweuꞌaraaui nao 
ꞌiniꞌi ruma adaaꞌi mana mareho narau toꞌoraꞌi. Mana ꞌoha rai haꞌarahesi, rau 
pwariꞌi haꞌamaesiraaui inoni ꞌanai haaꞌi rihungaꞌi tewa. Moi ꞌiraraa do na 
haꞌa-mamaꞌai, ꞌia God ꞌai haꞌarahaa roꞌu wou tanaraau.”

Jisas ꞌA Haꞌatee Haꞌataꞌetaꞌeai  
 Nao Na Pohara 
(Mak 12:41-44)

21  1 Naꞌi ꞌoha na ꞌia Jisas ꞌa awa mau naꞌi Ruma Maea ana God, ꞌa wana 
araꞌa ma ꞌomesiꞌi sae totoꞌora nara ꞌariwou nuga haꞌa naꞌi bakosi ni 

wawate. 2  Naasi ma ꞌomesia roꞌu i nao pohara na ꞌariwou gaasia dioi rua 
gere korai haꞌa. 3 Mia Jisas ꞌagu haꞌatee oꞌani, “ꞌInau wai ꞌunua haꞌa-momori 
tanaꞌamou, na naosi ꞌa nuga haꞌa diꞌuraau hakoi mwane sae ꞌisi. 4 ꞌIraaui 
mwane sae ꞌisi rau hisu moi ꞌiniꞌi taha nara madara suriꞌi totoꞌora adaaꞌi. 
Mana uraosi, ꞌoha na wateai haꞌa ana, ꞌagu aiꞌa toꞌoraaꞌa roꞌu tanei.”

St. Luk 20 ,  21

The New Testament in Arosi of Solomon Islands, 1st ed. ©2004, Wycliffe Bible Translators, Inc.



181

Jisas ꞌA ꞌUnua Huraꞌa  
 Do Na Ruma Maea Ana God Rai Kaia 

(Matiu 24:1-2; Mak 13:1-2)
5 Miraau taraꞌi rongoiusuri rau hadangaꞌiniai ꞌome goro na haai Ruma 

Maea, mana hau ꞌome goro ra tagorahia ꞌiniꞌi ma ꞌiniꞌi mwane mareho ꞌome 
goro na ꞌiraaui noni ra wateꞌi ꞌanai haꞌaraunia ꞌiniꞌi. 6 Mia Jisas ꞌa oꞌani, “Mou 
ꞌomesiꞌi mwane mareho ꞌisi? ꞌE ꞌoha nai boi mau na bwaꞌi ta taꞌi hau ꞌiniꞌi hau 
ꞌisi naraigui awa suriꞌi dora nara heinagu suriꞌi. Na mwane hau ꞌisi rai gaasiꞌi 
dio.”

Haꞌabasu ꞌIniꞌi Maho Taꞌaꞌi Narai Siri Mai 
(Matiu 24:3-21; Mak 13:3-19)

7 Miraau haꞌatee oꞌani ꞌinia, “Araha, naꞌi ꞌoha heꞌua narai toꞌo i mareho ꞌisi? 
ꞌE haꞌara heꞌua namei reꞌia nameigu ꞌiraraa ꞌinia do ꞌa tariꞌa i madoraa ꞌana?”

8  Mia Jisas ꞌagu aramiraau oꞌani, “Moi ꞌomeꞌome goro, ra gasigu 
haꞌatehaꞌamou taraꞌi sae. ꞌAi ragoi nei narai boi heitarohaꞌi naꞌi atagu narai 
oꞌani, ‘ꞌIiaꞌa ninauni. Ni haꞌahakonai dangi naaniꞌa.’ ꞌOha nai oꞌasi, moi abui 
araisuriraau. 9 Moi abui mamaaꞌu naꞌi ꞌoha namoi rongoꞌi tarohani heiꞌoi 
maꞌua taroha ꞌiniai marau nara heiꞌoi haariraau. Reiꞌuaa narai toꞌo i mareho 
oꞌasi, maꞌata aiꞌa do na haꞌahakonai dangi naasiꞌa.” 10 Ma oꞌani ꞌiniraau, 
“ꞌIraaui sae naꞌi taꞌi kantri rai ꞌari ꞌanai heingahui beiꞌi sae naꞌi nata kantri. 
11 Raꞌi nunu raha mana mwane riunga taꞌaꞌi rai toꞌo suriꞌi taraꞌi dora, ma 
taraꞌi dora na inoni rai mae ꞌiniai hioro. Mwane mareho haꞌamamaaꞌu mana 
mwane mareho haꞌabuꞌoahu rai toꞌo naꞌi ahoasara.

12  “Maꞌata naꞌi naꞌo maraigui toꞌo i mareho ꞌisi, rai dauꞌamou ꞌanai nora 
taꞌaiꞌamou. Rai ꞌiꞌiꞌamou suriꞌi ruma ni haꞌarahesi marai gaasiꞌamou siri naꞌi 
rumanihoꞌo. ꞌIniai hinihiniau amoou, rai waiꞌamou tanaraaui Primia mana 
Mwaeraha ꞌanai hiiriꞌamou. 13 Ma naasi madoraa goro ꞌanai tarohaꞌinia 
huraꞌa i Taroha Goro tanaraau. 14 Naꞌi naꞌo maraigui hiiriꞌamou, ꞌai abui 
taꞌaabemoou ꞌiniai taha moi ꞌunua ꞌanai taatahi bwarasiꞌamou. 15 ꞌInia 
ꞌinau nawai haaꞌi tanaꞌamoui heiarami nara madoma na ꞌa bwaꞌi ta taꞌi nei 
ꞌiniraaui maerongamooꞌi naigu ura bwarasiꞌi maꞌua toheꞌi. 16 Aiꞌa do ꞌiraau 
moi narai here haꞌa-taꞌaiꞌamou, me ni ama mana ina mana doꞌoramooꞌi, 
miraaui sae amooꞌi, maꞌua geresae amooꞌi moi, narai usuhaꞌiniꞌamou 
tanaraaui maerongamoou. Miraaui naꞌotara rai ngahu haꞌamaesiꞌi taraꞌi nei 
ꞌiniꞌamou. 17 Na mwane inoni rai ꞌutaiꞌamou, suria ꞌiꞌamou raꞌi rongoiusuri 
aguꞌi. 18  Maꞌata ꞌa bwaꞌi do ta taꞌi warihu suriꞌi bwaumooꞌi nai aiꞌaa haꞌatai. 
19 ꞌOnaa namoi ura baabau, moi daua namooui huunai tahi.

20 “Naꞌi ꞌoha namoi ꞌomesia doꞌiraaui sae heheiꞌoi rai ura garigariai 
Jerusalem, ꞌa haꞌataꞌinia do naasiꞌa i ꞌoha narai here haꞌataꞌaiai ꞌomaasi. 
21 Naꞌi ꞌohasi, ꞌiꞌamou inoni namou awa naꞌi Provensi Jiudea moi hora taꞌeha 
suriꞌi hungahunga ꞌanai bainihu. ꞌIꞌamoui nei namou awa naꞌi Jerusalem moi 
hora huraꞌa baania, miꞌamoui nei namou awa huraꞌa baaniai ꞌomaasi, moi 
abui siriwou. 22  ꞌInia naasi madoraa na ꞌia God ꞌai haꞌa-mamaꞌairaaui inoni 

St. Luk 21

The New Testament in Arosi of Solomon Islands, 1st ed. ©2004, Wycliffe Bible Translators, Inc.



182

naꞌi dorasi, mana mareho na ꞌiraaui rarabea rau usuꞌi rai toꞌo haꞌa-momori. 
23  Haꞌa-arohaiꞌaraau diꞌui urao ra pote mana hasuuriꞌi, ꞌinia ꞌai bwara 
tanaraaui hora. ꞌE kae rongomaataꞌi nai raha diꞌu nai boi hungadaaui inoni 
nai Israel, mana taesuꞌa ana God ꞌai boi hungadaau. 24 Taraꞌi nei rai ngahuiꞌi 
ꞌiniꞌi naihi, taraꞌi nei rai dauraau ꞌanai wairaau ꞌari suriꞌi marau heꞌeteꞌi ꞌanai 
haꞌa-tauꞌaroraau. ꞌIraaui nei nara aiꞌa Jiu rai here haꞌataꞌaiai Jerusalem ꞌaigui 
tari naꞌi haꞌahakonai madoraa adaau.”

Jisas ꞌA ꞌUnua Huraꞌa Doꞌai Ahoꞌi Mai 
(Matiu 24:29-31; Mak 13:24-27)

25 Mia Jisas ꞌa oꞌani roꞌu, “Mwane mareho haꞌamamaaꞌu rai toꞌo naꞌi sina, 
ma naꞌi hura, manaꞌi beiꞌi heeꞌu. Mana mwane inoni hako naꞌi marewana rai 
mamaaꞌusiai aohanai asi mana mwane tabaosi raha maꞌai kakui ahudaaꞌi 
ꞌinia. 26 Na inoni ꞌai sadoiꞌi ꞌoiꞌoimae ꞌini mamaaꞌusia adaaꞌi mareho narai 
boi ꞌanai haꞌataꞌaiai marewana. ꞌInia na mwane mareho naꞌi ahoasara rai 
ꞌihaꞌiha. 27 Miraaui inoni raigui ꞌomesiau i Garei Inoni naꞌi ꞌoha nawai ahoꞌi 
mai naꞌi rorodo beiai mena mana raraha na wetewete. 28  Naꞌi ꞌoha narai 
taraawaꞌa toꞌo i mareho ꞌisi, moi ura arasi mamoi wana araꞌa! ꞌInia na 
Haꞌatahi amoou ꞌa gaarangiꞌa.”

Haꞌausuringaꞌi Baaniai Hasiꞌei  
 Nara ꞌUnua ꞌIniai Fig 

(Matiu 24:32-35; Mak 13:28-31)
29 Mia Jisas ꞌagu hauai haꞌatee heihaꞌauu tanaraau oꞌani, “Moisu ꞌadomaꞌi 

surisuriai hasiꞌei nara ꞌunua ꞌiniai fig, maꞌua taraani hasiꞌei moi. 30 Naꞌi ꞌoha 
namou ꞌomesia dora asuru, mou ꞌiraraa do madoraa raorao ꞌa gaarangiꞌa. 
31 ꞌA oꞌasi roꞌu, naꞌi ꞌoha namoi ꞌomesiꞌi mareho haꞌamamaaꞌu oꞌasi, ꞌa 
haꞌataꞌinia do na madoraa na ꞌia God ꞌai marungiraaui inoni ꞌa gaarangi. 
32  ꞌInau wai ꞌunua haꞌa-momori tanaꞌamou, maho ꞌisi rai toꞌo, miraaui sae 
nara awa naꞌi madoraani ra bwaꞌi mae mau. 33 I ahoasara mana ano rarui 
anoro mana haꞌatee aguꞌi rai awa tarau.”

Jisas ꞌA Haꞌabasuraaui Rongoiusuri Anaꞌi  
 ꞌAnai Haꞌaagau

34 “Moi herehere goro. Moi abui gono raha ꞌiniai wai ni bweu namoi here 
ꞌome toꞌobweubweuꞌa ꞌinia. Mamoi abui ꞌadoꞌado raha ꞌiniꞌi mareho namou 
ꞌirisiꞌi ꞌanai tahitahi amoou naꞌi marewanani. ꞌOnaa moi oꞌasi, moi ꞌasuꞌa 
ꞌiniai boi ahoꞌi agua. ꞌAi ꞌonaai mwamwaa na ꞌasuꞌa ꞌiniai huna na toꞌo 
naꞌiei. 35 ꞌInia na boi nawai haa, ꞌai haꞌa-ꞌasuꞌaraau hakoi mwane inoni nai 
marewanani. 36 Moi ꞌomeꞌome goro mamoi haꞌarahesi tarau neina moi matai 
tahi dadaraꞌa suriꞌi mareho haꞌamamaaꞌu abe narai toꞌo, ma roꞌu do naꞌi ꞌoha 
namoi ura gaarangiau naꞌi maagu, ꞌinau i Garei Inoni, wai waꞌewaꞌe ꞌiniꞌo.”

37 Suriꞌi dangi ꞌia Jisas ꞌa ha-haꞌausuri raaui noni naꞌi Ruma Maea ana God, 
ma suꞌurahi mai ma taꞌeha ꞌanai mauru naꞌi hungahungai ꞌOliv. 38  ꞌAdo dangi 

naꞌi hahoꞌoa taꞌaa, ꞌirai inoni ra goni wou naꞌi Ruma Maea ꞌanai bahurongoꞌi 
taha na ꞌia Jisas ꞌa maaniꞌi.

Jiudas ꞌA ꞌAdomaꞌi Aratara ꞌAnai Watea  
 Jisas Tanaraaui Naꞌohadaaꞌi Piriisi 

(Matiu 26:1-5; Mak 14:1-2; Jon 11:45-53)

22  1 Mana Rongo ꞌiniai Bredi nara aiꞌa doraria ꞌiniai draebam nara ꞌunua 
roꞌu ꞌiniai Rongo ni Roho Aharau ꞌa raumwadu. 2  Miraaui Naꞌohadaaꞌi 

Piriisi mana Haꞌausuri ꞌanai Ringe anaꞌia Moses, rau bonasia siba ꞌinia ta 
here na bwaꞌi sae rago nai ꞌiraraa narai haꞌamaesia ꞌinia Jisas. Rau ꞌirisia 
oꞌasi, suria rau magugu do ꞌa gasigu toꞌo ta haꞌagogoru naꞌi ꞌoha narai daua.

3 Naasi mia Saetan ꞌa tauꞌaro naꞌi ꞌadomaꞌina Jiudas Iskariot, ꞌe taꞌi 
ꞌiniraaui taꞌi tangahuru mana rua Haꞌataari anaꞌia Jisas. 4 ꞌIa Jiudas ꞌa taha 
beiraaui Naꞌohadaaꞌi Piriisi miraaui naꞌohadaaui heheiꞌoi narau ꞌomesuriai 
Ruma Maea ana God ꞌanai haꞌaradorado beiraau ꞌiniai here nai haua narai 
daua ꞌinia Jisas. 5 Miraau waꞌewaꞌe diꞌu naꞌi ꞌoha narau rongoa doꞌia Jiudas 
ꞌai ꞌaꞌauhiraau, marau ꞌadomaꞌi aratara ꞌanai horia. 6 Mia ꞌa ꞌadomaꞌi aratara 
beiraau, magu sibasiba madoraa goro ꞌanai usuhaꞌinia Jisas tanaraau, naꞌi 
ꞌoha na ꞌiraaui inoni ra bwaꞌi awa.

Haꞌaagau ꞌAnai Haꞌatoꞌoai Roho Aharau 
(Matiu 26:17-25; Mak 14:12-21; Jon 13:21-30)

7 Naꞌi ꞌohasi, ꞌa tari mai madoraa ꞌanai haꞌatoꞌoai Rongo ꞌiniꞌi Bredi nara 
aiꞌa dorariꞌi ꞌiniꞌi draebam. Ma naꞌi dangisi ra ngahuiꞌi taraꞌi garei siip ꞌanai 
ꞌadomaꞌi ahoꞌisiai Roho Aharau. 8  Mia Jisas ꞌa ꞌunua mai Pita mia Jon ma 
oꞌani ꞌinirarua, “Muru ꞌari mamurui haꞌaagau tanagaau ꞌanai ngauai Rongo 
ni Roho Aharau.”

9 Miraru songaꞌinia oꞌani, “Naꞌi hei naꞌo ꞌirisia do miri haꞌaagauhia iei?”
10 Mia oꞌani ꞌinirarua, “Naꞌi ꞌoha namurui siriwou naꞌi Jerusalem, ꞌe sae na 

suruꞌiai bei wai nai heisadoi beiꞌamurua. Murui suria, ma murui siri suria 
naꞌi ruma nai siri naꞌiei. 11 Naꞌi ꞌoha namurui siriwou, murui songaꞌiniai sae 
na toꞌoraai rumasi. Murui oꞌani, ‘I Haꞌausuri ameeu ꞌa raba ꞌiraraa, na hei 
ahii nai matai ngau iei beiraaui rongoiusuri anaꞌi ꞌanai ꞌadomaꞌi ahoꞌisiai 
Roho Aharau?’ 12  ꞌIa moꞌosi ꞌaigui waiꞌamurua taꞌeha ꞌanai haꞌataꞌinia 
tanaꞌamuruai kae ahii nara bwane haꞌa-aratara haꞌagorohia. Naꞌi ꞌisi namurui 
haꞌaagauhiꞌi ei mwane mareho.” 13 Naꞌi ꞌoha raru ꞌariwou, raru ꞌomesia do 
na mwane mareho ra toꞌo ꞌonaai bwane ꞌunua ana Jisas tanararua. Mararu 
haꞌaagauai ngaugoni ꞌanai ꞌadomaꞌi ahoꞌisiai Roho Aharau naꞌi rumasi.

Ngau ꞌAnai ꞌAdomaꞌi Ahoꞌisiai  
 Roho Aharau 

(Matiu 26:26-30; Mak 14:22-26; 1 Korin 11:23-25)
14 Naꞌi ꞌoha na tari mai madoraa ꞌanai ngau, ꞌia Jisas mana rongoiusuri 

anaꞌi rau heinagu auru haꞌaagau ꞌanai ngau. 15 Mia Jisas ꞌagu haꞌatee oꞌani 

ꞌiniraau, “ꞌA oreaꞌa mai ꞌadomaꞌi raorao agua dowai ngau beiꞌamou ꞌanai 
haꞌatoꞌoai Roho Aharau mawaigu rongomaataꞌi. 16 ꞌInia wai ꞌunua tanaꞌamou, 
ꞌa bwaꞌi taꞌoha roꞌu na waigui awa ꞌanai ngaa i Roho Aharausi beiꞌamou, tari 
ꞌoha na huunai ꞌadoꞌado ꞌana ꞌai toꞌo haꞌa-momori naꞌi hourana ana God.”

17 Mia Jisas ꞌa dauai panikeni waen. Naꞌi ꞌoha na haꞌatee haꞌagorohia God ꞌinia 
ꞌa oꞌani, “Moi daua mamoi gono hasuraꞌi ꞌinia. 18  Wai ꞌunua tanaꞌamou, ꞌa bwaꞌi 
taꞌoha roꞌu nawai gonohiai waen, ꞌai tari ꞌoha nai boi heimarungi ana God.”

19 Naasi ma dauai huai bredi, ma haꞌatee haꞌagorohia God ꞌinia. ꞌA uubia 
ma haua tanaraaui rongoiusuri anaꞌi, ꞌa oꞌani, “Naani abegu nawai watea 
ꞌiniꞌamou, moi haua oꞌani ꞌanai ꞌadomaꞌi ahoꞌisiau.” 20 Ma oꞌasi roꞌu naꞌi 
murinai ngau. ꞌA dauai panikeni waen ma oꞌani, “Ni waen naani ꞌe duruduru 
haoru ana God nawai haꞌa-ꞌoꞌoria ꞌiniai ꞌabugu nai ahe ꞌanai haꞌatahiꞌamou. 
21 Ma moisui ꞌome, ꞌe taꞌi abe na ngau goni beigaau ꞌini nai usuhaꞌiniau 
tanaraaui maerongagu. 22  ꞌInau i Garei Inoni wai mae ꞌonaai ꞌirisia ana God, 
maꞌata ꞌa haꞌarohaia diꞌu a moꞌosi nai usuhaꞌiniau!”

23  Miraau na rongoiusuri raugu heisosongaꞌi hairiu ꞌinia tei ꞌiniraau nai 
hauai heresi.

Tei Nai Ororiu
24 Maꞌe heitohetohe na toꞌo roꞌu naꞌi ahoaadaaui rongoiusuri ꞌinia tei nai 

ororiu ꞌiniraau. 25 Mia Jisas ꞌa haꞌatee oꞌani ꞌiniraau, “ꞌIraaui mwaeraha ꞌanai 
marewanani, ni heimarungi nara haa ꞌa bwara tanaraaui inoni. Ma reiꞌuaa 
na towaꞌi oꞌasi, miraau rau ꞌunua do rau ꞌaꞌauhiraaui inoni. 26 Mei beiꞌamou ꞌa 
gaꞌi bwaꞌi oꞌasi. ꞌIatei na ororiu ꞌiniꞌamou, naasi nai haꞌi sae haraaria, mia tei 
na naꞌotara ꞌiniꞌamou ꞌai haꞌi sae tatauꞌaro tanaꞌamou. 27 Naꞌi ꞌadoꞌadomoou, 
ꞌia tei na ororiu diꞌu? ꞌIa moꞌo na heinagu ꞌanai ngau moi, maꞌua ꞌia moꞌo 
na haꞌaagau mahoingau tanaa? Mou ꞌadomaꞌinia doꞌia moꞌo na heinagu moi 
ꞌanai ngau, nita? Me ꞌinau ꞌau awa beiꞌamou ꞌonaai inoni tatauꞌaro.

28  “ꞌIꞌamou bwane ura wetewete beiau suriꞌi madoraa bwara nau siri suriꞌi. 
29 ꞌIa Amagu ꞌa haua tanaaui mena ꞌanai heimarungi, ma naasi ꞌinau wai 
haua roꞌu oꞌasi tanaꞌamou. 30 Neina ꞌiꞌamou moi heinagu ꞌanai ngau mana 
gono naꞌi dora ngaungau naꞌi dora ni heimarungi agua, mamoi heinagu suriꞌi 
dora ni mwaeraha ꞌanai marungiraaui taꞌi tangahuru mana rua burungai 
inoni nai Israel.”

Jisas ꞌA ꞌUnua Do ꞌIa Pita ꞌAi Tohea 
(Matiu 26:31-35; Mak 14:27-31; Jon 13:36-38)

31 Mia Jisas ꞌa oꞌani ꞌinia Saemon Pita, “Saemon, Saemon, ꞌoisui rongo! 
ꞌIa Saetan ꞌa haꞌangonia God ꞌanai ohongiꞌamou ꞌanai ꞌiraraa tei ꞌiniꞌamou 
na wetewete i hinihinina. 32  Maꞌata Saemon, ꞌau bwane haꞌarahesi doni 
hinihinimu ꞌa bwaꞌi aiꞌaa haꞌatai. Ma naꞌi ꞌoha naꞌoi rihotaꞌi ahoꞌi mai tanaau, 
ꞌoi haꞌa-ꞌoꞌoriraaui doꞌoramuꞌi ꞌini marai wetewete roꞌu suriꞌi hinihinidaaꞌi.”

33 Mia Pita ꞌa haꞌatee oꞌani, “Araha, ꞌinau ꞌau haꞌaagau ꞌanai ꞌari beiꞌo naꞌi 
rumanihoꞌo, ma ꞌanai mae beiꞌo.”

22:37 Aisaea 53:12 

34 Mia Jisas ꞌa oꞌani ꞌinia, “Wai ꞌunua tanaꞌo Pita, na kua ꞌa bwaꞌi tataraoke 
mau naꞌi waꞌaria, miꞌoe ꞌoi bwane tohe haꞌa-oru doꞌo aiꞌa ꞌiraraau.”

Jisas ꞌA ꞌUnua Tanaraau ꞌAnai Haꞌaagau
35 Mia Jisas ꞌa songaꞌiniraaui rongoiusuri oꞌani, “ꞌA ꞌua? Naꞌi ꞌoha nau 

haꞌataariꞌamou huraꞌa ani nau ꞌunua domoi abui waiwai anga mana pwaosi 
mana sandol, raꞌi mareho heꞌua namou toho ꞌiniꞌi?”

Miraau oꞌani, “Aiꞌa ta mareho namei toho ꞌinia.”
36 Magu oꞌani ꞌiniraau, “Me naꞌi ꞌohani ꞌiatei na toꞌo pwaosi ꞌai waa, ma 

ꞌonaa ꞌo toꞌo anga maꞌoi waa roꞌu, ꞌonaa ꞌiatei na aiꞌa toꞌo naihi ni heiꞌoi, ꞌai 
raongaꞌiniai toꞌoni ana mai horia tana naihi. 37 ꞌInia wai ꞌunua tanaꞌamou: ꞌAi 
toꞌo haꞌa-momori mareho nara usua ꞌiniau naꞌi Usu-usu Maea na oꞌani, ‘ꞌIia 
ra ꞌunugonia beiraaui inoni heheretaꞌaꞌi.’ † Haꞌamomori, ni mwane mareho na 
Usu-usu Maea na ꞌunuꞌi ꞌiniau, rai toꞌo haꞌa-momori.”

38  Miraaui rongoiusuri rau oꞌani ꞌinia, “ꞌOme Araha, ꞌe rua naihi ni heiꞌoi 
naani.”

Mia Jisas ꞌa oꞌani, “ꞌIo, ꞌa goroꞌa!”

Jisas ꞌA Haꞌarahesi Naꞌi Hungahungai ꞌOliv 
(Matiu 26:36-46; Mak 14:32-42)

39 Mia Jisas ꞌa huraꞌa baaniai ꞌomaa ma taꞌeha i hungahungai ꞌOliv ꞌonaai 
bwane hahaa ana. Mana rongoiusuri anaꞌi ꞌiraau roꞌu beia. 40 Mia Jisas ꞌagu 
oꞌani ꞌiniraaui rongoiusuri anaꞌi, “Moi haꞌarahesi neina moi abui ahoda naꞌi 
ꞌoha moi siri naꞌi heiohongi.”

41 Ma gere hano beiraꞌi baaniraau. ꞌA topiruru auru ma haꞌarahesi oꞌani, 42 “Ama, 
ꞌonaa ꞌai suriai heiꞌirisimu, maꞌoi abui wateau ꞌanai siri naꞌi rongomaataꞌini. Me 
ꞌai abu ꞌonaai ꞌirisia agua, maꞌata ꞌai suriai heiꞌirisimu.” 43 Maꞌe enjel na diomai 
baaniai aro na haꞌamaranga tanaa ꞌanai haꞌa-wetewetea. 44 Beiai ahutotou raha 
naꞌi tahingana, ꞌa haꞌarahesi wetewete roꞌu wou, mana madaꞌa na haua ꞌa ꞌonaai 
ꞌabu na udu dio naꞌi ano. 45 ꞌA surutaꞌe araꞌa ꞌoha na haꞌarahesi hako, ma ꞌari ahoꞌi 
wou beiraaui rongoiusuri anaꞌi. Ma sadoia dorau mauru hako, suria rau rahe ꞌini 
ahutotou raha adaau. 46 Mia Jisas ꞌa oꞌani ꞌiniraau, “ꞌA ꞌua namou mauru ꞌinia? Moi 
surutaꞌe mamoi haꞌarahesi, neina moi abui ahoda naꞌi ꞌoha moi siri naꞌi heiohongi.”

Ra Boi ꞌAnai Daua Jisas 
(Matiu 26:47-56; Mak 14:43-50; Jon 18:3-11)

47 Naꞌi ꞌoha na ha-hadahada mau, ma atahaꞌa mai kae ruruhai inoni. ꞌIa 
Jiudas ꞌe taꞌi ꞌiniraaui Haꞌataari anaꞌia Jisas na naꞌotaradaau. Mia Jiudas ꞌa 
ꞌariwou odo-odo beia Jisas ꞌanai ngoonia. 48  Mia Jisas ꞌa oꞌani ꞌinia, “Jiudas, 
naia naasi here naꞌoi haa ꞌanai haꞌahaingahu ꞌiniau, ꞌinau i Garei Inoni?”

49 Naꞌi ꞌoha na ꞌiraaui rongoiusuri nara awa ꞌisi rau ꞌome ꞌiraraai taha nai 
toꞌo, rau oꞌani ꞌinia Jisas, “ꞌA ꞌua Araha, mei haaꞌi naihi?” 50 Maꞌe taꞌi ꞌiniraau 

na rahiai naihi ana ma taba taahiai karinga odonai sae tatauꞌaro anai 
Naꞌohadaaui Piriisi.

51 Mia Jisas ꞌa haꞌatee oꞌani, “Abuꞌa!” Ma dau wou naꞌi karinganai inoni 
tatauꞌarosi ma haꞌagorohia ahoꞌi. 52  Mia Jisas ꞌa oꞌani ꞌiniraaui Naꞌohadaaꞌi 
Piriisi miraaui sae heheiꞌoi nara ꞌomesuriai Ruma Maea ana God, miraaui 
hakoi saemaua narau boi ꞌana Jisas, “ꞌA ꞌua? Mou ꞌadomaꞌinia do ꞌinau ꞌe sae 
hehere taꞌaa namou boi ꞌinia beiꞌi naihi mana hasiꞌei ꞌanai heingahu ꞌanai 
dauau? 53 ꞌAdo dangi ꞌau awa beiꞌamou naꞌi Ruma Maea ana God mamou aiꞌa 
raba dauau. Maꞌata naani ꞌoha na mena anai adaro ꞌa marungiꞌamou. Moi 
hauai taha namou ꞌadomaꞌinia.”

Pita ꞌA Tohe Haꞌa-oru Do Aiꞌa ꞌIraraa Jisas 
(Matiu 26:57-58, 69-75; Mak 14:53-54, 66-72; Jon 18:12-18, 25-27)

54 Miraau na heheiꞌoi rau daua Jisas mara waia ꞌari naꞌi ruma anai 
Naꞌohadaaui Piriisi. Mia Pita ꞌa susuriraau haꞌatau moi. 55 Naꞌi ꞌoha narau 
taha wou, ꞌe ꞌeu ni waariꞌu nara togaa naꞌi ꞌubutanai dora aꞌora huraꞌa i 
abau ꞌomaa anai rumasi. Miraau heinagu totoa ꞌanai waariꞌu, mia Pita roꞌu 
beiraau. 56 Maꞌe gere urao na tatauꞌaro naꞌisi ꞌa ꞌome ꞌiraraa Pita ma wana 
wetewete ꞌinia. ꞌA oꞌani, “ꞌIa moꞌoni ꞌau reꞌia roꞌu beia Jisas.”

57 Mia Pita ꞌa tohea, ꞌa oꞌani, “Gere urao, ꞌinau aiꞌa ꞌiraraa moꞌosi.”
58  Aiꞌa orea mau maꞌe taꞌi abe ꞌiniraau na ꞌome ꞌiraraa roꞌu, ꞌa oꞌani ꞌinia, 

“Iꞌoe ꞌe taꞌi ꞌiniraau roꞌu i rongoiusuri anaꞌi.”
Mia Pita ꞌa oꞌani ꞌinia, “ꞌEi mwane, ꞌinau ꞌau aiꞌa.”
59 ꞌA gaꞌi ꞌonaai taꞌi ꞌaoa roꞌu moi naꞌi muri maꞌe taꞌi nei ꞌiniraau na haꞌatee 

wetewete oꞌani roꞌu ꞌinia, “Haꞌamomori diꞌu, ꞌia moꞌoni ꞌe taꞌi roꞌu ꞌiniraau, 
ꞌinia ꞌiaani ꞌe ai Galili.”

60 Mia Pita ꞌa haꞌatee oꞌani, “Aiꞌa haꞌa-momori moeꞌa i maho na ꞌo ꞌunuasi.” 
Naꞌi ꞌoha na ha-hadahada mau, na kua ꞌa tataraoke. 61 Mia Jisas ꞌa rihotaꞌi ma 
wana wetewete ꞌinia Pita. Mia Pita ꞌagu ꞌadomaꞌi ahoꞌisiai maho na ꞌia Jisas 
ꞌa ꞌunua tanaa na oꞌani, “ꞌA bwaꞌi tataraoke mau i kua naꞌi waꞌaria, miꞌoe ꞌoi 
bwane tohe haꞌa-oru doꞌo aiꞌa ꞌiraraau.” 62  Maagu huraꞌa naꞌi maanai bara 
anai rumasi ma ruꞌuhiai angi.

Jisas Ra Haikou ꞌInia
63 Miraaui nei narau awa beia Jisas ꞌanai ꞌomesuria, ra haikou ꞌinia. Ra 

hidaria mara rubuꞌia ꞌiniꞌi rimadaaꞌi. 64 Rau hiri haꞌabwarasiai maana ꞌiniai 
bwana marau hidaria maragu oꞌani ꞌinia, “ꞌOi ꞌunua ꞌiatei na ngahuiꞌo! ꞌInia 
iꞌoe ꞌe rarabea, nita?” 65 Miraau ꞌunuꞌi roꞌu i mwane mareho taꞌaꞌi ꞌana Jisas 
ꞌanai here haꞌataꞌaia.

Jisas Ra Waia ꞌAri Tanaraaui Kansol 
(Matiu 26:59-66; Mak 14:55-64; Jon 18:19-24)

66 Naꞌi hahoꞌoa taꞌaa, ꞌiraaui saemaua beiraaui Haꞌausuri ꞌanai Ringe anaꞌia 
Moses mana Naꞌohadaaꞌi Piriisi rau goni naꞌi taꞌi dora. Naasi ruruha nara 

ꞌunuraau ꞌiniai Kansol. Maragu waia Jisas mai tanaraau. 67 Miraaugu oꞌani 
ꞌinia, “ꞌOi ꞌunua tanaꞌameu: ꞌA ꞌua? Iꞌoe naasi Haꞌatahi?”

Magu aramiraau oꞌani, “Reiꞌuaa nawai ꞌunua tanaꞌamou, mamou bwaꞌi 
hinihini, 68  ma ꞌonaa nawai songaꞌiniꞌamou, mamou bwaꞌi matai aramiau 
roꞌu. 69 Ma naꞌi ꞌohani ma ꞌariꞌa, na Garei Inoni ꞌai heinagu naꞌi dora ororiu 
naꞌi odona God huunai mena.”

70 Miraaugu songaꞌinia roꞌu oꞌani, “ꞌA ꞌua? Iꞌoe naasi garena God?”
Miagu aramiraau oꞌani, “Naia namou ꞌunuaꞌasi.”
71 Naasi maraugu oꞌani ꞌiniraau haariraau, “ꞌA goroꞌa! Gaugu bwaꞌi 

bonasiai sibaniaꞌa roꞌu tanei ꞌanai ꞌunua ta mareho ꞌanai subunia ꞌinia. ꞌInia 
ꞌigaau haarigaau gau rongoaꞌa i ꞌunua ana doꞌiia naasi garena God!”

Jisas Ra Waia ꞌAri Tanaa Paelat 
(Matiu 27:1-2, 11-14; Mak 15:1-5; Jon 18:28-38)

23  1 Miraau hakoi ruruha rau surutaꞌe araꞌa marau waia Jisas ꞌari tanaai 
Primia, ꞌia Paelat, doꞌai hiiria. 2  Miraaugu taraawaꞌa haꞌahunia ꞌiniꞌi 

mareho, rau oꞌani, “ꞌIa moꞌosi meu sadoia doꞌa naꞌotaradaaui inoni ꞌanai ura 
bwarasiai Gaumani anai Rom. Ma ꞌunua roꞌu tanaraau dorai abui hori takisi 
tanaai Mwaeraha, ma ꞌunua doꞌiia naasi mwaeraha mana Haꞌatahi.”

3 Mia Paelat ꞌagu songaꞌinia Jisas oꞌani, “ꞌA ꞌua? Iꞌoe naasi Mwaeraha 
adaaui Jiu?”

Mia Jisas ꞌa aramia oꞌani, “Naia naꞌo ꞌunuasi.”
4 Mia Paelat ꞌa rihotaꞌi ma oꞌani ꞌiniraaui Naꞌohadaaꞌi Piriisi mana ruruha 

nara boi ꞌanai bahurongo, “Aiꞌa ta mareho wai toꞌoana beia moꞌoni na doꞌai 
horosia ꞌinia ta ringe.”

5 Miraaugu haꞌatee wetewete roꞌu araꞌa oꞌani, “ꞌIa moꞌosi ꞌa haꞌa 
awataꞌairaaui inoni suriꞌi mwane dora hako naꞌi Jiudea ꞌiniꞌi haꞌausuringaꞌi 
anaꞌisi. ꞌA taraawaꞌa naꞌi Provensi Galili, nagu buna boi tari ꞌini beigaau.”

Jisas Ra Waia ꞌAri Tanaa Herod
6 Naꞌi ꞌoha na ꞌia Paelat ꞌa rongoa do ꞌa taraawaꞌa naꞌi Galili, ꞌagu 

songaꞌiniraau roꞌu oꞌani, “ꞌA ꞌua? ꞌIa moꞌosi ꞌe ai Galili?” 7 Miraau aramia 
doꞌia Jisas baaniai Galili. Naꞌi ꞌoha na ꞌiraraa oꞌasi doꞌia Jisas ꞌa boi baaniai 
aba na heimarungi ieia Herod, ꞌagu haꞌataaria ꞌari tanaa Herod. Naꞌi 
madoraasi ꞌia Herod ꞌa awa roꞌu ꞌisi naꞌi Jerusalem.

8  ꞌIa Herod ꞌa rongo tarohana Jisas mau mai orea magu kaeni raba ꞌomesia. 
Ma raba ꞌomesia roꞌu ꞌoha na ꞌia Jisas ꞌai hauꞌi taraꞌi haꞌabuꞌoahu. Naasi 
naꞌi ꞌoha na ꞌia Paelat ꞌa haꞌataaria woua Jisas tanaa, ꞌa kaeni waꞌewaꞌe 
diꞌu. 9 ꞌA hauꞌi mwane heisongaꞌi tanaa Jisas, mia Jisas ꞌa aiꞌa raba aramiꞌi. 
10 Miraaui Naꞌohadaaꞌi Piriisi mana Haꞌausuri ꞌanai Ringe anaꞌia Moses, rau 
ura gaarangi marau haꞌahunia wetewete a Jisas ꞌiniꞌi mwane mareho taꞌaꞌi. 
11 Mia Herod miraaui sae heheiꞌoi anaꞌi rau heiheia marau haikou ꞌinia. Rau 
haꞌatoꞌonia Jisas ꞌonaai mwaeraha ꞌiniai toꞌoni tewa ꞌome goro, maraugu 
haꞌataaria ahoꞌi ꞌari tanaa Paelat. 12  Taraawaꞌa mau mai, ꞌia Paelat mia Herod 

23:17 Taraꞌi Baebol bwani ra aiꞌa toꞌoraai tatarani. 

raru haꞌimae hairiu, tari mai naꞌi madoraa nagu toꞌo i marehosi, ma rarugu 
haguhagu goroꞌa.

Jisas Ra Hiiria ꞌAnai Mae 
(Matiu 27:15-26; Mak 15:6-15; Jon 18:39—19:16)

13 Mia Paelat ꞌa ꞌunuraau goni Naꞌohadaaꞌi Piriisi, ꞌiraaui saemaua adaaꞌi 
Jiu miraaui inoni, 14 ma oꞌani ꞌiniraau, “ꞌIꞌamou mou waia mai a moꞌoni 
mamou ꞌunua doꞌa naꞌotaradaaui inoni ꞌanai ura bwarasiai Gaumani anai 
Rom. Hoita, minau ꞌau songaꞌi hegahegaa naꞌi maamoou hako ma aiꞌa ta taꞌi 
maho ꞌiniꞌi mareho namou subunia ꞌiniꞌi nawai toꞌoana beia. 15 ꞌIa Herod 
ma ꞌunua roꞌu do ꞌa aiꞌa toꞌoana ta mareho taritariꞌa beia, tarana naasi na 
haꞌataaria ahoꞌi ꞌinia mai. Aiꞌa ta mareho na ꞌia moꞌoni nai haua na taꞌisada 
doꞌai mae ꞌinia. 16 Tarana naasi wai ꞌunua tanaraaui sae heheiꞌoi marai rohoa, 
mawai haꞌahuraꞌahia dadaraꞌa.” 17 ꞌE ringe na awa do naꞌi ꞌado ꞌoha nara 
haꞌatoꞌoai Rongo ni Roho Aharau, ꞌiraaui inoni rau matai haꞌangonia Paelat 
anai haꞌahuraꞌahia baaniai rumanihoꞌo tanei na ꞌiraau rai rabasia. †

18  Miraau hakoi inoni raugu totoro aratara oꞌani, “Ngahu haꞌamaesia 
moꞌosi! ꞌIa Barabas nameu ꞌirisia doꞌoi haꞌahuraꞌahia baaniai rumanihoꞌo!” 
19 ꞌIa Barabas ꞌe sae ra gaasia naꞌi rumanihoꞌo ꞌiniai taraawaꞌana ana i 
haꞌagogoru naꞌi Jerusalem, ma ꞌini ngahu haꞌamaesiai sae.

20 ꞌIa Paelat ꞌa ꞌunua roꞌu tanaraau doꞌai haꞌahuraꞌahia Jisas. 21 Miraau 
hako rau totoro ahoꞌi tanaa Paelat oꞌani, “Rabu ahitaꞌinia naꞌi dadaahoro! 
Rabu ahitaꞌinia naꞌi dadaahoro!”

22  Mia Paelat ꞌa oꞌani ꞌiniraau, “ꞌIniai ꞌuaana? ꞌE ꞌino heꞌua na haa? ꞌInau 
aiꞌa toꞌoana ta mareho nai haua na taꞌisada doꞌai mae ꞌinia! Wai ꞌunua 
tanaraaui sae heheiꞌoi marai rohoa, mawai haꞌahuraꞌahia dadaraꞌa.” Naasi 
orunai ꞌoha na ꞌia Paelat ꞌa haꞌatee oꞌasi.

23  Miraaugu totoro raha araꞌa roꞌu baaniai naꞌo dorai rabu ahitaꞌinia 
maꞌata Jisas naꞌi dadaahoro. ꞌAriwou naraugu buna haꞌahehoa Paelat. 
24 Naasi ꞌia Paelat ꞌagu ꞌadomaꞌi aratara beiraau. 25 ꞌA haꞌahuraꞌahia Barabas 
ꞌonaai ꞌirisia adaau, ꞌia moꞌo nara gaasia ani naꞌi rumanihoꞌo ꞌiniai heingahu 
ma ꞌiniai haꞌatoꞌoa na haa i haꞌagogoru naꞌi Jerusalem. Ma watea Jisas 
tanaraau ꞌanai haua tanaa i maho narau ꞌirisiasi.

Jisas Ra Rabu Ahitaꞌinia Naꞌi Dadaahoro 
(Matiu 27:32-44; Mak 15:21-32; Jon 19:17-27)

26 Naꞌi ꞌoha na ꞌiraau heheiꞌoi rau waia Jisas, rau ꞌariwou marau heisadoi 
beiai ai Saerin na atana ꞌia Saemon. ꞌAgu boi baaniai dora na gere haꞌatau 
baaniai ꞌomaasi ma riutaha mai roꞌu naꞌi tarasi. ꞌIraau heheiꞌoi rau haꞌa-
ꞌusuꞌusua doꞌai suruꞌiai dadaahoro, mai suria Jisas.

27 ꞌE kae ruruha raha narau surisuria Jisas. Ma naꞌi ruruhasi taraꞌi urao 
nara ahutotou ꞌinia Jisas. Rau ago-ago marau angi hahano. 28  Mia Jisas ꞌa 

rihotaꞌi, ma haꞌatee oꞌani ꞌiniraau, “Mwane urao ni Jerusalem, mou abui 
angisiau. Moi angisiꞌamou haariꞌamou miraaui gare amooꞌi. 29 ꞌInia ꞌe 
madoraa nai boi mau narai oꞌani, ‘Haꞌamwaniraau diꞌu i urao nara ꞌamara, 
mana nei nara aiꞌa toꞌora gare mara aiꞌa matai haꞌasusu gare.’ 30 Naꞌi ꞌohasi 
na inoni hako rai totoro, marai oꞌani ꞌiniꞌi hungahunga mana boꞌoboꞌo, 
‘Moi ahoda auru hunimeeu, mamoi anoiameu!’ 31 Hoita, ꞌonaa narau here 
ꞌoniau, ꞌaigui heꞌua tanaꞌamou? ꞌInia ꞌonaa ni ꞌeu ꞌai noro haꞌataꞌaiai hasiꞌei 
mamarewaꞌa, ꞌai noro haꞌataꞌaia roꞌu wou i hasiꞌei na maria!”

32  Maꞌe rua inoni hehere taꞌaa nara wairarua roꞌu ꞌanai haꞌamaesirarua 
beia Jisas. 33 Naꞌi ꞌoha narau ataha wou naꞌi dora ra ꞌunua ꞌiniai Korai 
Bwau Sae raugu rabu ahitaꞌinia ieia Jisas naꞌi dadaahoro, beiraruai rua 
inoni hehere taꞌaasi. ꞌE taꞌi naꞌi dadaahoro naꞌi odona, mana nata abe naꞌi 
dadaahoro naꞌi mahana. 34 Mia Jisas ꞌa haꞌatee oꞌani, “Ama, ꞌoi ꞌadomaꞌi 
nugasiai maho ra haua tanaauni, ꞌinia rau aiꞌa aidangisiai taha narau haua.”

Miraaui sae heheiꞌoi rau gaasi haꞌara ꞌanai sadoia tei nai toꞌoraꞌi toꞌoni 
anaꞌi. 35 ꞌIraau inoni rau ura maraugu boresuria, miraaui saemaua adaaꞌi Jiu 
rau haikou ꞌinia. Rau oꞌani, “ꞌIia na haꞌatahiꞌi taraꞌi sae heꞌeteꞌi ani. Nugaa 
mai haꞌatahia haaria ꞌonaa ꞌiia naasi Haꞌatahi na ꞌia God na ꞌome sigihia!”

36 Miraaui heheiꞌoi rau haikou roꞌu ꞌinia. Rau haua tanaai waen mahai, 37 marau 
oꞌani ꞌinia, “ꞌOnaa iꞌoe naasi Mwaeraha adaaui Jiu, maꞌoi haꞌatahiꞌo haariꞌo.”

38  Mara usuai usu-usu naꞌi baba ma rau nugaa naꞌi bwaunai dadaahoro. 
Rau usua oꞌani:

NAANI mwaeraha adaaui jiu
39 Maꞌe taꞌi ꞌiniraruai rua inoni hehere taꞌaasi na haꞌatee haꞌataꞌaia Jisas ꞌa 

oꞌani, “ꞌOnaa iꞌoe naasi Haꞌatahi, maꞌoi haꞌatahigaau!”
40 Mana nata abe ꞌa haꞌatee wetewete tanaa moꞌosi, ꞌa oꞌani, “ꞌEi. ꞌO gaꞌi 

haꞌahoua God, ꞌiniai mae amua roꞌu ꞌonaaia moꞌosi! 41 ꞌIgaraa ꞌa arari do 
garai mae, suria ꞌigaraa raꞌi sae heheretaꞌaꞌi. Mia moꞌoni, aiꞌa ta taꞌi mareho 
nai haꞌatariꞌaa.” 42  ꞌA haꞌatee oꞌasi hako magu oꞌani ꞌinia Jisas, “Jisas, ꞌoi 
ꞌadomaꞌiniau naꞌi ꞌoha ꞌoi mwaeraha!”

43 Mia Jisas ꞌa haꞌatee oꞌani ꞌinia, “Wai ꞌunua tanaꞌo, deꞌeni ꞌoi awa beiau 
naꞌi paradaes.”

Jisas ꞌA Mae 
(Matiu 27:45-56; Mak 15:33-41; Jon 19:28-30)

44 Ma naꞌi angi taꞌi tangahuru mana rua naꞌi dangisi, ꞌa kuhi bwarasiai 
kantri hako tari naꞌi angi oru. 45 ꞌInia na sina ꞌa aiꞌa rara. Mana kae bwana 
ubu-ubuꞌa nara rohe bwarasia ꞌiniai dora maea naꞌi Ruma Maea ana God, 
ꞌa maakari heihoa. 46 Mia Jisas ꞌa totoro ꞌini ringe raha oꞌani, “Ama, naꞌi 
rimamu ꞌau nugaai tahingagu!” ꞌA haꞌatee oꞌasi hako magu mae.

47 Naꞌi ꞌoha na naꞌohadaaui heheiꞌoi ꞌa ꞌomesiꞌi mareho ꞌisi, ꞌa haꞌaasaa God 
ma oꞌani, “Haꞌamomori, ꞌia moꞌoni ꞌe inoni odo-odo!”

48  Miraaui inoni nara goni wou naꞌi ꞌisi narau ꞌomesiꞌi taha nara toꞌo naꞌi 
madoraasi, rau hida suriꞌi waiburudaaꞌi ꞌiniai ahutotou, marau ahoꞌi ꞌari suriꞌi 

ruma adaaꞌi. 49 Me ꞌiraau hakoi nei narau heiꞌiraraꞌi goro beia Jisas, goni beiꞌi 
urao narau taꞌi boi beia baaniai Galili, rau ura haꞌatau moi marau ꞌomesiꞌi 
ꞌari taha nara toꞌo naꞌi ꞌohasi.

Josep Ni ꞌArimatea ꞌA Toringia Jisas 
(Matiu 27:57-61; Mak 15:42-47; Jon 19:38-42)

50-51 Maꞌe taꞌi sae na awa naꞌi Kansol na atana ꞌia Josep. ꞌIia ꞌe saeni 
ꞌArimatea, ꞌe ꞌomaa naꞌi Jiudea. ꞌIa Josep ꞌe sae goro ma odo-odo, me ꞌiia 
ꞌa totoriai ꞌoha na ꞌia God ꞌai boi naꞌi marewana ꞌanai marungiraaui inoni. 
Mia Josep ꞌa aiꞌa ꞌadomaꞌi aratara beiraaui Kansol ꞌiniai mareho narau haua 
tanaa Jisas. 52  ꞌIia ꞌa ada beia Paelat ma haꞌangoniai abena Jisas. 53 ꞌA rahia 
dioi abena Jisas, ma hoꞌua ꞌiniai bwana mamaahui. ꞌA aoraa naꞌi wabwa nara 
ꞌeria naꞌi abenai kae hau. Ma naꞌi wabwasi, ꞌa aiꞌa ta sae mau narai toringia 
iei. 54 Ni dangisi ꞌe rimanai dangi. Naasi dangi na ꞌiraaui Jiu ra haꞌaagau 
ꞌanai dangi ni mamaro adaau, ꞌinia ꞌaigui taraawaꞌa naꞌi suꞌurahi.

55 Miraaui urao narau taꞌi boi beia Jisas baaniai Galili, rau suria Josep. 
Rau ꞌomesiai wabwasi, marau ꞌomesiai nuga ra haa ꞌanai abena Jisas naꞌiei. 
56 Maraugu ahoꞌi ꞌari ꞌomaa ꞌanai haꞌaagauꞌi taraꞌi rumu siꞌini goro ꞌanai 
rogaꞌi naꞌi abena Jisas. Ma naꞌi dangi ni mamaro rau mamaro ꞌanai suriai 
taha na Haꞌatora na ꞌunua.

Jisas ꞌA Surutaꞌe Baaniai Mae 
(Matiu 28:1-10; Mak 16:1-8; Jon 20:1-10)

24  1 Naꞌi waꞌaria i dangi sade, ꞌiraaui mwani urao ꞌani rau hoꞌorai ꞌari 
wabwa beiꞌi rumu siꞌini goro narau bwane haꞌaagauhiꞌi. 2  Naꞌi ꞌoha 

narau ataha wou, rau ꞌomesia dona hau nara haꞌabwarasia ꞌiniai maanai 
wabwa ra bwane burusia beiraꞌi. 3 Naꞌi ꞌoha naraugu siri wou, maraugu aiꞌa 
ꞌomesiaꞌai abena Araha Jisas. 4 Ma naꞌi ꞌoha narau waiꞌadoꞌado mau suriai 
marehosi, raugu ꞌasuꞌa maꞌe rua enjel nararu siri suriꞌi toꞌoni mamaahui 
wadowado raru ura naꞌi bobodaau. 5 Naꞌi ꞌohasi, rau mamaaꞌu diꞌu marau 
topiraꞌi ruru marau mwaoro dio aurui ano. Mana enjel raru oꞌani, “ꞌA ꞌua 
namou sibania ꞌinia naꞌi dora ni mae, ꞌia moꞌo na tahiꞌa ahoꞌi? 6 ꞌIia ꞌa aiꞌa 
awa ꞌini. ꞌIia ꞌa surutaꞌe ahoꞌi baaniai mae. Moi ꞌadomaꞌinia ahoꞌi taha na 
maania tanaꞌamou naꞌi ꞌoha na awa beiꞌamou naꞌi Galili. ꞌA ꞌunua do 7 na 
Garei Inoni rai watea tanaraaui inoni ora-oraꞌa ꞌanai rabu ahitaꞌinia naꞌi 
dadaahoro, ma naꞌi orunai dangi murinai mae na haa, ꞌai surutaꞌe ahoꞌi 
baaniai mae.”

8  Naꞌi ꞌohasi, na urao ꞌisi raugu ꞌadomaꞌiniꞌi ahoꞌi haꞌatee ꞌisi. 9 Rau 
ahoꞌi ꞌari baaniai wabwa, ma rau maaniꞌi mwane mareho ꞌisi tanaraaui 
taꞌi tangahuru mana taꞌi Haꞌataari, mei tanaraau roꞌu i haru nei. 10 Mana 
atadaaꞌi urao narau ꞌari heitarohaꞌi tanaraaui Haꞌataari, ꞌia Meri ni Magdala, 
ꞌia Joana, mia Meri inana Jems, ma taraꞌi urao roꞌu. 11 Naꞌi ꞌoha na ꞌiraaui 
Haꞌataari rau rongo, rau aiꞌa hinihiniraau ꞌinia rau ꞌadomaꞌinia doraꞌi 
mamaani toꞌobweubweuꞌa moi. 12  Mia Pita ꞌa surutaꞌe ma ꞌeba ꞌari wabwa. 

Naꞌi ꞌoha na mwaoro ꞌanai wana siri, ꞌa ꞌomesia doni bwana moi nara hoꞌua 
ꞌiniai abena Jisas naragu awa. ꞌOha na ꞌomesia oꞌasi, ꞌa ahoꞌi ꞌari ꞌomaa ma 
waiꞌadoꞌado suriai mareho na toꞌosi.

ꞌIa Jisas ꞌA Haꞌataꞌi Tanararuai Wairarua  
 Nararu ꞌAri ꞌAnai ꞌOmaai Emeas 

(Mak 16:12-13)
13 Mau naꞌi dangisi ꞌe rua rongoiusuri ana Jisas nararu auru ꞌanai ꞌomaai 

Emeas, mana haꞌatau na hauai ꞌomaasi baaniai Jerusalem ꞌa gaꞌi ꞌonaai taꞌi 
tangahuru mana taꞌi kilomita. 14 ꞌOha nararu auru wou, raru maaniꞌi hahano 
i mareho nara toꞌo ꞌisi. 15 Naꞌi ꞌoha nararu ma-mamaani mau, ꞌia Jisas ꞌa 
ꞌariwou gaarangirarua ma hano beirarua. 16 Maꞌata ꞌia God ꞌa haꞌabwaraa 
tanararua ꞌanai ꞌome ꞌiraraa Jisas.

17 Mia songaꞌinirarua oꞌani, “ꞌE taha namuru maania mai suriai tarasi?” 
Miraru ura sua haꞌi ꞌome ahutotouꞌa.

18  Maꞌe taꞌi ꞌinirarua na atana ꞌia Kleopas na oꞌani, “Gasi iꞌoe moi naasi taꞌi 
sae na boi naꞌi Jerusalem naꞌo aiꞌa ꞌiraraꞌi kae mareho nara toꞌo suriꞌi dangi 
nara hakoꞌa ꞌani.”

19 Mia Jisas ꞌa oꞌani, “Mareho heꞌua?”
Miraru aramia oꞌani, “Here nara haua ꞌana Jisas ni Nasaret! ꞌIia ꞌe 

Rarabea, mana haꞌatee anaꞌi mana mwane mareho na hauꞌi ra mena diꞌu naꞌi 
maadaaui inoni ma naꞌi maana God. 20 Me ꞌiraaui Naꞌohadaaꞌi Piriisi miraaui 
saemaua agaaꞌi rau daua marau haua tanaai Gaumani ꞌanai Rom dorai 
hiiria ꞌanai haꞌamaesia. Ma rau rabu ahitaꞌinia naꞌi dadaahoro. 21 ꞌIꞌameu 
meu ꞌadomaꞌinia do ꞌiia naasi Haꞌatahi na gaꞌi boi ꞌanai haꞌatahiraaui Israel 
baaniraaui maeronga. Mana nata mareho roꞌu na aiꞌa goro, naaniꞌa i orunai 
dangi murinai toꞌo na hauai marehosi. 22  Mameu taꞌi kaeni heimwaotaꞌi ꞌiniai 
mareho narau maania i urao narau awa naꞌi ruruha ameeu. Nadeꞌeni waꞌaria 
rau ꞌari wabwa nara nugaa iei a Jisas. 23  Ma naꞌi ꞌoha narau ataha wou naꞌi 
wabwasi, rau sadoia do ni abena Jisas ꞌa bwane aiꞌaa baaniai dora nara 
nugaa iei. Marau ꞌunua doraꞌi enjel narau reꞌiꞌi, nara ꞌunua tanaraau doꞌia 
Jisas ꞌa tahi ahoꞌi! 24 ꞌAriwou ma taraꞌi abe roꞌu naꞌi ruruha ameeu, rau ꞌari 
roꞌu naꞌi muri marau ꞌomesia do ni abena Jisas ꞌa bwane aiꞌaa ꞌonaai ꞌunua 
nara haa i urao ꞌisi.”

25 Mia Jisas ꞌagu oꞌani ꞌinirarua, “Muru bweu, ma muru aiꞌa raurau ꞌanai 
hinihiniꞌi taha na ꞌiraaui rarabea ra ꞌunuꞌi! 26 ꞌA ꞌua? Muru aiꞌa aidangisia do 
na Haꞌatahi ꞌai mamaaꞌa gaꞌu, maigui heimarungi araꞌai aro beiai mena na 
raha?” 27 Mia Jisas ꞌa hadangaꞌi haꞌagorohiꞌi tanararuai taha nara usuꞌi ꞌabaia 
naꞌi Usu-usu Maea. ꞌA taraawaꞌa beiꞌi buka na usuꞌia Moses tari beiꞌi buka 
adaaꞌi Rarabea.

28  Naꞌi ꞌoha narau ꞌariwou ada naꞌi ꞌomaa na ꞌiraruai rua mwanesi raru 
hano ꞌana, ꞌia Jisas ꞌa ꞌome ꞌonaa doꞌai hano daaraꞌi. 29 Miraru bongaꞌinia 
wetewete, raru oꞌani ꞌinia, “ꞌEi, ꞌa suꞌurahiꞌa, gai mauru gaꞌu moi.” Miagu 
surirarua ꞌanai mauru beirarua. 30 Naꞌi ꞌoha narau haꞌaagau ꞌanai ngau, 

ꞌia Jisas ꞌa rahiai bredi, ma haꞌatee haꞌagorohia God ꞌinia. ꞌA uubia ma 
haꞌatoraꞌinia tanararua. 31 Naꞌi ꞌohasi ꞌia God ꞌagu haꞌawatea dorarui 
aidangisia do ꞌia Jisas ma rarugu ꞌome ꞌiraraaꞌa. Mia Jisas ꞌa hasi aiꞌaa 
baanirarua moi naꞌi ꞌohasi.

32  Naasi mararu oꞌasi ꞌinirarua hairiu, “Naꞌi ꞌoha na ꞌunu tahangaꞌiniꞌi 
tanagaraai mareho nara usua naꞌi Usu-usu Maea ꞌoha gau boi suri tara ani, ꞌa 
ꞌonaai ꞌeu na noro suriꞌi tahingagaraꞌi.” 33 Raru surutaꞌe mau ꞌohasi, mararu 
ahoꞌi ꞌari Jerusalem. Raru ꞌariwou mararu sadoiraaui taꞌi tangahuru mana 
waira taꞌi rongoiusuri ana Jisas beiraau roꞌu taraꞌi nei nara goni wou beiraau. 
34 Miraau oꞌani ꞌinirarua, “Haꞌamomori! ꞌIa Araha ꞌa surutaꞌe ahoꞌi baaniai 
mae ma haꞌataꞌi tanaa Pita.” 35 Mirarua maania roꞌu tanaraaui taha na toꞌo 
naꞌi tara ꞌoha nararu hano ꞌanai Emeas, mararu maania roꞌu tanaraaui ꞌoha 
nararugu ꞌome ꞌiraraa doꞌia Jisas ꞌoha na uubia tanararua i bredi.

Jisas ꞌA Haꞌataꞌi  
 Tanaraaui Rongoiusuri Anaꞌi 

(Matiu 28:16-20; Mak 16:14-18; Jon 20:19-23; Buka Tatauꞌaro 1:6-8)
36 Raugu ꞌasuꞌa ꞌoha nararu ma-mamaani mau, mia Jisas ꞌa ura beiraau 

naꞌi ꞌubutadaau ma oꞌani ꞌiniraau, “Na gorohana God ꞌai awa beiꞌamou.” 
37 Naꞌi ꞌohasi rau kaeni ꞌasuꞌa marau mamaaꞌu, suria rau ꞌadomaꞌinia doꞌe 
anoa. 38  Mia oꞌani ꞌiniraau, “ꞌA ꞌua mou mamaaꞌu mana ꞌadomaꞌimooꞌi ra 
heiruaruaꞌa? 39 ꞌInau moina, moisu ꞌomesiai rimaguꞌi mana uwaguꞌi. Moi 
hatariau, mamoi ꞌiraraa do ꞌinau haꞌa-momori, ꞌinia na anoa ra aiꞌa toꞌo abe 
mana surisuri ꞌonaaiauni.” 40 Maagu haꞌataꞌiniꞌi tanaraaui rimanaꞌi mana 
uwanaꞌi.

41 Miraau kae waꞌewaꞌe diꞌu, maꞌata beia mau i ꞌadomaꞌi heiruaruaꞌa. ꞌIa 
Jisas ꞌa ꞌiraraa oꞌasi, magu oꞌani, “ꞌE mahoingau matota na beiꞌamou?”

42  Marau oꞌani, “ꞌIo.” Marau tarangaꞌinia tanaai dorai iiꞌa matota. 43 Mia 
Jisas ꞌa rahia ma ngaa naꞌi maadaau hako.

44 Ma oꞌani ꞌiniraau, “Ni mareho na toꞌo tanaausi, ꞌau bwane ꞌunua mau 
naꞌi ꞌoha nau awa beiꞌamou doni mwane mareho nara usuꞌi ꞌiniau suriꞌi buka 
anaꞌia Moses, mei suriꞌi buka adaaꞌi rarabea, ma naꞌi buka ni Psalm, rai toꞌo 
hako maꞌata.” 45 Miagu tahangiꞌi ꞌadomaꞌidaaꞌi dorai aidangisiꞌi goro i usu-
usu naꞌi Usu-usu Maea. 46 ꞌA oꞌani, “Naani mareho na Usu-usu Maea ꞌa ꞌunua 
ꞌiniau. Ni Haꞌatahi ꞌai rongomaataꞌi maai mae. Ma ꞌe rua dangi nai hako 
manaꞌi oruna ꞌai surutaꞌe ahoꞌi baaniai mae. 47 Ma naꞌi atagu, rai tarohaꞌinia 
doꞌia God ꞌai ꞌadomaꞌi nugasiꞌi ꞌinodaaꞌi nei narau rihosi baaniꞌi ora-oraꞌa 
adaaꞌi. Rai taraawaꞌa heitarohaꞌi naꞌi Jerusalem marai ꞌadarara ꞌari suriꞌi ꞌado 
marau naꞌi marewana hako. 48  ꞌIꞌamou namoi huraꞌa tarohaꞌiniꞌi mareho ꞌisi 
tanaraaui inoni suria ꞌiꞌamou namou reꞌiꞌi.

49 “ꞌInau waigui haꞌataaria mai tanaꞌamoui nei na ꞌia Amagu ꞌa duruduru 
ꞌinia doꞌai haꞌataaria tanaꞌamou. Naasi moi awa hataraꞌi ꞌini naꞌi Jerusalem, 
tari ꞌoha na Hiꞌona Maea ꞌai diomai hungamoou mamoi honu ꞌiniai mena na 
boi baaniai aro.”

St. Luk 24

ꞌIa Jisas ꞌA Araꞌai Aro 
(Mak 16:19-20; Buka Tatauꞌaro 1:9-11)

50 ꞌIa Jisas ꞌa wairaau huraꞌa baaniai Jerusalem marau ꞌari Betani. Mia 
Jisas ꞌa tarangaꞌiniꞌi araꞌai rimanaꞌi ma haꞌagorohiraau. 51 Naꞌi ꞌoha na 
haꞌagorohiraau mau, ꞌia God ꞌa waia baaniraau araꞌai aro. 52  Naꞌi ꞌohasi, rau 
taraawaꞌai haꞌarahesia. Marau ahoꞌi ꞌari Jerusalem beiai waꞌewaꞌe na raha 
diꞌu. 53 ꞌAdo dangi rau siri awa naꞌi Ruma Maea ꞌanai haꞌa-aneanea God. 

St. Luk 24

